
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Галын дэргэд ярьсан яриа

	Багадаа удаан өвдсөн болохоор, намайг дахиад өвдчих вий гэж гадаа гаргахгүй, гэрт хашдаг байсан нь миний санаанаас гардаггүй.

	Өвөл байсан юм сан. Өвлийн үдшийн уртыг хэлэх үү, хийх юмаа олж ядан уйддаг сан. 

	Харин өвгөн аавтайгаа пийшинд гал түлэх л надад хамгийн зугаатай байсан билээ. Тэгж галаа түлж суухдаа сая нэг амардаг гэж өвгөн аав ярьдаг байсан боловч би хажууд нь ам хамхилгүй шулганадаг байсан болохоор өвөө маань олигтой амардаг байсан ч юм уу даа.

	Би багадаа их сониуч охин байсан, тэгээд ч чухам тэр энэ юм яагаад тийм ийм байгаа юм бэ гэж дандаа шалгаадаг байсан юм.

	Яагаад шөнө өнгөрөхөд өдөр болдгийг мэдэх сонин биш гэж үү? Дараа нь дахиад л шөнө болдгийн учир юу вэ? Дараа нь өглөө болно, тэгээд бас орой болдог ямар учиртай вэ? Өвөл нар хэчнээн хурц байлаа ч хүйтэн байдгийн учир юу вэ? Нар хурц гэрэлтэй мөртөө яагаад халаахгүй байгаа юм бэ?

	Би нэг өглөө сэрсэн чинь цонхны шилийг гоё гэгч нь хээ угалзтай, өд шиг мөчир салаатай цан бүрхсэн байлаа!

	Яагаад тэр вэ?

	Ер нь яагаад цас, бороо ордог, яагаад аянга буудаг, зуны үдэш яагаад шүүдэр унадаг вэ? Ийнхүү олон мянган яагаад вэ гэдэг асуулт миний хайртай, ухаантай өвгөн аавыг минь зүгээр байлгадаггүй байлаа!

	Манайх тэр үед пийшиндээ түлээ түлдэггүй, харин наран цэцгийн хонгорцог түлдэг байсан юм. Тэгээд ч пийшингийн дэргэдээс холдолгүй байж, тусгай хутгуур-машинаар тэр сэвсгэр түлшийг пийшинд байн байн хийдэг байсан. Галын дөл яндан дотуур зугаатай хүнгэнэж, өвгөн аав бид хоёр тухтайхан сууж аваад олон янзын чухал асуудлын учрыг олдог байлаа.

	Сүүлчийн хэсэг хонхордог зуух уруу хийгээд, хутгуураа гаргаж тавилаа.

	Алт шиг гялтганаж, өнгө булаацалдсан цогийг саарал үнс болтол нь өвгөн аав бид хоёр сонирхон харж суудаг сан. Гайхмаар юм алга боллоо. Одоо яндангаа хааж болно. Гадаа салхи ульж, цас шуурна...

	Галын дэргэд өнгөрүүлсэн өвлийн үдшүүд надад их таалагдаж өвгөн аавынхаа ярьж өгсөн яриаг энэ насандаа мартахгүйгээр тогтоосон юм.

	Тэр үед мэдэж авсан зүйлээсээ нэлээдийг би энэ номд өгүүлсэн юм. 

	Харин одоо би тэр үеийнх шиг асууж шалгахаа байсан, «юунаас болж», «яагаад» гэдэг асуулт одоо ч та нарын аман дээр гарч ирдгийг би мэддэг учраас, та нарын тэр олон янзын асуултад хариулдаг болсон юм. Тийм асуулт та нарт ч тохиолддог биз дээ?

	Гэвч та нар энэ номыг уншихынхаа өмнө миний зөвлөгөөг сонсоцгоо. Энэ чинь та нарын сонирхлыг тэсгэлгүй татсан адал явдалтай, баатрынх нь хувь заяа ямар болох бол гэхээс бушуухан уншиж дуусгах сан гэж яардаг тууж биш учраас бага багаар тасалж уншаарай.

	Миний бичсэн энэ ном бол олон юмны утга учрыг таниулах учраас өөр юм шүү!

	Энэ номын зарим хуудсанд өгүүлсэн зүйлийг эргэцүүлэн бодож, анхааралтай уншаарай. Тэгэхгүй бол гол зүйлийг нь анхаарлаасаа гаргаж, яагаад тийм байдгийн учрыг та нар ойлголгүй өнгөрч болно.

	Та нар даалгавраа хийж хичээлдээ бэлдчихээд гадаа баахан зугаалж байтал чинь үдэш болж, гэртээ орох цаг болно. Гэтэл унтахад бас эрт байж гэж бод л доо. Тийм үе чинь яг л ном уншдаг цаг аа. Тэгээд энэ номоо авч, тухтайхан суугаад: АНХНЫ ҮДЭШ гэж бичсэн хуудсыг дэлгээрэй.

	
АНХНЫ ҮДЭШ : Нарны туяа юун тухай өгүүлнэ вэ?

	НАРНЫ ТУЯА ЯМАР ӨНГӨТЭЙ ВЭ?

	Би долоон настай байхдаа, хурц нартай өдөр, хуучин цагийн шилэн молцогтой цэцэг дэн өлгөсөн тасалгаанд орж суух их дуртай байсан юм. Намайг байхад тэр цэцэг дэнгийн, голд керосиноор асдаг дэнлүү байсан. Хожим нь түүнийг өөрчилж, керосиноор асдаг дэнлүүг нь аваад оронд нь чийдэнгийн бортого суулгасан юм. Тэр дэнлүүг цахилгаанаар асдаг болгож, лааных нь оронд бас цахилгаанаар асдаг лаа тавьсныг би бүр сайн санаж байна. Харин молцгууд нь хуучин хэвээрээ үлдсэн юм. Тэр молцгууд нь гонзгой, гурван талтай, тун сайн шилээр хийсэн, магадгүй болор ч байсан байж болох юм.

	Нартай өдөр тэр тасалгаанд ороход өргөн, богинохон боловч олон өнгө солонгорсон судал туяа татсан байхыг би олон харсан учраас тэр тасалгаанд орох дуртай байсан юм. Тэр судлын өнгө хурц, тодыг яана. Би урьд өмнө тийм туяа үзээгүй. Тэгээд ч би тэр судлыг удаан ажиглаж сонирхдог байсан юм. Харин тэр гоё судал гэнэт бий болсон шигээ гэнэт алга болоход нь би харамсдаг байж билээ.

	Нэг өдөр би гайхалтай сонин юм олж ажиглалаа шүү. Цэцэг дэнгийн шилэн зүүвч, ханан дээр туссан өнгийн судал хоорондоо ямар нэгэн холбоотой байлаа! Салхивчаар салхи үлээхээр цэцэг дэнгийн шилэн молцгууд эргэлдэж, бас ханан дээр туссан өнгийн судал түүний аясаар нэг дурайж, нэг алга болж байгааг би олж мэдлээ. Үүнээс би дүгнэлт хийсэнгүй, дүгнэлт хийж чадах ч үгүй байсан л даа. Учир нь энэ үзэгдлийг анх ойлгосон хүн бол агуу их эрдэмтэн байсан юм. Тэр олон өнгийн судал надад их сайхан санагддаг байсан учраас би өвгөн аавдаа хэлэв. Хурц нартай өдөр ханан дээр тийм судал дурайж байхад өвгөн аавыгаа хөтөлж ирээд өөрөө түүнийг зурсан юм шиг «Үүнийг хараач!» гэж бардамнан хуруугаараа зааж билээ. 

	Тэгэхэд өвгөн аав инээд алдаад, намайг гайхамшигтай нээлт хийдэг болж гэж хэлээд, энэ талаар өнөө орой жаал зугаа юм ярьж өгнө гэв.

	Тэгээд би ийм зүйлийг мэдэж авсан юм.

	Цэцэг дэнгийн молцог, ханан дээр туссан өнгийн судал хоёр яах аргагүй шууд холбоотой, тийм молцог зүүвч байгаагүй сэн бол би ханан дээр юу ч олж үзэхгүй байжээ.

	Тэгээд бас энд нар, нарны туяа, нарны тусгал гол үүрэг гүйцэтгэж байгааг мэдэж авах нь тэр ээ!

	Ер нь хүүхэд бүхэн сонирхдог шиг, би ч жижигхэн толь наранд барьж тусгалыг нь хана, туурга, тааз дагуулан гүйлгэж, бас байшингийн хажуугаар өнгөрсөн хүний нүүр рүү тусгаж, өөдөөс харсан хөрш айлын цонх уруу тусгадаг байлаа. 

	Нарны туяа ямар өнгөтэй вэ гэж өвгөн аав надаас асуухад нь би гайхаж, цагаан өнгөтэй, хүн бүхэн мэднэ гэж хариулав. Энэ маань эндүүрэл байжээ. Нарны тусгал гэдэг маань нарны туяа, тэгээд тэр тусгал огтхон ч цагаан биш, харин цагаан юм шиг санагддаг, үнэндээ тэр гал долоон өнгийн гэрлээс бүтдэг, чухам тэр олон сайхан өнгөтэй судал туяаг нь тасалгаандаа олж харсан ажээ! 

	Тэр судлын дээд захад нь улаан, тэр нь улаан шар өнгөнд шилжиж, дараа нь улбар шар, ногоон, цэнхэр, хөх өнгөтэй болж нил өнгөөр төгссөн байв. Ийм хэдэн өнгө нэгэн зэрэг холилдохоор нарны гэрэл цагаан юм шиг байдаг ажээ.

	Нарны туяа гурван талтай цул шилэн дотуур нэвтрэхэд (тийм шилийг призм гэдгийг би хожим мэдсэн), өнгөт туяа бүхэн тус тусдаа ялгарч олон өнгөөр солонгордог, тэр солонгыг нь нарны спектр гэж нэрлэдэг ажээ. Энэ өнгөнүүд бол бүүр байгалийн заяасан өнгө өө.

	Ийм л учиртай юм байсан байна! Нартай өдөр тэр цэцэг дэнтэй тасалгаанд өнгийн судал татсаны учир үүнд байгаа юм байна шүү дээ! Нарны гэрэл тэр гурван талтай молцог шилэн дундуур нэвт тусахдаа ханан дээр тийм гайхамшигтай солонго татуулсан юм санжээ!

	Тийм олон өнгийн солонгыг олон хүн, олон эрдэмтэн байн байн олж харсан боловч, чухам яагаад тэгж солонгордог, түүний учир юунд байгааг хэн ч бодож олдоггүй байсныг ч би дараа нь мэдэж авсан юм. Одоогоос гурван зуун жилийн өмнө Английн алдарт эрдэмтэн Ньютон нарны гэрлийн нууцыг тайлсан юм. Энэ нь гайхамшигт нээлт болжээ. Нарны гэрэл олон өнгөнөөс бүрддэгийг Ньютон анх нээжээ.

	Үүнийг та нар өөрсдөө ч шалгаж болно шүү. Голдоо нүхтэй дугариг хатуу цаас, тэр цаасаа нарны гэрлийн спектрийн бүх өнгөөр дэс дараалан будаад, цаасаа голын нүхээр тэнхлэгт суулгаж түргэн гэгч нь эргүүл. Тэгэхэд ёстой гайхалтай юм үзэгдэнэ. Цаас хурдан эргэлдэхэд өнгөнүүд холилдож нэг янзын өнгөтэй болно. Харин та нарын хэрэглэсэн будаг байгалийн өнгө будаг шиг цэвэр тунгалаг биш учраас та нарын дугариг цаас нарны гэрэл шиг цав цагаан болж чадахгүй нь харамсалтай. Ер нь юу ч гэсэн тэр дугариг цаас чинь нэг янзын өнгөтэй болох бөгөөд энэ л саяын бяцхан туршлагын гол нь ээ.

	... Би бага байхдаа нарны гэрлийн нууцыг ингэж мэдэж авсан юм. Тэр нууцыг одоо та нар ч бас мэддэг боллоо. Бидний нүдэнд ямагт тусаж байдаг байгалийн ердийн үзэгдлийн зарим нууцыг нарны гэрлийн спектрийн тусламжтайгаар тайлъя. Тэгж бид өнөөх олон «яагаад тэр вэ?» гэдгийн зарим нэгийн хариуг олж мэднэ.

	 

	ТЭНГЭР ЯАГААД ЦЭНХЭР ӨНГӨТЭЙ БАЙДАГ ВЭ?

	Үгүй нээрээ, яагаад тэр вэ? Тэнгэр гэдэг маань бидний эргэн тойронд байгаагийн адил агаар шүү дээ. Бид тэр агаараар амьсгалдаг. Гэвч тэр агаар өнгөгүй, тунгалаг учраас бид түүнийг хардаггүй юм. Харин бүр өндөрт тэр агаар цэнхэр өнгөтэй харагддаг. Тэгэхдээ цэнхэр тэнгэрийг өтгөн үүл манан халхлаагүй цэлмэг өдөр тэгж цэнхэртэн харагддагийг бид мэднэ.

	Тэнгэр хаа ч гэсэн цэнхэр өнгөтэй байдаг. Умард туйл уруу ойртохоор тэнгэр цэгээн өнгөтэй болдог. Гэтэл өмнө зүг рүү ахих тусам тэнгэр хөв хөх өнгөтэй болно. Оросын дундад бүсийн нутагт тэнгэрийн өнгө цэв цэнхэр байдаг.

	Яагаад тэр вэ?

	Цэлмэг тэнгэрийн тэр гайхамшигтай сайхан өнгө хаанаас бий болж байна вэ? Бүр өндөрт байгаа агаарыг нарны туяа «будсанаас» болж тэгж харагдаж байгаа юм шүү! Нарны гэрэл газарт тусах замдаа манай дэлхийн бөмбөрцгийг бүрхсэн зузаан агаар бүрхүүлийг нэвтэлж ирнэ. Гэтэл нарны маань гэрэл олон өнгөнөөс бүрддэг, улаан, улбар шар, шар, ногоон, цэнхэр, хөх, нил өнгөнөөс бүрддэгийг та бид нар мэддэг болсон шүү дээ. Тэгээд нарны гэрлийн энэ олон өнгө агаар нэвтлэн гарахад, агаарын хэсгүүд тэр нарны гэрлийн олон өнгийг задлан тал бүр тийш нь цацруулдаг ажээ. Олон өнгийн дотроос цэнхэр өнгийг хамгийн их цацруулдаг учраас тэнгэр цэнхэр өнгөтэй болдог юм.

	 

	ЯАГААД СОЛОНГО ТАТДАГ ВЭ?

	Дулаахан бороо орж байхад нүцгэн гүйх бас хэчнээн сайхан байдаг билээ! Шүршүүр дор байгаа юм шиг, түүнээс ч сайхан шүү дээ! Чийг, нойтон газар, өвс ургамлын үнэр ханхалж, агаар маш цэвэрхэн сайхан байдаг. Мөн ч гоё оо!

	Тэгж байтал бороо намжина. Энд тэнд үүл цоорч, цэнхэр тэнгэр харагдан үүлний цоорхойгоор нарны гэрэл тусахад борооны том том дусал дуслаар л байдаг... Тэгтэл:

	— Солонго татлаа. Хараач, солонго! — гэж хэн нэг нь хашхирна.

	Нээрээ нарны эсрэг зүгт олон өнгийн том гэгч нь тал дугуй туяаран харагдаж, тэнгэрт аварга том хаалга гаргасан юм шиг санагддаг. Тийм солонго хаанаас гараад ирэв ээ? Тийм гоё солонгыг хэн гэв гэнэтхэн бий болгов оо?

	Нарны туяа, борооны дуслууд бий болгосон юм.

	Солонго гэдэг маань үнэндээ өнөөх л нарны туяа шүү дээ. Нарны гэрэл гурван талтай призм шилэн дундуур нэвт тусдаг шигээ борооны дусал дундуур нэвт тусаж, улмаар хугаран цацрахдаа нарны эсрэг тэнгэрийн хаяанд тийм том, олон өнгийн тал дугариг татуулж байгаа юм.

	Тийм ч учраас солонгыг нарны туяа, борооны дуслууд бий болгосон юм гэж хэлж байгаа юм.

	Нарны гэрэл, борооны дусал голдуу нэг том солонго үүсгэдэг бөгөөд тэгж солонго татуулах нь ч тэр болгон тохиолддоггүй. Гэвч заримдаа тэнгэрт хоёр зэрэгцээ солонго татаж бүхнийг баярлуулж, гайхуулдаг удаа ч бий. Тийм давхар солонгын нэг нь тод, нөгөө нь бүдэг байдаг. Нарны гэрэл борооны дусалд тусаж, хоёр дахин цойлдог ховорхон тохиолдлын үед тийм давхар солонго татна.

	Хэдий ховор боловч тэнгэрт дөрөв юм уу таван давхар солонго нэг зэрэг татдаг удаа ч бас бий. Томоохон гол мөрөн, нуур, булан тохойн усанд туссан нарны гэрэл давхар давхар ойж цойлсноос олон солонго гардаг байна. Байгаль хэчнээн нарийн юм сэдэж бүтээдэг гэж санана!

	Гэвч байгалийн гайхамшиг зөвхөн энэ биш. Заримдаа шөнө бороо арилсан хойно үүлний цаанаас сар гарч ирэхэд бас солонго татдаг. Тэгэхдээ сарны гэрэл нарных шиг хурц биш болохоор сарны сүүмгэр гэрэлд бүдэг солонго үүсдэг нь ч ойлгомжтой.

	Харин өвлийн цагт солонго татдаг л хамгийн гайхалтай үзэгдэл ээ! Энэ бол их хачин, ер бусын үзэгдэл юм. Хүйтэн тачигнаж, цийлгэр цэнхэр огторгуйд өвлийн илчгүй нар гялалзах үеэр агаарт маш жижигхэн мөсөн талстууд хуйлран гялтганана. Нарны туяа тэр мөсөн талстууд дундуур нэвтрэн гарахдаа шилэн призм дундуур нэвтрэн гардаг ишгээ хугарч, тэнгэрт гоё солонго болж харагддаг юм. Тийм ховор тохиолдлыг Москвагийнхан хэдэн жилийн өмнө дүн өвлөөр олж харцгаасан билээ. Би тэдэнд их атаархсан. Та нар яах байсан бол?

	 

	ЦАС ЯАГААД ЦАГААН БАЙДАГ ВЭ?

	Хотод цас бараг үзэгддэггүй. Цас орж, явган хүний зам, гудамж талбайг хучиж эхэлтэл хашааны сахиулууд гаапуу, туужуугаа барьж, цас цэвэрлэдэг машин төмөр савраа түрсээр гарч ирээд яах ийхийн зуургүй цасыг хамж машинд ачдаг. Нэг харахад цас алга болчихдог нь хүн амьтан ихтэй их гудамжнаас зайдуу газарт аваачсан хэрэг юм. Хэрэв хаа нэг газар цас үлдсэн байвал, хөө утаанд дарагдаж цав цагаан өнгөө тэр дороо алдана.

	Хотын гадна ой дотор огт өөр өө! Их цас орсны дараа ойд бүр ч сайхаан! Тэгээд цэлмэг хүйтэн өдөр мөн ч гоёо! Ой модны дундуур зөрөг замаар явган явах, эсвэл цанаар явах сайхан. Ой дотор нам гүм. Хэврэгхэн цасан ширхэг хугарснаас болж хөл дор цас чахарч, улаан залаатай тоншуул шувуу тэнхээтэй хошуугаараа мод тоншиж үдийн зоог барих юмаа бэлтгэнэ. Эргэн тойронд цэв цэвэрхэн шинэ цас хөвсийж, цав цагаан өнгө нь нүд гялбуулна.

	Нэг өвөл би морин чарганд сууж өвлийн зөрөг замаар давхиулснаа мартдаггүй юм. Эргэн тойронд цас бүрхсэн тал мэлтийж, цасанд бүрхэгдсэн бут мод жирэлзэн өнгөрнө. Цас цэвцгэр цагаан... Ертөнц дээр цагаанаас өөр өнгө байхгүй юм шиг санагдаж билээ. Тэгж явтал чарганы өмнө баруун гар талд нэг час улаан юм торолзоход цасны тэр их цагаан өнгийг би бүр сайн мэдэж авсан юм. Цасан дээр том гэгч нь бадмаараг чулуу хаячих шиг, тэр улаан толбо гялалзах шиг надад санагдсан. Гэтэл тэр нь манай ойд өвөл зөндөө тохиолддог зана шувуу байсан юм. Зана шувуу үсэрч, харайж, нэг мөчрөөс нөгөө мөчир дээр нисэн суухад нь цасан тоос нарны гэрэлд гялтганан бужигнана. Улаан элэгтэй тэр зана шувууг бас гялалзан эргэн тойронд цав цагаан, цэвэрхэн хөвсгөр цас цэвцийнэ.

	Цасан цагаан өнгө... Ертөнц дээр цаснаас цагаан юмгүй. Цэвцгэр цагаан өнгийг цохож ярихдаа цастай зүйрлүүлж ярьдаг нь санамсаргүй хэрэг биш ээ. Цасан цагаан хун шувуу, усан тарины дэлбэ цас шиг цагаан, цасан цагаан бошинз гэж ярьдаг...

	Цас цэвцгэр цагаан байдгийн нууц юунд байна вэ?

	Өнөөх янз бүрийн өнгөнөөс бүрдсэн нарны туяанд л хамаг «учир» байгаа юм. 

	Мөс ямар өнгөтэй вэ? Ямар ч өнгөгүй.

	Яагаад тэр вэ?

	Мөс бол нарны гэрлийг цөмийг нь нэвтрүүлдэг учраас өнгөгүй байдаг юм. Байгалийн хууль ийм юм. Хэрэв мөс нарны гэрлийг нэвтрүүлдэггүй, түүний бүх өнгийг цөмийг нь шингээдэг байсан бол бидэнд хар өнгөтэй харагдах байсан. Харин нарны гэрлийг мөс саатуулдаггүй, шингээдэг ч үгүй, тэр ч байтугай өчүүхэн ч гэрлийг өөрөөсөө ойлгодоггүй юм. Тийм ч учраас мөс өнгөгүй байдаг.

	Цасны ширхэг бүхэн, тэр гоё одон ширхэг тус тусдаа бол мөн л нарны гэрлийг мөс шиг нэвтрүүлээд мөстэй адилхан өнгөгүй байх байсан. Гэтэл цасны ширхэг дээр дээрээсээ эмх замбараагүй унаж, хөвсийж байдаг бөгөөд тийм үй түмэн цасан ширхэг нийлж тунгалаг биш болж нарны гэрлийг цөмийг нь нэвтрүүлж чадахаа байдаг юм. Тэгээд ч цас нарны гэрлийг цөмийг нь өөрөөсөө ойлгож бидний нүд рүү тусгадаг. Гэтэл нарны гэрлийн тусгал маань цагаан байдаг шүү дээ! Тийм ч учраас бидэнд цас цагаан харагддаг юм.

	Харин өглөөгүүр нар мандах үеэр түүний туяа бидэнд алтан шаргал-ягаан өнгөтэй юм шиг санагддаг, бас тийм туяа туссан цас ч шаргал-ягаан харагддаг аа. Хэрэв гадаа цэцэрлэгт чимэглэсэн сүлд модны янз бүрийн өнгийн чийдэнгийн гэрэл цасанд тусвал цас бидэнд ногоон, улаан харагдаж ч болно. Цасан дээр туссан ямарваа өнгийн гэрлийг цасны замбараагүй унасан ширхэг цөмийг нь өөрөөсөө ойлгодог юм.

	Харин цасан дээр ихэнхдээ нарны гэрэл тусдаг. Тэгэхэд нарны цэвэр цагаан гэрлийг цас цөмийг нь өөрөөсөө ойлгож бидний нүдийг хурц цагаан өнгөөрөө гялбуулдаг юм.

	 

	УРГАМАЛ ЯАГААД НОГООН ӨНГӨТЭЙ БАЙДАГ ВЭ?

	Бидний эргэн тойронд үй түмэн өвс ургамал байдаг бөгөөд, цөм ногоон өнгөтэй. Өвс ургамал, модны навч, цэцгийн навч ногоон өнгөтэй байдаг. Тэр ч байтугай «ногоо», «ургамал» хоёр үнэндээ очиход нэг үг ээ. Ой мод, ширэнгэ сөөг, өвс ургамал жигдрээд ирэхээр «мөн ч сайхан ногоорч» гэж хүмүүс ярьдаг. «Ногоонд умбасан байшин», «ногоон хөндий» гэж ярьдаг нь өвс ургамал ихтэй, тэр нь ногоон өнгөтэйг хэлж байгаа хэрэг.

	Харин ургамал яагаад ногоон өнгөтэй байдаг юм бэ?

	Оросын алдартай ёгт үлгэрийн зохиолч Крылов ургамлын үндэс, навчны тухай сургамж авмаар үлгэр бичсэн юм. Ургамлын навчийг Крылов зөвхөн гоёж гоодохыг боддог ажилгүй хүмүүстэй жишиж, үндсийг төлөв даруухан ажилсаг хүмүүстэй зүйрлэж бичсэн. Крылов аж төрж байх тэр үед ургамлын үндсийг гол зүйл, тэжээн тэтгэгч гэж үздэг байсан юм. Навч ямар ашиг байх вэ? Навч гоёос цааш юмгүй, ямар ч ашиггүй гоёл гэдэг байсан юм.

	Гэтэл гэнэт энэ ойлголт үндсээрээ өөр болох нь тэр! Ургамал урт гаж амьд байдгийн хамаг учир ногоон навчинд байгаа юм, ургамал гэдэг бол юуны урьд навч мөн гэж оросын алдарт эрдэмтэн Климентий Аркадьевич Тимирязев тайлбарласан юм. Газар дэлхий дээр ногоон навч байгаагүй сан бол амьдрал байхгүй байх ажээ.

	Яагаад тэр вэ? 

	Энэ асуултыг одоо тайлбарлая. Одоо бидний олж мэдэх гэж байгаа зүйл нарны гэрэл болон өвс ургамлын навчны өнгөнд шууд холбогдолтой юм.

	Бид агаараар амьсгалдаг. Агаар гэдэг маань янз бүрийн хийн холимог юм. Хүн болж төрсөн бид бүхэнд, бас адгуус амьтанд хүчилтөрөгч хий маш чухал хэрэгтэй байдаг.

	Хүчилтөрөгч хий байхгүй бол бид гурван минут ч амьд байж чадахгүй, бүтэж үхнэ.

	Бид амьсгалахдаа хүчилтөрөгч хийг шингээж аваад, харин нүүрсхүчлийн хийг гадагш нь гаргадаг юм. Тэр нүүрсхүчлийн хий бидэнд хортой. Харин агаарт тэр хий тун бага, зууны хувь төдий байдаг болохоор түүний нөлөө бидэнд мэдэгддэггүй юм.

	Зууханд түлээ шатдаг. Түлээ шатахад бас хүчилтөрөгч хий хэрэгтэй байдаг юм. Түлээ мод шатаж байх үеэр бас нүүрсхүчлийн хий гардаг.

	Хүчилтөрөгч хийн зарцуулалт асар их. Манай ертөнц дээр хэчнээн хүн, амьтан секунд тутам хүчилтөрөгчөөр амьсгалж байдаг гэж санана! Агаарт хүчилтөрөгчийн нөөц хэчнээн их байлаа ч гэсэн хүрэлцэхгүй!

	Гэтэл агаарын найрлага өөрчлөгддөггүй, түүнд байгаа хүчилтөрөгч амьсгалахад ямагт хүрэлцээтэй, нүүрсхүчил ямагт зууны хувь төдий байдаг.

	Тэгвэл хэн агаарыг хүчилтөрөгчөөр баяжуулж, илүүдсэн нүүрсхүчлийнх нь хийг цэвэрлэдэг юм бэ?

	Ногоон навч шүү дээ! Ногоон навч нүүрсхүчлийн хийг шингээж аваад оронд нь хүчилтөрөгч хий гаргадаг юм.

	Ингэх нь навчинд хэрэгтэй. Яагаад тэр вэ?

	Нар бол амьдралын гол эх үүсвэр юм. Навчинд нарны гэрэл тусдаг. Навчны эсэнд хлорофилл гэдэг ногоон бодис байдаг юм. Тэр хлорофиллын тусламжтайгаар ургамлын ногоон хэсэг навчинд ургамал амьтанд хэрэгтэй шим тэжээлийн зүйлс бий болдог. Тийм шим тэжээлийн зүйл байхгүй бол бүх амьд зүйлс хүн, амьтан, ургамал өөрөө ч амьд байж чадахгүй. Ургамлын навчинд бий болдог шим тэжээлийн зүйл бол цардуул, чихэр, уураг юм. Бидний бие махбод, мөн адгуус амьтан, ургамлын өөрийнх нь бие гол төлөв тийм бодисоос бүтдэг юм.

	Ургамлын навч агаараас сорж авсан нүүрсхүчлийн хий, эсэнд ямагт байдаг усаар тийм бодисуудыг боловсруулдаг ногоон навч, түүний хлорофилл бүхий эсүүд бол гайхамшигтай фабрик юм. Хавар нарны гэрэл туссан цагт л тэр фабрик сая «ажилладаг» юм. Навчин дээр нарны гэрэл тусангуут л амьдралын тэр агуу ажиллагаа эхэлдэг. Нарны гэрэл байхгүй болонгуут ногоон навчны фабрик ажиллахаа болино.

	Олон янзын юм ихтэй манай орчлон дэлхийд гагцхүү ногоон навчинд, ургамлын ногоон хэсэгт л хамгийн чухал шим тэжээлийн бодис үүсдэг юм. Ногоон навч гэв гэнэтхэн алга боллоо гэж бодвол, манай газар дэлхий дээрх юм бүхэн мөхнө!

	Хүн болж төрсөн бид нар өөрсдөө хэрэгтэй уураг, цардуул, чихрийг ургамлаас, амьтан малаас авдаг. Мал амьтан өвс ургамал идэж амьдардаг.

	Үнээ мал зуны цагт өвс ногоо идэж, өвөл болохоор хатсан өвсөөр хооллоно. Бид үнээний сүү ууж, тараг, цөцгийн тос иддэг. Хүүхдийн эрүүл мэнд, өсөлт бойжилтод хэрэгтэй зүйл бүхэн сүүнд их байдаг учраас хүүхдийг сүүгээр тэжээдэг юм.

	Бид үхэр, хонины мах иддэг. Тэр маханд ч бас шим тэжээлийн гол зүйл элбэг байдаг юм. Тахиа шувуу үр тариа түүж иддэг. Үр тариа бол бас ургамал шүү дээ. Тахиа шувууны мах, бас өндөг нь шим тэжээлийн зүйл элбэгтэй.

	Нэг үгээр ногоон навч бол-биднийг тэжээн тэтгэгч мөн.

	Тэгээд харин навч, өвс ургамал чухам ямар учраас ногоон байна вэ?

	Хлорофилл гэдэг бодис элбэгтэй учраас ногоон байгаа юм.

	Ургамалд болж байгаа бүх хувиралт хлорофиллын үзэл дотор болж байгаа юм. Харин тэр хлорофилл гэдэг бодис нарны гэрлийн олон өнгийн дотроос ногооноос бусдыг нь шингээдэг. Ногоон өнгий нь шингээлгүй, ойлгодог учраас навч бидэнд ногоон харагддаг юм.

	Өвс ургамал, навч нахиа ногоон байдгийн учир энэ дээ. Ургамлын мөн чанар нь навч гэж үздэгийн учир ч энэ! Ногоон навчийг олон зуун жилийн турш хэрэггүй, зөвхөн хээнцэр гоёл гэж үзэж байсан билээ.

	Тийм «гоё чимэг» байхгүй байсан бол газар дэлхий дээр амьдрал байхгүй байх ажээ!

	 

	НАВЧ ЯАГААД ШАРЛАДАГ ВЭ?

	Хлорофилл ногоон болохоор навч ногоон байгаа юм гэдгийг бид мэддэг болов.

	Тэгвэл, намар болохоор навч яагаад шар, улаан, ягаан өнгөтэй болдог юм бэ? 

	Хлорофилл бол амархан задардаг эмзэг зүйл ээ. Зун цагт хлорофилл амархан бий болж сэргэдэг учраас ургамлын навч ямагт шинэхэн ногоон өнгөтэй байдаг юм. Хлорофилл үүсэж сэргэх нь гэмтэж задрахаасаа түргэн учраас зун цагт навч ногоон хэвээрээ байдаг.

	Тэгж байтал өдөр богиносож эхэлдэг. Өдөр богиносохоор нарны гэрэл ч бас багасдаг. Гэтэл навчинд байдаг хлорофилл зун цагт ч гэсэн задардаг шигээ задарсаар байхад, харин шинэ хлорофилл үүсэх нь улам багасна. Навчинд хлорофилл өдөр ирэх тутам багассаар навчны өнгө цайрдаг. 

	Гэвч навчинд бас өөр өнгийн будагч бодис-шар өнгийн бодис байдаг. Тэр шар өнгө зун цагт элбэг байсан ногоон хлорофиллд дарагдаж байснаа, намар хлорофилл задарч багасахаар, тодорч ирдэг. Тийм ч учраас навч шарладаг юм. 

	Навч зөвхөн шарлаад зогсохгүй, заримдаа бүр багил улаан, ягаан болдог. «Ой мод багил улаан нөмрөгөө тайллаа...» гэж Пушкины шүлэгт гардгийг санаж байна уу? Навчин дотор байдаг өөр өнгийн бодис тодрохоор тийм өөр өнгөтэй болж байгаа нь тэр. Хүйтэрч, ургамлын амьдрал зогсохлоор тийм улаан, ягаан өнгө тодордог. Энэ бүхэн нь байгальд намар тохиолдоно. 

	Навчны өнгө хувирдгийн учир энэ дээ. 

	 

	НАВЧ ЯАГААД НИМГЭН ХАВТГАЙ БАЙДАГ ВЭ?

	Өвс ургамлын навчийг байгаль яагаад хавтгай, нимгэн бүтээснийг та нар мэдэх үү?

	Нүүрсхүчлийн хий, ус хоёрыг цардуул, уураг, чихэр болгож хувиргадаг ногоон навчны гайхамшигт фабрикийг ажиллуулахын тулд ургамалд нарны гэрэл хэрэгтэй гэдгийг бид саяхан мэдэж авсан. Тийнхүү бий болсон шим тэжээлийн зүйлс нь ургамлын биеийг, түүний иш, мөчир, үндэс, цэцэг, үрийг бүрдүүлдэг юм. Ургамал бол амьдралынхаа туршид ургаж өсдөг юм.

	За тэгэхээр, навч нимгэхэн бөгөөд хавтгай байдаг нь нарны гэрэл их тусахад хэрэгтэй. Нарны гэрэл навчийг нэвт тусдаг учраас навч дээд доод талдаа адилхан ногоон өнгөтэй байдаг юм. Тэгэхээр навчны дээд, доод талд ногоон хлорофилл адилхан үүсдэг гэсэн үг.

	Үүний тулд навч нимгэхэн, хавтгай байдаг юм.

	Навч ер нь голдуу нимгэн, хавтгай байдаг. Гэвч, ургамал орчны нөхцөл байдалд зохицдог учраас зарим ургамлын навч зузаан, хатуу байдаг. 

	Жишээ нь, удамбар цэцгийг аваад үзье. Удамбар бол тасалгаанд ургадаг цэцэг, том ваар саванд тариатай байдгийг та нар мэднэ шүү дээ. Энэ цэцгийн навч том, зузаан, гилгэр, нар нэвт тусахын аргагүй, тэгээд ч нэг тал нь ногоон, нөгөө тал нь цайвар байдаг. Удамбарын навч тийм байдаг нь ямар учиртай юм бэ?

	Удамбар цэцэг бол алс холын халуун орон — Өмнөд америкийн ой шугуйгаас, Амазонка мөрний эргээс гаралтай цэцэг. Удамбар цэцэг нутагтаа их том, навч нь ч маш том, зузаан, навч нь тасалгаанд тавьсан цэцгийнхийг бодвол улам гилгэр байдаг юм. Тийм байхгүй юм бол удамбар цэцэг тэнд амьд байж чадахгүй.

	Халуун орны ой шугуйд өвс ургамал тун шигүү ургасан, навч мөчир нь ширэлдсэн, мөлхдөг өвс зай завсаргүй хэрсэн байдаг юм. Тийм ой шугуйд хурц хутгагүй явахын аргагүй байдаг. Халуун оронд дулаан чийг ихтэй байдаг болохоор ой шугуйд өвс ургамал жигтэйхэн өндөр, өтгөн ургасан байдаг юм. Тэгэхийн зэрэгцээгээр өвс ургамлууд нарны гэрэлд гарахын тулд, амьд байхын тулд хоорондоо айхавтар өрсөлддөг юм. Тийм ч учраас ургамал амьд байхад хэрэгтэй нарны гэрэл олохын тулд янз бүрээр дасаж зохицдог юм.

	Халуун орны ой шугуйд модны үзүүр тээр өндөрт хоорондоо нийлсэн байх бөгөөд нар нэвт тусаж ой шугуйн доод хэсгийг сайн гэрэлтүүлэх боломжгүй учраас ой дотор ямагт бүрий барай байдаг. Тийм ч учраас нарны гэрэлд их дуртай ургамал бусдаасаа дээш гаран гартлаа сунаж ургадаг бөгөөд, тэгж байж сая нарны гэрэл сайн үздэг юм.

	Харин нарны гэрэл арай бага шаарддаг тийм ургамлууд намхан ургадаг. Тийм ургамалд гэрэл заавал хэрэгтэй болохоор навч нь хэчнээн том байвал гэрэл хүлээн авах нь төчнөөн сайн. Тийм ч учраас халуун оронд ургадаг удамбар мэтийн зарим ургамал тийм том навчтай байдаг юм.

	Тийм ургамлын навчис хатуу, зузаан байдаг нь ч бас санамсаргүй хэрэг биш ээ. Халуун оронд өдөр бүр бороо цутгаж, байн байн салхи шуурга болдог учраас нарийхан зөөлхөн навч салхины хүч даахгүй, мөчрөөсөө тасарч унах байсан. Тийм ч учраас удамбарын навч тийм зузаан, хатуу хальстай, бүдүүн шилбэтэй байдаг юм. Удамбарын навч гилгэр байдаг ч бас учиртай. Халуун орны тэр их ус чийг навчин дээр тогтох юм бол навч элдвийн хөвд хагт бариулж, ялзарч гэмтэнэ. Харин навч тийм гилгэр учраас ус чийг навчин дээр тунахгүй, түүнээс гулгаж унадаг. Харин тийм зузаан навчийг нарны гэрэл нэвт тусаж чаддаггүй болохоор тийнхүү навчны, доод тал цайвар өнгөтэй байдаг байна. Дээд талд нь ногоон хлорофилл тунасан учир хар ногоон өнгөтэй байгаа нь тэр.

	Бидний гэр орондоо байлгадаг филодендрон гэдэг өөр нэг ургамлыг аваад үзье. Энэ бол их өндөр ургадаг, их лав сэтэрхийтэй, том зууван навчтай ургамал юм. Навч нь тийм их сэтэрхийтэй байдгийн учир юу вэ? Энэ ч бас учир шалтгаантай. Филодендрон бол бас л алсаас ирсэн гийчин, Өмнөд америкийн ургамал юм. Нутагтаа байхдаа филодендрон мөн л аварга том, навч нь нэг метр хүртэл өргөн, бас хатуу, гилгэр байдаг юм. Харин навч нь тийм сэтэрхийтэй байдаг нь дээд талын навчны сэтэрхийгээр доод талын навчин дээр нар тусахад зориулагджээ. Гэтэл энэ ургамлын хамгийн доод талын навчинд тийм цуурхай сэтэрхий байхгүйг яана! Ургамлын юм бүхэн нь хачин зохицолтой бүтсэн байдаг байна. Үнэндээ хамгийн доод талын навчинд тийм цуурхай байхын хэрэг ч алга.

	Навч гойд янзын хэлбэртэй, зузаан, бадриун нарны гэрэл нэвт тусгахгүй пэмбэгэр байдгийн учир энэ.

	Гэхдээ ногоон навчны тэр гайхамшигтай фабрикийг навчны дээд, доод талд адилхан ажиллуулахын тулд навч голдуу хавтгай, нимгэн байдаг юм.

	
ХОЁР ДАХЬ ҮДЭШ : Дуслын хойноос явж үзье

	ЯАГААД БОРОО ОРДОГ ВЭ?

	Бороо бол байгалийн ердийн үзэгдэл. Харин та нар борооны тухай юу мэдэх вэ? Үүлэнд л хамаг учир бий гэж та нар хэлэх байлгүй. Тэгвэл тэр үүл чинь хаанаас гардаг юм бэ?

	За ер нь, яалаа ч гэсэн, бороо яагаад ордог, үүл хаанаас гардаг зэргийн учрыг та нарт одоо ярьж өгье.

	Далай, тэнгис, гол мөрөн, нуур цөөрөм, тэр ч байтугай шалбаагийн усыг нар халаадаг юм.

	Тэгж халаахад ус ууршиж, өнгөгүй уур болон хувирч, агаарын дулаан урсгал дагаж өөдөө хөөрнө. Халуун агаар хүйтэн агаарыг бодвол ямагт хөнгөн байдаг учраас дандаа өөдөө хөөрч дэгддэг.

	Наранд халж газраас гарсан хөнгөн уур улам дээшээ хөөрсөөр зуны аагим халуунд ч ямагт өвөл шиг маш хүйтэн байдаг тийм өндөрт гарна.

	Бүлээн уур хүйтэн агаарт орохтойгоо зэрэг маш жижигхэн усан дусал болж хувирна. 

	Тийм дусал од шиг хөнгөн учраас агаарт хөвж, газраас хөөрсөн дулаан агаар тэр дуслуудыг үргэлж түрж түлхэж байдаг учраас агаар дотор байнга ийш тийшээ нүүж байдаг юм.

	Бүлээн агаар тэр тоос шиг дуслуудыг улам дээш нь хөөргөж, хүйтэн агаар тэр дуслуудыг доош нь буулгадаг. Ийнхүү жижигхэн дуслууд дээш, доошоо үргэлж нүүж, ойж үсэрч, хоорондоо нийлж томорсоор байдаг юм. 

	Тийм дусал маш олон учраас нийлэн нийлсээр үүлийг үүсгэдэг.

	Үүлний дээд талд маш хүйтэн учраас дуслууд жижигхэн ширхэгтэй мөс болон царцаж, ширхэг нь улам томорч, жин нь ихсэн хүндэрнэ. Тэгж томорсоор биеэ даахаа больж доошоо унадаг. Гэтэл дор нь байгаа агаар хавьгүй дулаахан учраас тэр мөсөн ширхгүүд хайлж, дахин усан дусал болоод хоорондоо авцалдан газарт унахаар бороо ордог юм.

	Заримдаа борооны хамт том жижиг янз бүрийн ширхэгтэй мөсөн үрэл газарт унадаг. Үүнийг мөндөр гэдгийг та нар мэднэ шүү дээ!

	Мөсөн үрлүүд газарт унах замдаа хайлж амжилгүй тэр чигээрээ унахыг мөндөр гэдэг юм.

	Гэтэл зун цагт түр зуурын хачин бороо ордог удаа ч бий. Тэнгэр цэв цэлмэг, хурц нартай байхад хэсэг зуур бороо ордог. Тийм үед тэнгэр цэлмэг, хэсэгхэн утаа шиг сиймхий цагаан үүл агаарт үзэгддэг.

	Тэр бол жинхэнэ үүл биш усны уур. Тийм уур газраас их биш өндөрт хүйтэн агаарын урсгалд өртөгдөн усны дусал болж хувираад, улмаар тэр дуслууд нийлж хүндрэхийн хамт биеэ даахаа больж том том ширхэгтэй бороо болж газарт унаж байгаа нь тэр ээ.

	Тийм бороо тэр дорхноо арилж, тэнгэр цэлмэг хэвээрээ, өнөөх цагаан утаа шиг үүл ч байхгүй болдог. Ийм бороог зарим газарт яагаад ч тэр юм, «сохор бороо» гэж нэрлэдэг ч удаатай.

	Гэтэл зуны ийм бороог бодвол огт өөр шиврээ бороо намар цагт ордог. Тийм бороо маш жижигхэн ширхэгтэй, хэн нэгэн хүн түүнийг тэнгэрт зориут тэгж манантуулж байгаа юм шиг зүсэрч ирээд хэд хоногийн турш орно. Тийм үед ёстой уйтгартай. Хөлөөр шавхай зууралдаж, тэнгэр зэвхий бүүдгэр болж, хүйтэн шиврээ бороо зогсоо зайгүй шавшина... Эцсийн эцэст намар дуусаж, дахиад зун болдог нь сайхан хэрэг ээ.

	 

	МӨНХ ХАРАНХУЙН ОРОН

	Ус бол их аяламтгай зүйл юм. Ус байгалийн агуу эргэлтээ хийхдээ байнга өөрчлөгдөн хувирч, заримдаа тунгалаг хөнгөн уур манан болж, зарим үед маш жижигхэн дусал болж, заримдаа бүр мөс болдог. Усанд адал явдал их тохиолддог, ус ер нь их ажилсаг, зүгээр «суудаггүй» зүйл ээ!

	Ус газар дээгүүр гол горхи, мөрөн гол болон урсаж, нуур цөөрөм, тэнгис далай руу цутгаж тэдгээрийг усаар дүүргэнэ.

	Ус бас газар доогуур ч урсдаг. Газар дор ч бас гол горхи, нуур цөөрөм бий. Усны жижигхэн дуслуудын шаргуу хөдөлмөрийн үр дүнд газар дор бүхэл бүтэн агуй, хоорондоо хонгилоор холбогдсон, элдэв янзын мөөрөн хаалга, гүүр, хөндлөвч, үзэсгэлэн төгс танхимтай асар том орд харш бий болдог. Энэ бол мөнх харанхуй байдаг орон. Тэнд хэдийгээр пад харанхуй байдаг боловч амьд амьтад бас байдаг. Ямар ч өнгө зүсгүй, тэгээд бас харах нүдгүй тийм амьтад газар доорх агуйн нам гүм нууруудад амьдарна. Тийм амьтад амь зуухын тулд хэрэгтэй зүйлээ үнэрээр нь андахгүй таньдаг учраас тэдгээрийн нүд байхын хэрэггүй ажээ. Шөнийн харанхуйг түшиж амьдардаг сарьсан багваахай олон сарын турш тийм харанхуй агуйд ичиж, тэнд зулзагалдаг. Мөн шөнийн харанхуйд ан гөрөө хийж амь зуудаг ууль, шар шувуу тийм агуйд орогнодог юм.

	Хэзээ ямагт урсаж байнга ажил үйлсээ хийж байдаг мөнхийн ажилч усан дусал уйгагүй «ажиллаж» байж тийм хачин нам гүм, пад харанхуй орчлон-агуйг бий болгожээ.

	Эрт балар цагт газар орноор тэнүүчлэн ан хийж, загас барьж амь зуудаг байсан анхны хүй нэгдлийн үеийн омог хүмүүс орон байшин барьж сураагүй байсан болохоороо, бас тийм агуйд орогнож, тэнд гал голомтоо үүсгэж аж төрөн амьдарч байжээ.

	Харин эртний хүмүүс хүйтэн халуунаас, бас догшин араатан амьтнаас биеэ хамгаалахад байгалиас заяасан тийм бэлэн агуй найдвартай хориг хамгаалалт болж байжээ. Эрт балар цагийн тэр зэрлэг хүмүүс агуйд гал түлж, түүнийхээ дэргэд дулаацаж, тэр гал дээр хоол ундаа хийж иддэг байжээ.

	Эрт дээр үеийн хүмүүсийн түлж байсан галын олон зуун жил болсон үнсэн дотор булагдсан мөлжсөн яс, тэр үеийн хүмүүсийн хутга юм уу сүх нь болж байсан иртэй чулуу, түүгээр үл барам агуйн хананд өнгө ялгаж зурсан зургийг эрдэмтэд зарим агуйгаас олжээ. Тийм зургийг анхны хүй нэгдлийн үеийн хүмүүс урлан зурсан бөгөөд, тэгэхдээ юмны утга санааг сүрхий илэрхийлж, авьяаслаг зурсан байдаг юм.

	Ингэхэд, газар доорх тэр агуйн орныг усны дуслууд яаж бий болгож, яаж гоёж чимэглэснийг сонирхъё.

	Газрын гадаргуугийн ан цаваар ус орж, шохойн чулуу, гөлтгөнө үүлэн цагаан мэтийн усанд амархан уусдаг чулуулгийг уусган зам гаргаж газар дор бүхэл бүтэн гол горхи болж урсана. Тэгж урсахдаа уулын чулуулгийг ус урсгалаараа элээсээр, эцсийн эцэст газар дор асар том хөндий үүсдэг байна. Ийм хөндий зайг Карстын хөндий гэж нэрлэдэг. Эрт дээр үеэс эрдэмтдийн анхаарал татаж ирсэн Югославын Карст гэдэг уулын нэрээр тэгж нэрлэсэн юм. 

	Ус зөвхөн агуй хонгил үүсгээд зогсдоггүй харин зураач шиг түүнийгээ гоёж чимдэг.

	Агуйн хүнхэр тааз, хажуу хананы ан цаваар усны дусал нэвчиж гоожихдоо, агуйн таазнаас тасралгүй баахан уддаг. Ингэхэд зарим дусал газарт унаж амжилгүй ууршиж, зарим нь таазнаас тасарч агуйн шалан дээр унана. Тэгж унасан усны дусал эцэстээ ууршиж алга болдог. Ийнхүү дусал алга болсны дараа агуйн тааз, шалны алинд нь дуслын мөр үлддэг бөгөөд, түүнд янз бүрийн бодис хуримталсан байдаг.

	Ганцхан ширхэг дуслын мөр тун үл ялих зүйл байдаг боловч агуй хонгилд тоо томшгүй олон дусал тоо томшгүй олон жил «ажилладаг» учраас газар доорх ордонд доошоо унжсан мөс шиг, эсхүл утас шиг юм уу, багана шиг олон янзын уран чамин юм бий болдог.

	Агуйн таазнаас доошоо унжсан мөс шиг чулууг бануу, харин агуйн шалнаас тэр банууны өөдөөс дээшээ ургасан чулууг бануунцар гэж нэрлэнэ. 

	Доошоо унжиж ургасан бананцрууд нь хурц үзүүртэй, асар том байдаг, агуйн шалнаас өөдөө цоройж ургасан бануунцар нь аварга том модны хожуул шиг, намхан тагдгар байдаг.

	Доошоо унжиж ургасан олон бананцрын өөдөөс навтгар бануу тосож ургаад хоорондоо нийлж багана шиг болдог. Энэ баганууд нь эсхүл цас шиг цагаан өнгөтэй, эсхүл улаан хүрэн өнгөтэй байдаг. Гэтэл бас агуйн таазнаас гялалзсан саа шиг нарийхан утас унжиж, агуйн хананд цан бүрхсэн нарсны мөчир шиг хэлбэртэй, намхан ой мод шиг зүйл хөхрөн харагддаг. 

	Агуй судлагч эрдэмтэд бамбар асааж, эсхүл тусгай чийдэн тусгаж агуй дотуур явахдаа ер бишийн сайхан гоёл чимэглэл эртний агуйд байгааг олж хардаг байв. Шил шиг өнгөгүй, заримдаа бүүдгэр эсхүл сүү шиг цагаан, эсхүл хар, улаан, ногоон өнгөтэй харагддаг тийм чимэг агуйд зөндөө тохиолддог ажээ. Тийм гоёл чимэглэлийн өнгө хослол хийцийн уран, хэлбэр дүрсний олныг яана! Маш урт, нарийхан дөнгөж хүрмэгц тэр дороо хугардаг урт зүү заримдаа агуйд тохиолдож байхад барьж аваад зангидаж болмоор тийм уян зөөлөн тууз агуйн таазнаас унжаатай байдаг!

	Газар доорх агуй хонгилын ордонд зарим газарт нь бяцхан хүрхрээ нэг янзын чимээ гарган урсаж, чулууг хонхойлгон усан сан бий болгосныг агуй судлагч нар шинжиж үзэхэд, зарим нь маш жижиг, зарим нь тагтааны өндөг шиг хэмжээтэй, тун гоё, хачин эвтэйхэн мөлийлгөсөн үрлэн чулуу хааяа олддог. Тийм чулууг агуйн сувд гэдэг юм. Тийм сувд жирийн элсэн ширхгээс үүсдэг юм. Усан санд байгаа тийм элс усанд элбэг байх шохойн зүйлээр хучигдаж, хүрхрээний усны эрчид үргэлж эргэж холбирохдоо үрэгдэж зүлгэгдсээр хачин мөлгөр болж, өө сэвгүй, хув шиг өнгөтэй үрэл болдог ажээ!

	Газар доорх агуйн орноос олсон гайхамшигт олзоо агуй судлагчид газар дээр гаргаж ирнэ. Янз бүрийн давс, шохойн зүйлээр байгаль бүтээсэн хачин чамин цэцэг, өд шиг сэвсгэр юм, агуйн янз бүрийн гоёл чимэглэлийн дээжээс, эвгүйхэн хүрмэгц бутарч унадаг зүйл гаргаж ирдэг.

	Гэвч агуй хонгил бүхэн тийм гоё сайхан байдаггүй, тэгээд ер нь агуй судлагч нар зөвхөн гоёл чимэглэлийг нь сонирхдог биш. Түүгээр ч үл барам агуйн гоёл чимэглэлийг агуй судлагчид хамгийн сүүлд нь сонирхдог юм. Агуйн судлал бол шинжлэх ухаан учраас агуй судлагч эрдэмтэд юуны түрүүнд газар доорх тэр орчлон, түүний онцлогийг судалдаг юм.

	Түүний зэрэгцээгээр агуйн судлал бол бас спорт, түүний онцгой хэлбэр, ууланд авирах спортын урвуу хэлбэр юм!

	Ууланд авирдаг тамирчид-альпинистууд-өндөр оргил дээр гардаг бол агуй судлаачид нь хэн, хэзээ ч хүрээгүй тийм гүнд байгаа агуй, худаг руу орж судалдаг юм.

	Манай газар дэлхий дээр агуй маш олон, дэлхийн янз бүрийн тивийн янз бүрийн хэсэгт байдаг юм. Зөвлөлтийн Крымд, бас Уралд олон агуй бий. Бас Югослав, Чехословак, Унгар, Франц, Америкт ч агуй олон бий.

	Олон сайхан багана, мөөрөн хаалга, гоёл чимэглэл зэрэг үзэх сонирхох эм ихтэй зарим агуйг тойрон аялагчдын сонирхдог газар болгожээ. Тойрон аялагчдын аяллыг хялбар дөхөм болгохын тулд тийм агуйд цахилгаан шат, жижигхэн вагонуудтай нарийн төмөр зам хүртэл тавьсан байдаг. Тойрон аялагчид агуйн гүн рүү цахилгаан шатаар төвөггүй бууж агуйн урт хонгил дотуур вагоноор аялна. Ядрах зүдрэх юмгүй, зугаалж явахад хэчнээн таатай.

	Заримдаа агуй дотор бүжгийн наадам хийх үеэр газар доорх ордны гоёл чимэглэл хурц чийдэнгийн гэрэлд жигтэйхэн гоё солонгорон, гялалзаж харагддаг юм.

	Агуйд хөгжмийн эгшгээр бүжиглэх, газар доорх намуун нуурын усанд завиар явах нь ховор тохиолддог зугаа цэнгэл бөгөөд, тэгж зугаалахад ид шидтэй ертөнцөд очсон юм шиг санагддаг юм.

	Манай Кунгурийн мөсөн агуйд ч нэг удаа шинэ жилийн сүлд модны наадам зохион явуулж, хүүхдийг урьсан юм. Өвлийн өвгөний газар доорх орчлонг гэрийн сүлд модны чийдэн гэрэлтүүлж, мөнхийн харанхуй орчлонгийн нам гүмийг хүүхэд багачуудын хөгжөөнтэй дуу хоолой сэргээсэн юм.

	 

	ТЭНГИС ЯАГААД ШОРВОГ БАЙДАГ ВЭ?

	Тэнгис зүгээр нэг давстай төдийгүй, тэнгисийн ус гашуун, амтлахын аргагүй шорвог хачин муухай амттай байдаг. Тэнгисийн усыг уух аргагүйн улмаас тэнгис дунд сүйрэлд өртөгдсөн хүмүүс цэнгэг усны нөөцгүйгээс болж цангаж үхдэг явдал санамсаргүй хэрэг биш ээ.

	Тэнгис яагаад тийм шорвог байна вэ? Эрт балар цагт, олон сая жилийн өмнө хуурай газрын асар том хонхорт тэнгисийн ус хуримталж байхдаа цэнгэг байсан гэж эрдэмтэд үздэг. Хожим нь тэнгисийг хэн тэгж шорвог болтол нь давслаа вэ?

	Тэр бол өнөөх мөнх тэнүүчилж, амсхийлгүй ажилладаг усны дусал шүү дээ.

	Манай газар дэлхий дээр байгаа бүх гол мөрөн тэнгис рүү жолоогүй тэмүүлнэ. Гол мөрнүүд алс хол газарт тахирлан мухирлан урсаж, нууруудын нэг талаас нь цутгаж, нөгөө талаас дахин урсаж тэнгист хүрэх аян замаа үргэлжлүүлдэг. Цөм тэнгисийн зүг одно.

	Яагаад тэр вэ?

	Тэнгис, далайн түвшин хуурай газрынхаас ямагт дор байдаг учраас тэр. Ус заавал уруугаа урсдаг. Тэгээд л гол мөрөн бүхэн тэнгис рүү тэмүүлэн урсаж байгаа юм.

	Харин гол мөрнүүд тэнгис рүү цутгахдаа газар дээгүүр буюу доогуур урсаж, урт удаан зам туулахдаа хуримтлуулсан бэлгээ тэнгист аваачна.

	Газар доогуур урссан гол горхи уулын чулуулгийн завсраар урсахдаа чулуулгийг уусгаж, янз бүрийн давсны ширхгийг авч оддог.

	Газар доогуур урсаж байсан гол горхи газар дээр ил гарч урсахдаа газар дээрх гол мөрөн рүү цутгаж газар дороос авчирсан усаа ил урсаж байгаа гол мөрний устай хольдог юм. Газар дээгүүр урсаж байгаа гол мөрөн ч бас хөрс шороог угааж урсдаг болохоор бас давслагийн зүйлийг уусгасан байдаг.

	Тэгсээр гол мөрнүүд тэнгис рүү цутгадаг. Дараа нь... Тэнгисийн усны гадаргуу дээр нар тусаж тэнгисийн ус ууршина. Өөдөө дэгдсэн уур агаарт царцаж усны дусал болоод, биеэ даахаа больж бороо болж газарт унана. Тэгээд газарт шингэж, улмаар газар доорх гол горхи үүсгэн, хэвгий газраа дагаж урссаар, дахин газрын гадаргуу дээр гарч, ил урсаж байгаа гол мөрөнтэй нийлж, цаашаа урссаар тэнгис рүү цутгадаг юм. 

	Тэгээд дараа нь дахиад л ууршина. Ийнхүү хязгааргүй үргэлжилдэг бөгөөд, үүнийг байгаль дахь усны эргэлт гэдэг.

	Харин усны дусал тэнгисээс ууршихдаа анх авчирсан давсны жижигхэн ачаагаа тэнгист орхино. Гэтэл тэнгис рүү цутгаж байгаа гол мөрнүүдийн усанд хэн ч хэзээ ч тоолж баршгүй олон дусал байх бөгөөд байгалийн усны эргэлт хязгааргүй урт хугацаанд үргэлжилдэг учраас, тоо тоймгүй олон дуслын авчирсан өчүүхэн давс хуримталсаар асар их хэмжээтэй болно.

	Ийм л учиртай юм даа.

	Тэнгис шорвог байдгийн учир энэ ээ!

	 

	ХҮРХРЭЭ ЯАЖ ҮҮСДЭГ ВЭ?

	Алс холын Африк тивийн Замбези мөрөнд байгалийн ёстой нэг гайхамшиг байдаг. Тэр гайхамшиг бол одоогоос зуу гаруй жилийн өмнө Английн цуутай жуулчин Давид Ливингстон анх нээсэн хүрхрээ юм. Тэр хүрхрээний нүргээн шуугиан 25 километрийн тэртээгээс сонсогддог. Хүрхрээний дээр байнга тунаран байдаг усан манан 40 километрийн тэртээгээс харагддагийг төсөөлөхөд уг хүрхрээний чадал тэнхээ ойлгогдоно. Африкчууд тэр хүрхрээг Шонгве гэж нэрлэдэг боловч Ливингстон түүнийг Виктория гэж нэрлэжээ. Одоо ч тэр хүрхрээг тэгж нэрлэдэг.

	Нутгийн хүмүүс тэр хүрхрээг шүтдэг, түүгээрээ гайхуулдаг байсан учраас: «Ийм чимээ шуугиан үүсгэдэг уур манан танай нутагт бий юу?» гэж замчилж явсан африкчууд асуугаад, «байхгүй» гэж Ливингстон толгой сэгсрэхээр баярлацгааж байжээ.

	Замбези мөрний ус асар өндрөөс доошоо унасныхаа дараа хаашаа ордгийг Ливингстон жинхэнэ шинжээч хүний хувьд заавал очиж үзэхээр шийджээ.. Тэр, хүрхрээний учрыг нутгийн хүмүүсийн нэг нь ч Ливингстонд тайлбарлаж өгч чадсангүй. Тэр хүрхрээг африкчууд ариун шүтээн мэт үздэг байсан болохоор түүнд ойртож очихоосоо айдаг байжээ. Хүрхрээнд ойртож очих ч үнэндээ осолтой ажээ.

	Гэвч тэр хүрхрээний бүр захад мөрний ус доошоо унаж байгаа тэр эрэг ирмэгт очиж үзье гэж Ливингстон шийджээ. Тэгээд Замбези мөрнийг хоёр салаа болгож хагалсан арал дээр Ливингстон очиж, мөрний ус доошоо унаж байгаа ирмэг газарт мөлхөж хүрчээ. Тэгээд Замбези мөрний ус давчуу хавцал руу урсан унаж байгаа байдлыг Ливингстон нүдээрээ үзэж, тэмдэглэлийнхээ дэвтэрт бичжээ. Замбези мөрний ус тэр давчуу хавцал руу багтаж ядан хүрхрэн орж, асар өндөр усан манан татуулж, хадан дундуур зам гарган урсаж байжээ.

	Үнэхээр сүртэй, үзэсгэлэнтэй байдал Ливингстонд үзэгджээ. Асар их ус хуйлран унахад, түүний хажуугаар усан манан үүл мэт тунаран хөөрч солонго татан эсрэг талын уулын бэлээс үй түмэн горхи урсаж ирэх боловч их мөрний усанд автагдан замхарч байгаа харагджээ!

	Одоо Виктория хүрхрээний дэргэд агуу их шинжээчийн дурсгалын хөшөө сүндэрлэн байдаг.

	Одоогоос зуун жилийн өмнө их шинжээч энх тунх байхдаа харж байсан тэр асар том баобаб модтой ногоон арал шинжээчийн дурсгалын хөшөөний өмнө одоо ч хэвээрээ бий. Замбези мөрний эрэг дээгүүр одоо ч сүрэг заан бэлчиж, бабуин хэмээх сармагчнууд модноос модонд үсрэн дүүлж, тойрон аялагчдад зориулж тавьсан нарийхан төмөр замаар тэр атар зэрлэг ногоон ой шугуй дундуур жижиг вагонууд давхина.

	Виктория хүрхрээ үнэхээр үзэсгэлэнтэй! Энэ хүрхрээтэй өрсөлдөх ганцхан хүрхрээ байдаг юм. Тэр хүрхрээ бол Умард Америк тивд, Америкийн Нэгдсэн Улс, Канад улс хоёрын хил дээр байдаг Ниагара хэмээх хүрхрээ юм. Ниагара хүрхрээ бол ертөнцийн гайхамшиг, тэр аяараа унаж байгаа тэнгис юм. Ниагара хүрхрээг дэлхий дээр хамгийн их өндрөөс унаж байгаа хамгийн хүчтэй хүрхрээ гэж удтал үзэж байсан. Ливингстоны нээсэн Виктория хүрхрээ хүчээрээ Ниагарагийн дараа орж байсан юм.

	Гэвч манай үед, харьцангуй ойрмогхон (1935 онд) Өмнөд Америк тивийн Венесуэла улсын нутагт өөр нэг хүрхрээ нээсэн юм. Тэр их хүрхрээний ус 1054 метр өндрөөс доошоо унаж байгаа юм. Тэр хүрхрээг анх олж нээсэн нисэгчийн нэрээр Анхель гэж нэрлэжээ. Тэр хүрхрээ Карони мөрөн рүү урсаж орсон Чурун голын эхэнд байдаг бөгөөд, одоо дэлхий дээр хамгийн хүчтэй хүрхрээнд тооцогддог юм.

	Тэгэхдээ Анхель, Ниагара, Виктория хүрхрээнүүд бол хосгүй хүчтэй том хүрхрээ юм. Ер нь дэлхий дээр хүрхрээ олон бий. Европ тив, Альпийн нуруу, Скандинавын хойгийн Швед, Норвеги улсад хүрхрээ олон бий. Норвеги улсыг хүрхрээний орон гэж ч нэрлэдэг.

	Манай оронд ч хүрхрээ олон бий. Манай хүрхрээнүүд хүчээр Анхель, Ниагара хоёрын алинд нь ч хүрэхгүй боловч гоц үзэсгэлэнгээрээ тэр хоёр хүрхрээнээс дутахгүй. Карелийн сүрлэг ойд байдаг Суна голын хүрхрээ үнэхээр үзэсгэлэнтэй. Аль XVIII зууны үеийн хаад дээдсийн шадар яруу найрагч Державин шүлэглэн магтсан Гирвас, Пор Порог, Кивач гэдэг гурван сайхан хүрхрээ Суна голын дагуу оршдог юм. Хүрхрээ бол уулархаг газарт голдуу тохиолдох бөгөөд янз бүрийн чулуулгаас тогтсон ёроол дэвсгэртэй гол мөрөн дээр байна. Уулын чулуулгийн дотроос хамгийн зөөлөн нь усанд амархан идэгдэж огцом ирмэг үүсгэдэг бөгөөд тэндээс ус асар их хүчтэй унахдаа ёроолд гүнзгий хонхор үүсгэдэг юм. Гол мөрний ус тасралтгүй урсаж байдаг болохоор хүрхрээний ирмэг газар аажимдаа усанд элэгдэн мөлийж, хүрхрээ гол өгсөн шилждэг байна.

	Хүрхрээ бол өөрчлөгддөггүй мөнх зүйл биш ээ. Хүрхрээ аажимдаа устах тавилантай. Харин тэгж устталаа маш их удна. Жишээ нь Финляндын Иматра хүрхрээ өөрчлөгдсөн шиг хүрхрээнүүд байр байдлаа аажуухан өөрчилдөг юм. Дээр үед алдаршиж байсан Иматра хүрхрээ өнөөдөр хүрхрээгээ болиод гол мөрний дунд байгаа том хөндлөн боргио болжээ. Гэтэл мянган жилийн өмнө Иматра хүрхрээ ямар шуу янзтай байсан, ирээдүйд ямар болохыг хэн мэдэх вэ? Дээрээс унахдаа том том чулуу, бас хайрга хаман унаж байгаа ус бол хамгийн хатуу чулуулгийг ч эвдэх хүчтэй зүйл ээ.

	Одоо боргилон шуугьж байгаа сүртэй хүрхрээний оронд ирээдүйд намуухан урсгалтай гол мөрөн бий болж ч болно.

	Мөнхийн ажилч, мөнхийн хэсүүлч ус ийм л гайхамшиг бүтээдэг юм даа!

	
ГУРАВ ДАХЬ ҮДЭШ : Ойрын саднууд

	ЯАГААД МАНАН ТАТДАГ ВЭ?

	Намар цагт газар дээгүүр манан тунадаг. Тэнгэрт байдаг үүл доошоо бууж ирээд, газрыг зузаан цагаан бүтээлгээр хучсан юм шиг санагддаг.

	Тэнгэрт байгаа үүл, газарт тунасан манан хоёр бол ойрын саднаар ч барахгүй, харин ихэр юм шүү. Үүл ч тэр, манан ч тэр усны маш жижиг дуслаас бүрдэнэ.

	Тэнгэрт байгаа үүлэнд ч тэр, газар дээр тунасан мананд ч тэр усны дуслууд нь усны уураас үүсдэг юм. Тэр уур хүйтэн агаарт оронгуутаа өтгөрч, усны дуслууд болж хувирна.

	Харин усны уур өндөрт гарсан бол үүл болж, газрын гадаргууд ойрхон бол манан болдог. Жилийн дөрвөн улирлын алинд нь ч манан татдагийг та нар мэднэ. Хавар, зун, тэр ч байтугай өвөл цагт манан татсаныг та нар олон дахин харсан байх аа.

	Ус чийг ихтэй, агаарт нь усны уур их хуримталсан гол мөрний, хөндий, нам дор газарт манан ихэнхдээ тунасан байдаг. Өглөөгүүр хөрс их хөрсөн үед манан хамгийн өтгөн байна.

	Тэгтэл нар мандаж газар халангуут өнөөх манан тэр дороо уусан замхарч алга болдог! Манан дахиад л өнгөгүй уур болчхож байгаа нь тэр!

	Манан татах нь байгалийн ерийн үзэгдэл ээ. Харин агаарт хөрж царцаад манан болсон тэр усны өчүүхэн дуслууд хүнд их ашиг тустай байдаг явдал сонирхолтой юм.

	Тариа ногоогоо хүйтэн хяруу элдвийн хортон шавжаас хамгаалахын тулд хөдөө аж ахуйд мананг ашигладаг юм.

	Манангаар эмчилдэг ёс ч бий. Та нарын хэн нэгэнд сүрхий шуухинаа тусаж, хамар битүүрэн, айхавтар ханиалгаж байгааг ээж чинь мэдээд, чамайг халуун устай хувингийн дэргэд суулгахад хувингаас уур савсаж байдаг. Тэр уур бол бас манан шүү дээ! Тэгээд ээж чинь чамайг тэр уур дээр тонгойлгож суулгаад, толгой дээгүүр чинь юмаар хучиж уур дээр баахан байлгана. Үүнийг анагаах ухааны хэлээр утах эмчилгээ (ингаляц) гэдэг юм. Ингэж уураар утуулсны дараа хамар битүүрэхээ байж, амьсгалахад амар болно.

	Бас нян микроб, хортон шавж устгахын тулд гэр орондоо манангаар ариутгал хийдэг. Тэгэхдээ орон сууцад бий болсон хортон шавжийг устгадаг химийн тусгай бодисыг мананд уусгадаг юм.

	Уур мананг ингэж олон янзаар ашиглаж болдог ажээ!

	Би багадаа энэ бүхнийг их гайхдаг сан. Та нарт сонин байна уу? 

	ХОТЫН МАНАН

	Хөдөө тосгонд, тэнгис дээр, ууланд татдаг манан будан бол нэг зүйл. Харин хотын манан бол өөр юм. Хотын мананд сайн сайхан юм огт байхгүй! Хотын манан бол их өтгөн, голдуу утаа, тортгоор дүүрэн байдаг юм. Хотын агаар тун бохир байдаг учраас манан будан тийм утаа, тортогтой байдаг.

	Гудамжинд яваа олон хүний хөлөөр тоос хөдөлж, автомашин явахдаа бас тоос бужигнуулан, утаа хаялж, олон фабрик завод, цахилгаан станцын яндангаар утаа, хөө олгойдож хотын агаарыг бохирдуулна. Энэ тоос шороо, утаа униарын зарим хэсэг нь тэнгэрт хөөрөхөд салхи түүнийг тууж, дэвэн дэлхийгээр тараан замхруулдаг. Харин хүйтэрч, агаарт чийг ихтэй болсон үед утаа, тоос шороо тунахдаа усан хальсаар хучигдаж, хотын дээгүүр өтгөн манан татдаг юм. Тийм манан нүд хорсгож, амьсгалаар дамжин бидний уушгийг утаа, тоосоор дүүргэнэ. Тийм ч учраас хотын манан бол хүний эрүүл мэндэд их хортой зүйлээ.

	Английн нийслэл Темза голын эрэг дээр байдаг Лондон хот өтгөн манангаараа алдаршиж байсан юм. Тэнгис далайд ойрхон учраас тэндхийн уур амьсгал чийг ихтэй, англичуудын дуртай зөвхөн камин зуухнаас гардаг утаа, тортог их учраас Лондон хот тийм их утаа униартай байжээ. Тэр үед камин зууханд дан ганц нүүрс түлдэг байсан бөгөөд одоо тийм зуухыг цахилгаанаар халаадаг болж Лондон хотын утаа хөө эрс багасаж, эрт дээр үеийнх шиг харанхуй утаа бүрхэхээ байжээ. Английн алдартай зохиолч Чарлз Диккенсийн нэг туужид Лондон хотын утаа мананг дүрслэн бичсэнийг дор сийрүүлье.

	«Ноябрь хэмээх арван нэгдүгээр сарын цаг уур тун ч тохьгүй... Утаа яндангаар гарангуутаа газраар нэг тарж, жижигхэн ширхэгтэй хар хялмаа шиг болж том цасан ширхгүүд жаргасан нарны хойноос гашуудан хар өмсгөл өмссөн юм уу гэж бодмоор...

	Газар сайгүй манан татна... Темза голын эхэнд ч манан татаж, ногоон арал, нуга зүлгэн дээгүүр суунаглана; Темза голын адагт манан цэвэр ариун байдлаа алдаж үй олон шургаагийн дунд том (бохир) хотын эрэг орчмын хог новшийн дунд тунарна...

	... Нүүрс зөөдөг хөлөг онгоцны гал зууханд утаа манан дүүрэн; чиргүүл завь болон жижиг завины хажуу ханыг манангийн хөө дарна.... Үдийнхээ хоолыг идсэний дараа давчуухан өрөөндөө тухлан сууж тамхиа савсуулж суугаа хөлөг онгоцны уур унтуутай даргын гансны толгой, багалзуурт ч утаа манан нэвтэрсэн байдаг. Хөлөг онгоцны дээд тавцан дээр чичрэн зогсож байгаа бяцхан усч хүүгийн гар, хөлийн хурууг утаа манан хайр найргүй чимхэлнэ.

	Гудамжинд байгаа хийн дэнлүүний гэрэл энд тэнд утаа манан дундаас сүүмэлзэн харагдана. Бараг бүх дэлгүүр мухлагт хийн дэнлүүг ердийнхөөс хоёр цагийн өмнө асаасан байх бөгөөд, тэгсний нь тэр дэнлүү мэдсэн юм шиг, дуртай дургүй гэрэлтэж байгаа мэт бүдэгхэн харагдана» гэжээ.

	Лондон хотын манан ийм байсан ажээ. Уншиж байхад хамар хоолой хорсох шиг болж, Диккенсийн номын хуудаснаас хуучин Лондон хотын намрын сүүл сарын манан будан бууж, тархсан юм шиг санагддаг.

	Москва хотод тийм манан хэзээ ч татдаггүй. Гэвч Москвад бага зэрэг манан татдаг. Заримдаа Лениний ууланд байгаа Москвагийн их сургуулийн өндөр байшинг өтгөн манан бүрхсэн байдаг. Москвагийн их сургуулийн байшинг үдшийн цагт холоос харахад хурц гэрэл ассан олон цонх нь гэрэлтэж, цамхгийнх нь орой дээр дохионы улаан чийдэн гялалзан харагддаг байтал, харин тийм манан бүрхсэн үед ганц ч чийдэн нэвт харагддаггүй юм. Их сургуулийн байшин бүр харагдахаа байдаг! Дорно зүгийн ардын үлгэрт гардаг ууртай савдаг аваад явчихсан шиг болдог!

	Харин Ленинград хотод бараг Лондон хотынх шиг, ёстой өтгөн манан татна.

	Би Ленинградад байхдаа, намрын нэг манантай өдөр буусан зочид буудалдаа буцаж очих гэж явснаа мартдаггүй юм. Тээр жил дайнаас өмнө юм сан.

	Би буусан буудлаасаа холдоогүй байсан боловч тун удаан явж ирсэн юм. Өөр гудамж руу орж төөрөх бий гэж би айгаад бас гудамж хөндлөн гарах аймшигтай байсан болохоор би тун аажуухан явсан. Бүр хажууханд янз бүрийн гэрэл манан дотроос бүрэлзэн харагдаж байсан. Тэр олон гэрлийн зарим нь өгсөж, зарим нь уруудаж, заримдаа өнгө өнгийн гэрэл харагдан зарим үед цагаан-шар өнгөтэй болж, зог тусан зогсож, дахиад явж байгаа харагдаж байв. Трамвай, автобус, автомашины чийдэн манан дунд харагдсан нь тэр ээ. Трамвайны хонх байн байн жингэнэж, автомашины дохио удаан, чанга хангинаж байсан. Жолооч нар осол эндлээс болгоомжилж машинаа аажуухан явуулж байсан. 

	Тэр цагаас хойш олон жил өнгөрлөө. Хот тохижуулах талаар их ажил хийсний үр дүнд олон зүйл сайжирлаа. Хотын агаар цэвэр байх нь хүний эрүүл мэндэд тун чухлыг бид мэднэ. Тийм ч учраас хотын агаарыг элдвийн хортой хольцоос нь цэвэрлэхийг бид эрмэлздэг юм.

	 

	Фабрик заводын яндангаар гарч байгаа утааны хорт хольцыг агаарт гаргахгүйн тулд зориуд тусгай шүүлтүүр хэрэглэж байна. Тоос шороо дарахын тулд хотын гудамж, талбайг усаар шүршдэг болсон байна. Том хотууд болон Москвагийн шинэ районуудад ногоон мод сөөг их тарьж байгаа нь хэдэн жилийн дараа тэр гудамжнууд цэцэрлэг шиг болно. Одоо ч гэсэн, хавар болж алим, интоорын мод цэцэглэх үеэр явахад, анхилам сайхан үнэртэй цэцэрлэг дотор байгаа юм шиг санагддаг. Москва хотын Комсомолын өргөн гудамж одоо Лениний уулын дээрх Москвагийн их сургуулийн район шиг нэлдээ цэцэрлэг болоод байна. Москвагийн төвд байдаг хуучин гудамж, талбайд ч цэцэглэдэг мод сөөг их тарьж, цэцэг зүлэг зөндөө суулгасан. Ногоон мод сөөг, зүлэг ургамал хэчнээн их байвал, хотод тоос шороо төчнөөн бага болж, хөө тортог бага болох тутам, агаар төчнөөн цэвэр болно. Ер нь хот газрын хортой утаа манан удахгүй бүр алга болох цаг ирнэ гэж үзэж болох юм!

	ЯАГААД ШҮҮДЭР УНАДАГ ВЭ? 

	Зун цагт өглөөгүүр голын усанд орох сайхан. Ус бүлээхэн агаар цэвэрхэн, анхилмал сайхан үнэртэй. Голын эрэг дээрх өвс ургамал дээр унасан жижигхэн усан дуслууд нарны гэрэлд бөнжгөнөн гялалзана. Газар сайгүй усан дусал бөнжийж өвсөн дотор болор шилний үйрдэс цацсан юм уу гэмээр улаан, ногоон, хөх өнгөөр гялтганана. Энэ бол шүүдэр!

	Шүүдэр бол манангийн ойрын садан!

	Шүүдэр үдэш орой унадаг.

	Унасан шүүдэр шөнөжингөө өвс ногоон дээр бөнжийж, өглөөгүүр ууршиж амжаагүй байдаг учраас хүйтэн шүүдэр хөл норгодог.

	Өдөр болсон хойно нарны илчинд хамгийн түрүүнд газар халж, дараа нь өвс ургамал, цэцэг навч, агаар халдаг юм.

	Тэгтэл шөнө болдог. Тэгэхэд хамгийн түрүүнд газар хөрж, газраас гарсан хөнгөн, бүлээн агаар дээшээ дэгдэх бөгөөд оронд нь хүйтэн агаар түрж ордог юм.

	Өвс ургамал, цэцэг навч цөмөөрөө хөрнө. Гэтэл агаарт усны уур байдалтай түгсэн чийг, ямар нэгэн хүйтэн юманд хүрэхээрээ хөрж усны дусал болдгийг бид мэднэ. 

	Харин шүүдэр унахад эргэн тойрны агаарын температур тодорхой цэгт хүртлээ хөрсөн байх ёстой. Өдрийн өөр өөр цаг агаарын байдал, газар нутгийн орших байдлаас болж температурын тэр цэг янз бүр байдаг. Зохих нөхцөл нь бүрдэхээр сая шүүдэр унадаг юм.

	Агаарт усны уур нь хуримталсан үед агаарын температур яльгүй багасахад шүүдэр унаж, өвс ургамлыг усан дусал бүрхэнэ.

	... Өглөө эрт харахад өвс ургамал, цэцгийн дэлбэ, навчин дээр бөөрөнхий сувс бөнжийж, нарны гэрэлд янз бүрийн өнгөөр солонгорч, өвсөн дотор болор шилний хэлтэрхий цацсан юм шиг гялтганана! 

	ЦАС ХААНААС ГАРДАГ ВЭ?

	Цас гэдэг юу вэ? Цас бол тоо томгүй олон, хачин гоё хийцтэй цасан ширхэг бөгөөд маш цэвэрхэн, хэврэг, гялтганасан ширхгүүд тэнгэрээс унан унасаар, газар дэлхий, ой мод, байшингийн дээврийг битүү хучдаг.

	Цас бас бороо шиг үүлнээс унадаг. Тэгэхдээ цас үүсэх нь бороо үүсэхээс огт өөр өө!

	Эрт урьд цагт Петербург хотод (Ленинград хотыг урьд ингэж нэрлэдэг байсан юм) болсон нэг гайхалтай тохиолдлын тухай би нэг номоос олж уншсанаа мартдаггүй юм. Петр I хааны үед, хааны ордонд болсон нэг бүжгийн үдэшлэгийн үеэр уг явдал болсон юм гэдэг. Бүжгийн танхимын агаар муухай үнэртэй, бүгчим халуун байснаас болж, зарим хатагтай муурч унажээ. Тэгтэл нэг авхаалжтай залуу эр сэлмээ суга татан ухасхийж, танхимын цонхыг хагалжээ. Тэгэнгүүт хүйтэн цэвэр агаар танхимд цоргилон орж... гэв гэнэтхэн танхим дотор цас орж, бөөн бөөнөөрөө унасан гэдэг!

	Тэр үед, түүнээс ч нэлээд хожим тэр хачин үзэгдлийн учрыг эрдэмтэд ч тайлбарлаж чадахгүй байсан юм. Цас чухам яаж үүсдэгийг тэр үед хэн ч мэдэхгүй байсан юм!

	Цас бол хөлдсөн усны дусал гэж урьд боддог байжээ. Цас бол бороо ордог тэр үүлнээс унаж байгаа юм гэж боддог байжээ. Харин цасны ширхэг чухам яаж үүсдэгийг саявтархан мэдэж тайлсан бөгөөд, цас хэзээ ч усны дуслаас үүсэж байгаагүйг тайлбарлажээ. Усны дусал царцаж хөлдөхөөрөө цасан мөндөр юм уу, булингартай өнгөтэй мөсөн мөндөр болж, зун цагт аадар бороо ороход хамт унадаг юм. Харин усны дусал нь гоё чамин бүтэцтэй зургаан хошуутай талст маягийн цасан ширхэг болж байсан удаа нэг ч байхгүй. Цас огт өөр янзаар бий болдог юм.

	Агаар тэнгэрт маш өндөрт хөөрөхөд тун их хүйтэн байдаг юм. Усны уур бас тийм өндөрт дэгдэн гардаг бөгөөд тэгэнгүүтээ тэндээ маш хомсхон мөсөн талст болж царцдаг. Энэ бол газарт унадаг цас биш, түүний ширхэг тун ялихгүй бага байгаа юм. Гэвч зургаан талтай тэр цасан ширхэг байнга томорч торнисоор маш гоё хэлбэртэй од болдог. Тэгээд ийм цасан ширхгүүд аажуухан унаж, дээр дээрээсээ овоорон, бөөн бөөнөөрөө газарт унадаг юм.

	Цас хаана, яаж үүсдэг нууцыг тайлсны дараа Петербург хотод болсон тэр сонин явдлын учир утга ч тайлагдсан.

	Ус чийг тун их болсон тэр танхимд гэнэтхэн хүйтэн агаар цонхоор оронгуут, тэнд байсан уур царцаж, мөсөн талст болж хувираад, цас болж унасан нь тэр ажээ.

	ЦОНХ ЦАНТАХААРАА ЯАГААД ЦАСАН ХЭЭТЭЙ БОЛДОГ ВЭ?

	Нэг шөнө гадаа их хүйтэрчээ. Унтаад босоход хүйтэн, цэлмэг өглөө болсон байв. Би сэрээд, цонх руу харсан чинь цонхны шилэн дээр хачин чамин хээ угалз бий болсныг олж харлаа. Миний өрөөнд цонхоор нар тусаж байлаа. Нарны тусгал өрөөний хана, таазанд тусаж, цонхны шилэн дээрх цасан хээг олон өнгөөр солонгоруулж байв. Өд шиг хэлбэртэй урт навч, бас шөнө цонхны шилэн дээр зурагдсан ер бусын цэцэг навч тодхон харагдаж байлаа. 

	Цонхны шилэн дээр бий болсон тийм цасан хээ өглөөний нар тусаж, өвлийн өглөөний бүрэнхий тод хөх тэнгэрт тун ч гоё харагддаг юм...

	Би нэг үдэш галынхаа дэргэд сууж байхдаа, цонхны шилэн дээр цасан хээ үүсдэгийн учрыг өвгөн ааваасаа асуулаа. Мороз Иванович гэж хүндэлдэг хүйтэн агаар тийм хээг зурдаг гэж өвгөн аав надад хэлсэн. Яаж зурдаг юм бэ? Хүйтний өвгөн юугаар зурдаг юм бол?

	Мороз Иванович гуай юугаар тийм хээ зурдаг гэж санана! Усаар зурдаг ажээ. Та бид нар одоо андахгүй мэддэг болсон, агаарт ямагт байдаг усны уураар тийм хээ зурдаг юм. Тийм усны уур бидний суудаг өрөө тасалгаанд ч бас байдаг юм. Хоёр давхар цонхны хоорондох агаарт ч, ер нь газар сайгүй уур бий! Усны бүлээн уур цонхны хүйтэн шилэн дээр буухдаа, тэнгэрийн агаар мандлын өндөрт уур царцдаг шиг царцаж, талст хэлбэртэй мөс болдог юм. Тийм талст мөс маш олон тоотой бөгөөд, тэд дээр дээрээсээ давхарлаж, хоорондоо нийлдэг юм. Тийнхүү усны уур царцаж мөстөхийн тулд бүлээн уурын анхны хэсэг ямар нэгэн юманд торж тунах хэрэгтэй болдог. Цонхны шил арчсан даавууны мөр юм уу шилний яльгүй хотгор гүдгэр, зураасанд уур торж тунадаг юм. Тэгж тэгсээр цонхны шилэн дээр мөсөн цэцэг навч үүсэж нарны гэрэл тусахаар ер бусын гоё өнгөөр солонгорон харагддаг юм!

	
ДӨРӨВ ДЭХ ҮДЭШ : Эльма хутагтын гал

	ЯАГААД ЦАХИЛГААНТАЙ БОРОО ОРДОГ ВЭ?

	Тэнгэрт өтгөн хар үүл тунаж, цахилгаан улалзан цахиж, тэнгэр нижигнэн дуугарч, хувингаар асгасан юм шиг ус газарт бууж, хүчтэй салхинд мод сөөг нахилздаг.

	Аадар бороо орлоо! Байгалийн сүрлэг бөгөөд үзэсгэлэн төгс үзэгдэл ээ!

	Манай элэнц хуланц аадар борооноос айж, сандарч байсан нь санамсаргүй хэрэг биш ээ. Яагаад цахилгаантай аадар бороо ордог, байгалийн ямар хүчээр тийм аймаар салхи үүсэж, их ус бууж, цахилгаан буудгийг тэд мэдэхгүй байсан учраас, хүнд үзэгддэггүй юм бүхнээс хүчтэй тэнгэр, лус савдаг хилэгнэлээ гэж үздэг байсан юм.

	Аянгын тэнгэрийг хамгийн чадалтай, нарны тэнгэрээс ч илүү хүчтэй гэж дээр үед үздэг байсан юм. Өдөр бүхэн ямар нэгэн хугацаагаар нар «харанхуйн тэнгэрт» ялагдаж үзэгдэхээ байдаг учраас нарны эрх мэдэл хязгаартай юм гэж эрт дээр үеийн хүмүүс үздэг байжээ. Аянга бол огт өөр зүйл. Аянга хэнд ч захирагддаггүй, хэзээ дуртай цагтаа цахиж, хүн амьтан бүхнийг айлгадаг гэж үздэг байв! Аянга дураа хүрэхээр хүн, мал алдаг, гэр орой түймэрддэг ээ!

	Гэвч аянга тэр болгон хүнд хор хүргэж, зовоож залхаадаг ч юм биш ээ. Аянга заримдаа өршөөлтэй, хүнд тустай байдаг ч удаа бий. Хэрэв нар хайр найргүй төөнөж, тариа ногоог хатаадаг бол, харин аянга ургац авардаг. Аянгын хамт ширүүн бороо орж, газрын хөрсийг усалсны дараа, байгаль дэлхий тэр аяараа амилан сэргэж, дахин өвс ногоо ургадаг.

	Бидний холын элэнц хуланц аянга, аадар борооны учрыг ойлгодоггүй байсан болохоор, байгалийн энэ үзэгдлээс айж сандарч, бурхан, лус савдагт биширдэг байсан юм. Цахилгаан цахилж, тэнгэр, нижигнэж байгаа нь агаар мандлын цахилгаан тоглож наадаж байгаагийнх гэдгийг одоо үеийн бид мэднэ. Цахилгааны энэ тоглоом, наадмын учрыг тайлбарлах ч тийм амаргүй. Аянга буухаас айж эмээдэг ч зүйн хэрэг! Аянга буухдаа заримдаа дайралдсан хүн амьтныг ниргэж алдаг, модон байшинг шатаадаг, бүдүүн модыг цуу татдаг л даа. Аянгыг хүн амьтанд гэм хал тариагүй байхад нь тосож аваад, газарт шингээхийн тулд хурц үзүүртэй төмөр газарт булж гозойлгодог нь санамсаргүй хэрэг биш ээ. Тэгэхээр, та нарын хэн нэгийг ой шугуйд юм уу хээр талд явж байтал цахилгаан цахиж аянга буувал, өндөр модны ёроолд юм уу бухалдсан өвсөнд орж нуугдаж болохгүй, Осолтой!

	Голдуу бөхжим байсны дараа аянга их хүчтэй буудгийг та нар ажигласан байх аа? Асар том бараан үүл тэнгэрт нүүгэлтэнэ. Тийм үүлийг бид дороос нь хардаг учраас түүнийг өндрөөшөө хэдэн километр зузаан гэж мэдэхэд бэрх ээ? Дороос нь харахад тийм үүл нэг байрандаа тайван байгаа мэт боловч, үнэндээ очиход тийм үүлэн дотор хуй салхи үүсэж, агаар дээш, доошоо сэлгүүцэж байдаг юм. Тийм үүлний хамгийн дээд талд агаар маш хүйтэн учраас тийм агаарт орсон усны уур дорхноо царцаж, хэсэг хэсэг мөс болдог юм. Тэгж үүссэн мөснүүд салхины хүчинд автагдан хоорондоо мөргөлдөж, бутардаг бөгөөд тэгэх зуураа цахилгаан цэнэгтэй болдог. Жижигхэн ширхэгтэй мөс үүлний дээд талд үлдэж, харин томхон нь биеэ даалгүй доошоо унаж, үүлний дулаан агаарт оронгуутаа хайлдаг юм. Гэтэл үүлний дээд хэсэг нэмэх цэнэгтэй болж, доод хэсэг нь хасах цэнэгтэй болсны улмаас эсрэг цэнэгийн хооронд оч улалздаг. Энэ бол цахилгаан цахиж аянга үүсэж байгаа нь тэр! Цахилгаан ойр хавийнхаа агаарыг эгшин зуурт халаадаг учраас агаар тэр дороо тэлж, дэлбэрдэг. Тэгж дэлбэрэхэд их дуу гардгийг бид тэнгэр дуугарлаа гэдэг!

	Та нар үсээ хуванцар самаар самнавал аюулгүй, хомсхон аянга үүсэж болно. Өдөр гэрэл гэгээтэй үед зөвхөн шажигнах чимээ сонсогдоно, харин харанхуйд үсээ самнавал оч гардаг юм. Яагаад тэгж оч үсэрч байгаа юм бэ гэвэл, үс самнахад үрэлт үүсэж, хүний үс, сам хоёр нэмэх, хасах цэнэгтэй болдог юм. Ийнхүү хүний толгойд хомсхон хуурай аянга үүсдэг юм.

	Байгалийн жинхэнэ аянгын үеэр үүлнээс гарсан цахилгаанаар газар, уул, ой мод цэнэглэгддэг. Хэрэв үүл хасах цэнэгтэй, газар уул, ой мод нэмэх цэнэгтэй байвал үүл ба газар уул, ой модны хооронд цахилгаан улалздаг юм.

	Аянга намжихаар, өтгөн бараан үүл замхарч, агаар цэвэршиж, амьсгаа авахад сайн болдог юм. Сүртэй догшноор зогсохгүй, бас ивээлтэй аянгыг эртний славян үндэстэн хүндэтгэн шүтдэг байсан нь санамсаргүй хэрэг биш ээ.

	ЭЛЬМА ХУТАГТЫН ГАЛ

	Оросын тэнгэсээр аялагч Алексей Ильич Чириковын хөлөг онгоц намар орой болсон хойно Номхон дөлгөөн далайгаар аялж явжээ. Усан цэргүүд Аляскийн хойгийн эргийг анх олж нээгээд, гайхалтай сайхан аяллынхаа дараа гэр орон руугаа харж явсан нь тэр ажээ.

	Тэдний буцах замд саад бэрхшээл их тохиолджээ. Тэр намар байн байн шуурга шуурч, усан хуй босжээ. Одоогоос бараг хоёр зуун жилийн өмнөх үеийн хөлөг онгоц одоо Номхон дөлгөөн далайгаар аялж яваа аварга том илчит хөлөг онгоц шиг бат бэх байгаагүй, харин эвдэрч хэмхрэх нь амархан далбаат онгоц байсан болохоор далайн салхи шуурга түүнийг давлагаан дээгүүр дураараа сэгсчиж, дураараа эргүүлж, гуядаж байжээ!

	Тэгтэл, хуучин цагийн хашир тэнгисчид ч үзээгүй тийм айхавтар их хүчтэй салхи шуурга үүсжээ. Үхэхээс өөр гарцаагүй санагджээ. Тэнгисчдийн тамир тэнхээ барагдаж, тэр гаарсан хар салхийг давж гарч чадамгүй болжээ.

	Тэгж байтал хөлөг онгоцны далбааны багана модонд гал улалзжээ. Тийм гал улалзах нь сайн сайхны бэлэг тэмдэг, салхи шуурга намжиж байгаагийн илрэл учраас, зовж зүдэрсэн хүмүүс өвдөг дээрээ сөгдөн сууж, үхлээс мултарсан хувь заяандаа баярласнаа айлтгажээ.

	Хөлөг онгоцны далбааны баганад тийм гал улалзахыг газар бүрийн улс орны тэнгисчид урьд хожид олон удаа үзжээ. Эртний Грекийн тэнгэсээр аялагчид, Америк тивийг анх нээсэн Христофор Колумбын тэнгисчид, анх удаа дэлхийг тойрон аялж, манай дэлхий бөөрөнхий гэдгийг баталсан алдартай далайчин Фердинанд Магелланыг дагалдан явагсад цөмөөрөө тийм галын тухай дурсан бичсэн байдаг.

	Тийм гал улс гээд алга болохынхоо өмнө маш хурц гэрэлтэж, бид бараг сохорсонтой адил болсон. Одоо ч үхлээ гэж бид бодож байтал харин тэр дороо намжсан» гэж Магелланы нэг нөхөр бичжээ.

	Заримдаа хөлөг онгоцны далбааны багана бүхэнд тийм гал бууж, тэр гал доошоо гулгах, хөлөг онгоцны дээд тавцан дээгүүр өнхөрч үсэрч харайж, сүйдтэй юм болдог байсан боловч, хүн амьтан түлэлгүй өнгөрдөг удаа ч байжээ. Тийм гал хөлөг онгоцон дээр эрх хүүхэд шиг тоглож нааддаг байжээ.

	Тийм гал бол агаар мандлын цахилгааны цэнэг бөгөөд харин хүн амьтанд гэм халгүй, номхон гал аа. Тийм галын дараа салхи шуурга үнэхээр намждаг учраас түүнийг тэнгисчид үзээд баяр хөөр болдог байсан нь ч аргагүй.

	Зөвхөн тэнгис далайгаар ч зогсохгүй бас хуурай газарт, хар салхи, цасан шуурганы үеэр ч бас тийм гал улалздаг. Байшингийн орой дээрх шовх ганжир, өндөр модны үзүүр зэрэг өндөр зүйлд тийм гал улалздаг юм. Тийм галыг Эльма хутагтын гал гэж нэрлэдэг. Тэнгисчдийг авран тэтгэгч Эльма хутагтын сүмийн ганжирт тийм гал байн байн улалздаг байсан болохоор дундад зууны үеийн Италийн хүмүүс тэгж нэрлэжээ.

	Тийм аянга буухад цахилгааны цохих хүч буурч, удалгүй салхи шуурга намждаг учраас тийм галыг сайн билэг тэмдэг гэж үздэг нь оргүй зүйл биш ээ. Эдгээр цэнэгүүд нь цахилгааны цохих хүчийг шингээн бууруулдаг юм.

	ЧӨТГӨРИЙН ГАЛ

	Эльма хутагтын гал хөдөлгөөнтэй, давлагааны ирмэг даган бөмбөрч, хөлөг онгоцны тавцан дээр ойж үсэрч байдаг болохоор түүнийг заримдаа чөтгөрийн гал гэж нэрлэдэг.

	Тэрнээс гадна агаар мандлын цахилгаан цэнэгтэй огт хавирахгүй, огт өөр гаралтай чөтгөрийн гал ч бас бий.

	Энэ бол бас байгалийн ховор үзэгдэл бөгөөд, ялангуяа сүсэг бишрэлтэй хүмүүс тийм галаас их айдаг юм. Нээрээ аймаар шүү. Жишээ нь та нар хуучин цагийн булшны газрын дэргэдүүр харанхуй шөнө явж байж гэж бодъё. Тэгтэл... булшны хоорондуур ямар нэгэн гал үсэрч, харайж яваа харагддаг! Энэ чинь юу вэ? Яагаад тийм гал үзэгддэгийн учрыг та нар мэддэггүй байсан бол лав айна байх аа. Энэ галууд бол үхсэн хүний сүнс гал цог болж хувираад, булшин дундуур дуулж бүжиглэж яваа нь тэр гэж хуучны сүсэгтэй хүмүүс үздэг байсан юм.

	Тийм гал өдөр ч гардаг, харин тун сулхан, бүдэг өнгөтэй учраас өдрийн цагт харагддаггүй юм. Пад харанхуй шөнө тийм гал хэдий сулхан боловч, бүр холоос харагддаг.

	Тийм гал намаг дунд байдгийг аян хийж яваа хүмүүс бас олж харсан байдаг юм. Тийм гал зөвхөн газарт наалдсан байдаггүй, бас хүн шиг өндөр байдаг удаа ч бий. Зарим хүн айснаас болж тийм галыг урдаа яваа хүн гэж хараад, тэр гал хачин их гэрэлтэйгээр үл барам бас тунгалгийг нь гайхдаг байжээ! Ёстой л буг чөтгөр шиг! Тэгээд бас та нарын урд яваа тэр өндөр гал та нарыг хурдан явахаар бас хурдан зугтаж, аажуухан явахаар чинь зогсосхийж, гүйцэж очих гэхээр ойртуулахгүй зугтаахыг нь яана! Харин тийм галаас... айхын хэрэг огт байхгүй! Ертөнц дээр учир нь олдохгүй тийм гайхамшиг байхгүй гэдгийг л хатуу мэдэх хэрэгтэй! Тийм галын учир юунд байгааг одоо ойлгож авцгаая.

	Ойлгож ядаад байх ч юмгүй. Тийм гал бол байгалиас гарч байгаа онцгой чанартай хий юм. Тийм хий газрын гүнд, чийгтэй газарт үүсээд, харин газрын гадаргуу дээр гарангуутаа тийм хий агаартай харшиж, тэр дороо шатдаг юм! Хамаг учир ийм л юм даа. Тэгэхээр айх эмээх юм энд огт байхгүй. Тийм хий газрын гүнээс их гарсан бол чөтгөрийн гал өндөр том байдаг, тийм хий бага гарсан бол гал жижиг байдаг юм. Тийм хий их хөнгөхөн зүйл учраас агаарын давалгаанд тун амархан автагдаж, харайж бүжиглэж байгаа юм шиг бидэнд санагддаг. Тийм галын хойноос яваа хүн биеэрээ агаар түрэхэд, тэр гал бас түлхэгдэж, биднээс зугтааж байгаа юм шиг санагддаг юм.

	Газрын гүнд ургамал, амьтны сэг их ялзарч байгаа, хүн малын яс их хуримталсан газраас тийм өөрөө асаж дүрэлздэг, хачин сонин хий гардаг юм.

	Газрын гүнд бас үүнээс өөр хий үүсдэг. Шавар шавхай олгойддог галт ууланд бас тийм хий тохиолддог юм. Тийм галт уул нь ердийн галт уул шиг хайлсан халуун лав хаядаггүй, харин шавар шавхай, ус, нефть, хий гадагш хаядгаараа ялгаатай.

	Нефтийн нөөц ихтэй газарт байнга байдаг нэг зүйл бол шатдаг хий юм. Нефть ихтэй Азербайжанд тийм хий их байдаг. Эрт дээр үеэс, эхлэн газар дороос байнга тийм хий гарч, тэр дороо дүрэлзэн асаж, мөнхийн гал асаж байдаг газар Баку хотын дэргэдхэн бий! Эрт дээр цагт байгалийн тийм хий гардаг газрын дэргэд сүм хийд барьж, хүмүүс түүнийг бурхан шүтээн шиг үзэж мөргөдөг байснаас гадна тийм сүм хийдийг галын шүтлэгийн орон гэж нэрлэж байжээ.

	Чулуун нүүрс ихтэй газраас байнга гардаг уурхайн хий бол уурхайчдын айхавтар дайсан мөн.

	Газрын хөрсний гүнд ургамлын үлдэгдэл аажуухан задарч, харин тэнд агаар байхгүй учраас тийм үлдэгдэл илжирч ялзрахгүй, харин харлаж, нүүрсжиж, чулуун нүүрс болж хувирах үед уурхайн хий үүсдэг юм. Ургамлын үлдэгдэл газарт булагдаж, улмаар чулуун нүүрс болж хувиртал хэдэн зуун мянга, сая жил өнгөрдөг юм. Гэтэл тийнхүү чулуун нүүрс болж хувирсан ургамлын үлдэгдэл нь эрт дээр үед манай дэлхийг бүрхсэн их ой мод байсны үлдэгдэл юм.

	Уурхайн хий бол тун их осолтой. Тийм хий өнгөгүй, үнэргүй, хүнийг сэмхэн хордуулдаг. Хүн бүр хордож гүйцсэн хойноо тийм хий түгснийг мэддэг юм. Уурхайн хий уурхайчдад их гай зовлон учруулдаг юм. Тийм хий уурхайд сэмхэн орж, хүнийг хордуулдаг. Тийм хийгээр хордсон хүнийг даруйхан уурхайн гүнээс гаргаж, агаарт байлгахгүй бол бүр ч осолтой.

	Хэрэв уурхай дотор тийм хортой хий их хэмжээгээр нэвчиж орсон байвал тэр нь ердийн агаартай холилдсоноос болж тэсрэмтгий холимог хий болж, зуурдын гал оч үзэнгүүтээ айхавтар их хүчтэй дэлбэрдэг юм!

	Уурхайд осол эндэл гарч, хүний амь нас үрэгдэх явдлаас урьдчилан сэргийлэхийн тулд одоо үед уурхайнуудад шийдвэртэй арга хэмжээ авч байгаа юм.

	Бид газар дороос нефть, чулуун нүүрс зэрэг түлш гарган авдаг. Тэрнээс гадна, одоо манай гал зуухны өрөөнд цэнхэр дөл гарган шатдаг өөр нэг түлш-байгалийн шатдаг хийг ч бид бас газар дороос гарган авч ашигладаг юм.

	Манай өгөөмөр баян газар нутгийн янз бүрийн хэсэгт байгалийн шатдаг хийн орд олон бий. Якутад, хүйтэн цаг уртай Таймыр арал дээр ч тийм хий их бий. Манай орны бусад олон хотын адилаар Москва хотод ч шатдаг хийг тусгай хоолойгоор дамжуулан маш холоос авчирдаг юм. Харин ямар нэгэн шалтгаанаар байгалийн хийг шууд ашиглаж болохгүй тийм газарт тусгай завод байгуулж, чулуун нүүрс, нефть, мазут тос, шатдаг занар зэргийг зориуд шатааж шатдаг хийг зориут гарган авч ашигладаг юм.

	Тийм шатдаг хийгээр эрт дээр үед айлын гэр орон, гудамж талбайг гэрэлтүүлж байжээ. Одоо ч гэсэн Лондон хотод цахилгаан гэрлийн хажуугаар бас тэндхийн гудамжинд шатдаг хийгээр гэрэлтдэг дэнлүү байдаг гэнэ. Орой болохоор хөнгөн маягийн шат барьсан хүн тийм дэнлүүнүүдийг асааж явдаг нь Диккенсийн үеийг санагдуулдаг ажээ Англичууд хуучин цагийн юмнаас хагацах тун дургүй улс гэнэ.

	... Анд найз нар минь, юмны учир ийм байна даа. Бид яриагаа чөтгөрийн галаар  эхлээд, харин тийм хачин галтай ураг төрлийн холбоотой, намаг газарт бүжиглэн байдаг, харин одоо манайхны гал зуухны өрөөнд асдаг цэнхэр дөлөнд хүрч, бас Лондон хотын гудамжинд тохиолддог хуучин цагийн дэнлүүний тухай ярилаа!

	АМЬД ДЭНЛҮҮ

	Нэг үдэш пионер хүүхдүүд өтгөн ой дундуур гэр рүүгээ харьж явжээ (Молдавт юм гэдэг). Тэгж явахдаа тэд их айж явжээ. Хөл дор нь хуурай мөчир түсхийн хугарахаар цочиж, цамц платьенаас нь мөчир тээглэж татахаар их айж явжээ. Гэвч тэд тун зоригтой урагшлан алхалж, айж сандарснаа хүнд мэдэгдэхгүйг хичээж явжээ. Ер айж эмээх явдлыг давахаар зоригтой хүн болдог учраас тэр хүүхдүүд ёстой сайн эрчүүдийн чанар үзүүлжээ.

	Тэгж явтал нэг охин:

	— Чоно ирж явна! Тэр явж байна! Бутан дотор! Чонын нүд харагдлаа. Аймаар ногоон нүд! гэж ойгоор нэг хашхирчээ.

	Тэгсэн чинь үнэхээр бутан дотор ногоон гэрэл дурайн харагджээ. Гэвч... бусад хүүхэд айж сандрахын оронд учиргүй инээцгээжээ!

	Тэнэг минь ээ, тэр чинь шөнө гэрэлтдэг цох хорхой байна!— гэж нэг жаал хэлжээ.

	Өвсөн дотор, бут сөөгөөд энд тэндгүй ногоовтор гэрэл ассан байжээ. Тэгээд бас тэр гэрэл их хурц, цагаа ойртуулахад хэдэн цаг болж, байгааг харж болохуйц тийм хурц гэрэл байжээ.

	Янз бүрийн тив дэлхийн янз бүрийн газарт амьд дэнлүү зөндөө дайралддаг юм. Тийм дэнлүү бас ховор зүйл биш, манай Молдав улсын нутагт, бас Москвагийн дэргэд, өмнөд Америкийн, ер нь газар сайгүй тохиолддог юм!

	Тийм гэрэлт цохнууд заримдаа хэдэн үдэш дараалан нэг газраа байж, ногоон гэрлээ асаасан байдаг. Харин тэднийг оролдох хэрэггүй. Оролдвол тийм гэрлээ тэр дороо унтраачихдаг юм. Зуны дунд сарын дулаахан сайхан үдэш, өвсөн дотор, замын хажуугийн овгор дээр, бут сөөг дотор тийм гэрэл ассан харагддаг аа...

	Цох хорхой тэгж гэрэлтдэгийн нууц нь тэдгээрийн биед байдаг, олон нарийнхан сүв орсон, өөхлөг эсэнд байдаг ажээ. Тэр хялгасан сүвээр цох хорхой эснүүддээ агаар дамжуулан өгдөг бөгөөд тэгэхэд нь эсийн дотор байгаа бодис нь агаартай харшихдаа гэрэлтдэг юм.

	Тийм цохнуудын дотор далавчтай цох байдаг бөгөөд тэр бол эр цох юм. Эр цохны чийдэн асах нь ховор, асавч уддаггүй. Харин далавчгүй эм цохнууд нэг газраа тийнхүү удаан сууж, чухам хаана байгаагаа найз эр цохнууддаа мэдэгдэхийн тулд, гайхалтай гоё дэнлүүгээ удаан асааж, зуны шөнө хавийнхаа газрыг гэрэлтүүлж байдаг нь тэр ээ.

	Халуун оронд байдаг галт ялаа ч бас хурц гэрэлтдэг. Энэ бол гэрэлт цохны нэг дүрс. Ер нь дэлхий дээр гэрэлтдэг олон янзын цох хорхой бий. Галт ялаа нисэхдээ бас олуулаа хуйлран нисэхийг нь яана. Өмнөд Америк тивийн Амазонка мөрний дагуу оршдог ой модонд тийм ялаа нисэж явааг харсан улс, түүний сонин сайхныг гайхдаг юм. Хэдэн мянган тийм галт ялаа ой дотуур хуйлран нисэж модны навчин дээр мяралзан харагдаж, олон дэнлүүгээ гялалзуулан өөдөө хөөрч, уруудаж байдаг гэнэ. Заримдаа тийм ялаа тэнгэр дүүрэн нисэж, халуун орны аймаар ой шугуйд оройтсон аянчинд ялаа замыг нь гэрэлтүүлж, их тус болдог удаа ч бий гэнэ.

	Тэгтэл бас өөрөө хүйтэн жихүүн туяа цацруулан байдаг бяцхан цох хорхой бас дайралддаг. Тийм жихүүн гэрэл цацруулахыг люминесценц гэж нэрлэдэг бөгөөд, тийм хүйтэн жихүүн гэрлийн цаана шинжлэх ухаан, техникийн бүхэл бүтэн орчлон байгаа, тийм гэрлийг шинжээч эрдэмтэд өргөн хэрэглэдэг ажээ.

	Тийм гэрэлт цохтой төстэй юмыг бид гудамж, дэлгүүр, гэр орондоо бишгүй олж үздэг. Тэр бол урт хоолой дотор, хүйтэн цэнхэр дөл гарган гэрэлтдэг, өдрийн гэрэл юм.

	Тэрнээс гадна, гэрэл гардаг будгийг та нар олж үзсэн үү? Тийм будгаар зурсан чимэглэлийн зураг үзсэн үү? Тэр бүхэн бол бас л хүйтэн гэрэл, өнөөх люминесценц маань байхгүй юу.

	Ер нь хүн байгалийг байнга ажиглаж, байгалийн зарим үзэгдлийг шинжлэх ухаан, техникт гайхамшигтайгаар хэрэглэдэг. Мөн тийм ажиглалтынхаа ачаар, байгаль дэлхийн нандин нууцыг хүн тайлбарладаг удаа ч бий. Зуны шөнө өвсөн дотор хачин сайхан гэрэлтэж байдаг амьд дэнлүүний нууцыг ч хүн бас тэгж тайлсан юм.

	ГАЛТ УУЛС

	Эрт урьд цагт, Италийн Неаполийн тохойн эрэг дээр Помпей гэдэг гоё хот байжээ. 

	Тэр хотын цэцэг зүлэг, мод сөөг элбэгтэй гудамжинд ямагт хөл хөгжөөнтэй, хотын чамин мөөрөн цонх, олон сайхан баганатай гол талбай-форумд бөөн бөөн олон улс цугларч, янз бүрийн бараа таваар дэлгэсэн лангуунууд энд тэндгүй зэрэглэн ярайж, зоолсон тарган морь хөллөсөн сүйх тэрэг ийш тийшээ сүлжилдэн давхидаг байжээ.

	Помпей хот нь рашаан сувиллын хот байсан бөгөөд, Ром хотын соёлт язгууртан хүмүүс нийслэлийн аж амьдралын шуугиан, тайван бус байдлаас түр зуур боловч холдож, биеэ амраах гэж тэнд очдог байжээ. Тэдний барьсан авсаархан лаврингууд мод цэцэг дэлгэрсэн ногоон цэцэрлэгт умбаж, эргэн тойронд нь гантиг чулуун хөшөө сүндэрлэж, усан оргил уран ая эгшиг өргөн цацран. Тийм лаврингийн хана туурганд уран чамин зураг өнгө ялгаруулан зурж, шалыг нь гантиг чулуугаар хийж өнгийн чулуун шигтгээгээр чимэглэж гоё чамин хийцтэй, биед эвтэйхэн модон тавилга тавьсан байдаг байжээ.

	Помпей хотын аж амьдрал амар жимэр хөгжөөн наргиантай энэ цэцэглэн дэгжиж байгаа хотыг газрын хөрснөөс арчих тийм гай гарах сэжиг огтхон ч байсангүй.. Гэвч айхавтар аюул ойртсоор байжээ... Газар яльгүй хөдөлж, тэр хотод оршин суугчид бага зэрэг айж сандарсан боловч, удалгүй тайвширч, газар хөдөлснийг бүүр мартсан бололтой.

	Гэвч Помпей хотоос холгүй байгаа өндөр уулыг хараад санаа нь зовж байсан улс помпейчуудын дотор мэр сэр байжээ. Тэр уулыг дээр үед ердөө л Толгой гэж нэрлэж байсан, одоо Везувий гэж нэрлэдэг. Харин тэр Толгойн оройгоос утаа савсдаг болсоор нэлээд уджээ. Заримдаа утааны хамт галын дөл улалзан үзэгдэж, уулын дотор талд ямар нэгэн нууц ажил өрнөж, урьд өмнө огт сонсогдоогүй хүнгэнэсэн дуу чимээ тэндээс сонсогддог болжээ.

	Хүмүүсийн ой тойнд үлдсэнээр, тэр Толгой-Везувий уул ямагт нам тайван сүндэрлэж байсан бөгөөд, түүний энгэр бэлд тариачдын орон байшин, тариа тарьсан газар, усан үзмийн цэцэрлэг үзэсгэлэн төгс ярайж харагддаг байжээ. Аль эрт дээр үеэс эхлэн хүмүүс тэр уулын энгэр бэл, уулын орой дахь өвс ургамал, бут сөөг элбэгтэй хонхорт малчид хонь малаа санаа амар хариулан нутагладаг байжээ.

	Везувий уул бол унтарсан галт уул гэдгийг хэн ч мэдсэнгүй, түүний дэлбэрч байхыг мэдэх хүн ганц ч байсангүй. Харин газрын гүнээс түрсэн их утаа уулын оройгоос гарч байгааг хүмүүс хараад гайхаж номхон ууланд нь ямар хачин юм болж байгааг мэдэхгүй, дэмий л амаа ангайж, мөрөө хавчисхийдэг байжээ. Везувий уул аль дэвэн галаваас номхон сайхан уул гэж алдаршсан юм санж. Ромын Вулкан гэдэг нэртэй тэнгэр дархны газрынхаа хагас хугасыг энд авчирч, жаал зугаа ажил хийе гэж бодлоо гэж үү? Вулкан гэдэг энэ тэнгэрийн зарлигаар галт уул дэлбэлдэг гэж эртний Ром хотынхон ойлгодог, тэгээд ч галт уулыг Вулкан гэж нэрлэдэг болсон ажээ.

	Помпей хотод юу тохиолдсон тухай одоо ярья. Сүүлчийн нэг өдөр Везувий уулнаас урьд өмнө гарч байгаагүй их утаа олгойдож байсан боловч, Помпей хотынхон ямар нэгэн гай зовлон гарна гэж огт сэжиглэсэнгүй. Ердийн байдлаар лангууны худалдаа өрнөж, талхчид зуухандаа талх болгож, гэрийн эзэгтэй нар зах дээр очих нь очиж, хоол ундаа хийж, юмаа угааж цэвэрлэж байжээ. Тэр өдөр Помпей хотынхон ажил явдлаа түргэн дуусгаад циркт очиж циркийн тоглолт үзэх гэж, эртний Ром хотынхны дуртай наадам болсон гар байлдаан сонирхох гэж яарцгааж байжээ. Тийм гар байлдаанд голдуу боолчууд, циркийн тавцан дээр үхэх тавилантай төрсөн азгүй хүмүүс оролцдог байжээ. Цус урсгасан тийм гар байлдаан ид дундаа орохоос өмнө тэнд очсон хүмүүсийн үхэл ирнэ гэж хэн нь ч тэр гайтай өдөр бодоогүй байх аа. Циркийн тоглолт эхлээд нэлээд удаж байтал гэв гэнэтхэн харанхуй болж, амьсгаа давхцуулсан муухай хий хотоор нэг дүүрчээ. Галт уулсын оройн нүхнээс гарсан их гал, утаа бараг тэнгэр шүүрэн алдаж, хотыг өтгөн хар үнсэн товрог хучсаар байжээ.

	 Айж сандарсан олон бөөн хүн хаашаа зугтаж, хаа хоргодож амиа яаж аврахаа мэдэхгүй харсан зүг рүүгээ эргэж харалгүй зугтжээ. Гэвч Помпей хотын олон иргэн шулуухан гудамжинд, эсхүл гай зовлон өнгөртөл хоргодож амь гарна гэж бодож байсан нуувчиндаа дарагдаж үхсэн гэдэг. Помпей хот тэр аяараа зузаан үнсэнд дарагдсан болохоор тэд хаашаа ч зайлж чадсангүй.

	Помпей хот тийнхүү сөнөжээ. Тэр хотын тухай дурсгал ч баларчээ. Тэр хот газрын хөрснөөс бүр мөсөн арчигдсан. Тэр хот байсан газарт аль хэдийнээ тарианы газар, усан үзмийн цэцэрлэг байгуулжээ.

	Нэг өдөр тарианы газарт худаг ухаж эхэлжээ. Тэгтэл зээтүүний үзүүрт ямар нэгэн хатуу юм тээглэжээ. Ухаад үзсэн чинь нэг гантиг чулуун хөшөө байж гэнэ. Тэгэхээр нь цааш нь ухаж гарчээ. Дахиад л нэг сонин юм олжээ. Тэгсээр байгаад тэр газарт малталт явуулжээ.

	Тэр үед эхлээд тун болхи бүдүүлэг ухаж, газрын гүнээс ухаж гаргасан үнэт дурсгал сэмхэн алга болчихдог байжээ. Тэндхийн газрыг ухаж төнхөж байсан улсад шинжлэх ухаан хамгаас чухал байгаагүй нь ч мэдээжээ. Тэгж байтал ч малталтын ажлыг жинхэнэ дадлагатай хүмүүс, хуучин судлагч эрдэмтэд гартаа авчээ. Тэгсний ачаар эрт дээр үед сөнөсөн хот, түүний байшин барилга, сүм хийд, гудамж талбай дахин нар салхи үзжээ. Харин эртний тэр хотын гудамж хов хоосон, цэцэрлэгт нь усан оргил цацран уянгалахаа байж, гоё сайхан хийцтэй, бараг эвдэрч гэмтээгүй лавринд нь хов хоосон байсан ажээ.

	... Эртний үеийг судлагч, гайхамшигт эрдэмтэн бага Плинийн бичиж үлдээсэн дурсамж Помпей хот сөнөсөн тухай бидэнд хэлж өгсөн юм. Бага Плиний бол тэр аймшигт тохиолдлыг нүдээрээ үзсэн бөгөөд, уг тохиолдлыг түүний алдартай авга ах Их Плиний ч бас үзжээ. Тэр үед бүр өвгөн болсон байсан Их Плиний нь галт уул дэлбэрэх үеэр анд нөхдөдөө тус болох гэж байгаад амь үрэгджээ. Байгалийг сорин судлагч ёстой шинжээч байсан сайхан санаатай тэр өвгөн амьсгаагаа хураатлаа Везувийн дэлбэрэлтийг ажигласан юм гэдэг.

	Галт уулын дэлбэрэлт, газар хөдлөлт, тэнгисийн цалгилт, ер нь газрын гүнд болж байгаа үзэгдэлтэй холбоотой тохиолдлын олон янзын нууцыг эрдэмтэд одоо ч бүр мөсөн тайлбарлаж чадаагүй байгаа юм.

	Геологийн алслагдсан эрт дээр үед манай гариг дэлхийн гадаргуу байнга өөрчлөгдөж ирсэн түүхтэй. Манай дэлхийн бөмбөрцөг одоо ч гэсэн байр байдлаа өөрчилсөөр байгаа юм.

	«Геологийн алслагдсан эрт дээр үе» гэж ярьж байгаа нь хэдэн сая жилийн өмнөх бөгөөд, хэрэв геологийн өөрчлөлтийн тухай яривал тийм өөрчлөлт манай цаг мөч тоолдог хугацаагаар бол маш удаан хугацаанд, бидний жирийн харахад огт мэдэгдэхгүй болдог, гагцхүү эрдэмтэд л тусгай багаж хэрэгслээр хянаж мэддэг өөрчлөлт гэдгийг та нар мэдэж авах хэрэгтэй. Тэгээд бас одоо ч гэсэн газрын бүрхэвч давхарга зарим газартаа өргөгдөж өндөр уул үүсэж, зарим газартаа доошоо сууж, тэнгис далайн ёроолд асар том хонхор үүсэж байдаг юм. Газрын гадаргуугийн маш зузаан үе давхарга хөдлөхдөө дороо байгаа халуун хайлмаг магмыг асар их хүчтэй шахаж, тэр магма нь багтаж ядахдаа газрын гадаргуугийн ан цаваар шургалан түрж газрын гадаргуу дээр олгойддог юм. Тэгж олгойдоход л галт уул дэлбэрч, түүний дараа газар хөдөлж, тэнгисийн ёроол хэлбэлзсэнээс болж тэнгис цалгилдаг.

	Гойд хүчтэй галт уулын дэлбэрэлт хүний ой тойнд үлдсэн бөгөөд, шулуухан хэлэхэд дэлхий дахиныг донсолгосон хамгийн хүчтэй дэлбэрэлт галт уул ихтэй, Индонезийн хүн амьтангүй Кракатау арал дээр 1883 онд болсон юм..

	Тэр дэлбэрэлтийн улмаас Кракатау арлын тал нь алга болсон авч, тэнд хүн амьтан байгаагүй учраас их гай зовлон учраагүй юм. Гэвч тэр дэлбэрэлтийн улмаас асар их амьсгаа боодог хий, чулуу, үнс дээшээ гучин километр, магадгүй түүнээс ч өндөрт оргилон хөөрч, дэлхий ертөнцөөр нэг тарж, тэнгис далайд яваа хөлөг онгоц, газар дэлхийн алсалсан хол байгаа арал, эх газрын зах хязгаар дээр унаж, газар сайгүй маш их гарз хохирол учруулсан юм. Тэнгис цалгилтын улмаас тэнгис далайд аймаар усан шуурга үүсэж, хөлөг онгоцнуудыг живүүлж, хүн мал, байр орон сууцыг нь газрын гадаргуугаас арчин хаяж гучин зургаан метр өндөр бараг есөн давхар байшин шиг өндөр аймшигтай давлагаа бараг бүх дэлхийн далайгаар нэг тарж, Аляскийн эрэгт хүрч, Африк тивийг тойрон Франц, Их Британийн арлуудад хүрч, замдаа үй олон хүн сүйтгэж, асар их байшин барилга эвдэж хэмхэлжээ. Түүний дараа агаар мандалд үнс удаан хугацаагаар бүрхэж, нар мандах шингэх зүгт гал улаан өнгө туяарч, манай газар дэлхийн гүнд нуугдаж байгаа гайхалтай их хүчний уршгаар үүссэн гай зовлонг хүмүүсийн ой тойнд хадаж үлдээжээ.

	Тэгэхээр манай эрин зууны 79 онд болсон Везувийн дэлбэрэлт бас хожим болсон дэлбэрэлт нь хүн амьтангүй Кракатау арал дээр тохиолдсон тэр гай сүйрлийг бодвол хамгийн хүчтэй, хамгийн аймаар тохиолдол биш юм шүү!

	Манай гариг дэлхий дээр галт уул маш олон бий. Одоо ч гэсэн бургилж дэлбэрдэг уул ч бий, аль дэвэн галавт амьсгаа хураасан Арменийн Арарат, Кавказын нурууны Эльбрус, Казбек хоёр шиг унтарсан мөхсөн галт уул ч бий. Эртний геологийн үед Украин, Дундад Ази, Урал, Крымд ч галт уулнууд байсан юм. Одоо ч гэсэн олон галт уул гал дөл улалзуулан, утаа, улайссан чулуу цацдаг тийм галт уул Камчатка, Курилийн арлуудад бий.

	Тэдгээрийн дотроос хамгийн үзэсгэлэнтэй бөгөөд догшин сүрлэг нь Камчаткад байдаг Ключевын толгой юм. Энэ хязгаар нутагт одоо хэдэн арван «амьд» галт уул байдгийн дотроос арван ес нь унтарч сөнөж байгаа зуун тавь гаруй нь аль хэдийнээ сөнөсөн юм. 

	Курилийн арлууд болон Камчаткийн «амьд» галт уулуудыг галт уул судлагчид одоо ч байнга ажиглаж байдаг. Галт уул судлагчид мөндөр шиг асгарсан чулуу, үнснээс айж далдиралгүй галт уулын нүх рүү орж, агаар үзэхээр хатуу хальсаар хучигддаг халуун хайлмаг лав дундуур тусгай салаар аялан явдаг юм.

	Галт уул бол зарим газарт ид оргилон дэлбэрч, зарим газарт дөнгөж амилж, зарим галт уул унтарч мөхөж байдаг. Гэвч галт уул бидний харсаар үүсдэг удаа ч бий. Одоогоос хорь гаруй жилийн өмнө Мексикийн Перикутин суурины ойролцоо тийм явдал тохиолдож, тэр шинэ галт уул Периктутин нэр зүүсэн юм. Нэг тариачин эр эрдэнэ шишийн талбайд ажил хийж байтал, тэнд тариачныг харсаар байтал галт уул бий болжээ. Газраас утаа гарч байснаа, дараа нь чулуу, үнс олгойджээ. Тэгээд улс амьтан цугларч тэр галт уулыг харж сонирхож байх зуур тэднийг харсаар байтал нь галт уул шиг хэлбэртэй-оройг нь тайрсан юм шиг бөгөөд, голдоо асар том аяга шиг хонхортой уул бий болжээ.

	Янз бүрийн улс орны сурвалжлагч нар мэл гайхан, Перикутин суурин уруу яаран очжээ. Тэр сууриныг саяхан болтол цөөхөн хүн мэддэг байсан бол одоо тэр суурин манай дэлхийн хамгийн сонин газар болсон юм. Дээр нэрийг нь дурдсан отгон Плини дахин төрсөн юм шиг олон сурвалжлагч, кино-оператор тэр ер бусын галт уул өсөж томрохыг тал талаас нь ажиглаж, гэрэл зураг, киноны хальсанд буулган авсан юм. 

	Геологийн хэмжүүрээр хэмжих юм бол тун саяхан, одоогоос дөрвөн зуухан жилийн өмнө бас нэг шинэ галт уул бий болжээ. Тэр галт уул Итали улсад, Неаполь хотын ойролцоо бий болсон бөгөөд, түүнийг Монте Нуоза гэж нэрлэсэн нь италиар Шинэ уул гэсэн үг ажээ.

	Гэтэл эрт дээр үед сөнөсөн азай буурал галт уулс байн байснаа дахин сэргэж, хачин сонин тохиолдлоороо дэлхий дахиныг гайхуулдаг. Галт уулын энэ ааш араншныг эрдэмтэд одоо болтол урьдчилан тааж чадаагүй байгаа бөгөөд, тийм уулын хажууд хэнэггүй тайван аж төрөн сууж байгаа улс маргааш юу болохыгоо мэдэхгүй байдаг юм.

	ДУУ ХУУРЫН АГУЙ

	Би жаахан байхдаа өвлийн нэг үдэш өвгөн аавынхаа хамт галын дэргэд сууж, галын дөл яндан дотор дүнгэнэж байгааг чагнаж суухдаа, Финн Мак Куммал буюу Фингал гэдэг нэртэй кельт омгийн хүмүүсийн эртний үлгэрт гардаг нэг баатрын тухай домог олж сонссон юм. Эрт дээр цагт кельт омгийн хүмүүс Франц, Швейцар одоогийн Англи улс оршиж байгаа Британийн арлуудад нутаглаж байсныг ч би мэдэж авсан юм.

	Кельт омгийн хүмүүс, тэдний үр удам өөр өөртөө үлгэр, домогтой юм. 

	Манай Орос оронд Илья Муромец, Алеша Попович шиг бусад эрэлхэг баатруудын тухай үлгэр, домгийг үлгэрчид ая оруулан ярьдаг шиг, ирланд-кельтчууд ч үлгэрээ дуулж ярьдаг, тэгж дуулдаг хүнийг бардууд гэж нэрлэдэг байжээ. Тэр дуучид домогт баатруудынхаа эрэлхэг зориг, элгэн зөөлөн сэтгэл, тэдний сүр жавхлан, алдар гавьяаг магтан дуулдаг байсан юм.

	Шотландын эрэгт ойрхон байдаг Стаффа арал дээр байгаа нэг гайхамшигтай агуйн тухай яриа үүсэж, тэр агуйг Фингалын агуй гэж нэрлэдэг байсны улмаас өвгөн аав саяын ярьсан кельтүүдийн баатрын тухай тайлбарлаж өгсөн юм.

	Фингал баатар эзэн хааны талынхантай яаж байлдсан, аймшигтай тулалдаанаас яаж амьд гарсан тэнгисийн ногоон долгион дунд байдаг хүн амьтнаас буйд нэг арал дээр бүх цэрэгтэйгээ багтах тийм асар том агуйг аварга том биетэй хүмүүс хайртай баатартаа барьж өгсөн тухай тэр үлгэрт өгүүлдэг юм.

	Хүн амьтангүй, дүнсгэр Стаффа арал дур булаасан ид шидээр дүүрэн, тэнд үлгэрийн баатрын сүнс бууж, үлгэр домгийн үйл явдал тэнд орогноно.

	Тэнгисийн давлагаа харьж, арын огцом эрэг уснаас гарахад, сүрлэг сайхан мөөрөн хаалга нээгдэж бүх далбаагаа дэлгэсэн хөлөг онгоц тэр өндөр сайхан хаалга, агуйн гүн усаар гаталж, хаалганд ч тээглэхгүй, хайрга чулуунд ч газардахгүй хөвөн явна.

	Мөөрөн хаалгаар ороход асар том танхимд орсон шиг болж, шар ногоон хөндлөн судалтай, зургаан талтай сүрлэг багана тулаастай байгааг нь харахад эртний бөөгийн сүмд орсон юм шиг санагдана. Үл үзэгдэгч хөгжимчид мөн тийм хөгжмөөрөө ая эгшиг барьж, тал бүрээс гарсан уянга эгшиг таныг тэврэн авах шиг болж, агуйн өнцөг булан бүхэн хөгжмийн эгшгээр дүүрнэ.

	Агуйн шалны оронд нам гүм ногоон давлагаа мэлийж, агуйн зэгэл саарал хана туургыг тэнд ургасан хурц улаан өнгөтэй өвс ургамал чимэглэж, одоо үед бид барилгын хэсгүүдийг цементээр нааж бэхэлдэг шиг аварга том хүмүүс сүрлэг том баганаа бэхэлж наасан цавуу мэт, хооронд нь адилхан зайтай цэгт нямбай татсан хурц шар ногоон судал бараан саарал багануудад зурайн харагдана.

	Агуйн үзэсгэлэнг тойрон аялагчид сонирхон гайхаж, хөгжмийн эгшиг сонсож байснаа, тэр үл үзэгдэгч хөгжимчид бол агуйн хана туурга, таазнаас байнга унасаар байгаа усны дусал агуйн шал болсон усны гадаргуу дээр унахдаа ая эгшиг гарган дуугарч байгааг мэдээд бүр гайхна.

	Харин энэ үзэгдэл гагцхүү ус татарсан үед л тохиолддог юм. Харин агуйд ус дүүрч, боргилсон давлагаа мөөрөн хаалгаар цөмрөн орж, агуй доторх агаарыг шахаж чихцэлдэхээс өмнө агуйгаас гарч амжих хэрэгтэй. Агуйд байсан хий гадагш гарах гэж бухимдсаар, сая нэг мултрахдаа их буугаар зогсоо жолоогүй буудаж байгаа юм шиг дуу чимээ гаргадаг юм.

	Цаг үс үүрд эргэж хувьсаж байдаг болохоор, агуйд дүүрсэн ус дахин харьж, өнөөх агуй мөөрөн хаалгаа дахин нээж, дотогшоо орж сонирхоно уу гэж урина. Агуйн гол танхимын уран чамин барилга, 17 метр өндөр гоолиг баганыг сонирхож, янз бүрийн солонгорсон өнгө, усны дуслын хачин урьхан дуу чимээг чагнана уу гэж урина...

	Ийм агуйг хэн барьж байгуулсан юм бэ? Унтарч сөнөсөн галт уул, тэнгисийн давлагаа, юм бүхнээс хүчтэй цаг үеийн хамтарсан хүчээр тийм агуй бий болсон юм.

	Эрт балар цагт тэр арал дээр нэг галт уул байсан юм гэдэг. Тэр галт уул дэлбэрэхдээ газрын гүнээс улайсмал лав гаргаж хаяжээ. Газрын гадаргуу дээр гарсан лав нь тэр дороо царцаж, хатуу хальсаар хучигджээ. Гэтэл тэр хальсны доогуур халуун хайлмаг лав урсан урссаар хөндий үүсгэжээ. Тэгээд гадуураа тийм хальстай байсан лав халуунаа удаан хадгалсан боловч, аргагүй царцахдаа зургаан талтай намхан шон үүсгэсэн нь алсдаа өссөөр агуйн багана болжээ. Гэтэл шорвог болсон их давстай усны дусал тэр шонгуудыг бүрхэж, аажуухан хатаж ууршиж алга болохдоо, шонгийн ан цав бүхэнд ногоон-шаргал өнгөтэй шохой цугларч агуйн баганад тийм судал тогтоожээ. Тийм ч учраас тэр дээр үеийн агуу хүчтэнүүд бидний одоо хэрэглэдэг цемент шиг юмаар барилга төхөөрөмж гагнаж наасан юм шиг санагдаж байгаа нь тэр ээ. 

	Галт уул дэлбэрэхдээ газрын гүнээс лав гаргасан нь тийм агуй барилгын үндсэн материал болжээ.

	Гэвч тэнгисийн давлагаа, цаг эрин мэт байгалийн бусад хүчин оролцоогүй сэн бол Стаффа арал овойж царцсан том лав чулуу төдийхөн байх байсан.

	Харин тэр лавын хана туургыг ус идсээр байгаад, агуйд орох агуйгаас гарах мөөрөн хаалга үүсгэжээ. Мөн ус цалгиж зайлагдахдаа лаван хана туургыг идэж мөлжсөөр «фингалын хаан ширээ» гэдэг гоё нэртэй түшлэгтэй зөөлөн сандал шиг хонхрыг агуйн хананд бий болгожээ. Агуйн өндөр таазнаас унасан усны дусал жингэнэн дуугарч, агуйн хөндийг үлгэрийн увдистай уянга эгшгээр дүүргэхэд, Кельт омгийн үлгэрийн баатрууд хүний санаанд буудаг нь тэр ээ. Тийм үлгэрийн баатар агуйн ханан дахь «хаан ширээнд» сууж, толгойгоо гараараа тулан, усны хөгжмийн уянга эгшгийг бодол бодон чагнаж суугаа мэт санагддаг.

	Гэвч ус, цаг эрин хоёр бол зөвхөн юм барьж бүтээдэг төдийгүй, харин ч эвдэж сүйтгэдэг ээ. Тэгж эвдэж сүйтгэсний ул мөр-сайхан зорж зүлгэсэн баганын эвдэрхий Фингалын агуйд энд тэндгүй дайралддаг юм. Их олон жил, магадгүй хэдэн зуун мянга юм уу олон сая жил өнгөрсний дараа байгаль өөрийнхөө барьж бүтээсэн энэ гайхамшигт агуйг ч эвдэж устгана. Гэвч, галт уулсын ивээлээр бүтсэн байгалийн гайхамшгийн нэгэн адилаар, Фингалын агуйг ч хүн олон олон жил үзэж сонирхоно оо. Исланд арал дээрх Хар агуйг ч тэр хүмүүс олон жил дараалан үзэж сонирхоно. Энэ агуй бол бас царцсан лаваар бүрдсэн агуй юм. Фингалын агуйд тохиолдсон байгалийн тохиолдол энэ агуйд ч тохиолдож, царцсан лавын дотуур халуун хайлмаг лав олон салаа хоолойгоор урсгасан юм шиг ийш тийшээ урсаж олон хонгил үүсгэжээ. Галт уул унтарч сөнөхөөр, халуун лав урсах нь зогсож, олон хонгил нь хоосрон, тийнхүү олон салаатай (өрөө тасалгаатай) агуй үүсжээ. Энэ агуйн хамгийн гайхамшигтай нь түүний хана туургыг шилээр өнгөлсөнд байгаа юм! Обсидиан гэдэг нэртэй галт уулын шилээр өнгөлсний нь яана. Обсидиан гэдэг тэр галт уулын шил гоё сайхан туяатай саарал буюу улаан өнгөтэй зүлгэхэд амархан. Эрт дээр үед обсидиан шилээр гоёл чимэглэлийн зүйл хийдэг байсан юм. Тэр Хар агуйн обсидиан шилээр өнгөлсөн хана туурга хэчнээн гоёыг та нар төсөөлж чадах боллоо!

	ГАЛТ УУЛСЫН ХӨРШ ХАЛУУН РАШААН

	«Газар дор хүрхрэх чимээ сонсогдож, өтгөн цагаан уур газрын гүнээс сум шиг харван гарахад бас газрын гүнээс эгц өөдөө олгойдсон ус өндөрт гарсан хойноо цацарч, гялтганасан цагаан тоос болж байлаа. Олгойдсон ус эгшин зуур алга болсноо дахин айхавтар нүргээн гарган өөдөө олгойдож, нүдний хараанд өртөгдөхгүй тийм их өндөрт хөөрлөө. Үүл шиг болж тунарсан өтгөн цагаан уур манан дундаас, дахин халуун ус олгойдож, агаарт нумлан тахирлаж буухдаа мөнгө шиг гялтганасан бороо болж байлаа» гэж байгалийн гайхамшигт үзэгдлийн нэг болсон, гейзер гэж нэрлэдэг, байгалийн халуун усан оргилын тухай нэг тойрон аялагч бичжээ. Гейзер гэдэг халуун рашааны оргил бүр дор дорынхоо хуваариар, тогтмол цаг хугацаатай ажилладаг юм...

	Гейзер хэмээх халуун оргилт булаг бол галт уулын шадар хөрш юм. Газар доорх усыг галт уул халаадаг. Тэгэхэд ус хэсэг зуур боргилж оволзох боловч, гадагшаа дэлбэрч гарахын тулд тэр ус нэгдүгээрт буцлах ёстой, хоёрдугаарт тэгж буцлахад нь усны зузаан давхарга саад болдог учраас тэрүүхэн үедээ гадагшаа оргилдоггүй юм. Тэгж байтал ч усны халуун 100 градус хүрч, ус гадагшаа яльгүй цалгин гарч байтал, даралт суларч... бөөн цагаан уур, буцалсан ус хоёр тэнгэрт, маш өндөрт харвадаг!

	Гейзер оргилж дуусахад, эргэн тойронд нам гүм болно. Юу ч болоогүй, зүв зүгээр байсан юм шиг болдог. Түүнээс хойш нэлээд цаг мөч улиран өнгөрч байтал, халуун ус дахиад л тэнгэрт тултлаа харваж олгойддог.

	Галт уулын их хүч хажуухан талд чинь үүрэглэж байгаа халуун усан оргил олонтой, дэлхий дээр ховор газрын нэг - Шинэ Зеландад тохиолдсон шиг, тэр их хүч хэзээ нэгэн цагт багтаж ядан дэлбэрч болзошгүйг байнга сануулж байдаг юм.

	Шинэ Зеланд орон ер нь халуун рашаан булаг элбэгтэй. Тетарата гэдэг буцалмай булгийн усны нөлөөгөөр үүссэн «гантиг-шилэн шаттай хотоороо» Шинэ Зеланд эрт дээр цагт гайхагдаж байсан удаатай. Тетарата гэсэн нь имнэх гэсэн үгээ.

	Ногоон толгодын энгэрт байгаа хонхорт оюу шиг өнгөтэй, цэвэрхэн тунгалаг устай усан сан байх бөгөөд, түүний эргэн тойрны асга хад цас дарсан юм шиг цав цагаан өнгөтэй харагдана. Гейзерийн гейзерит гэдэг уснаас гардаг цахиурлаг тунадас асга хадыг тийм цагаан өнгөтэй болгожээ. Буцалмай ус оргилж, түүний ус хүрч байгаа газар бүхний юмыг гейзерит бүрхэж, цагаан болгодог юм.

	Тетарата хэмээх халуун булгийн ус өргөн сайран дундуур урсдаг байсан бөгөөд, тэр сайр нь гейзеритээр хучигдаад, тансаг нандин цагаан чулуугаар хийсэн гоё гэгч нь шат шиг харагддаг байжээ. Тийм шат Ротохаман нуур руу шулуухан орж, түүний оюу шиг өнгөтэй, гүнзгий усанд замхардаг ажээ. Тэгээд бас шатны гишгүүр бүхний ирмэгээс намирсан, зөөлөн бануу унжсаныг харахад, байгаль бүтээсэн юмаа тэгж гоё чимсний нь гайхаж бармааргүй. Тэр ногоон толгойн орой дээр хүйтэн, бүлээн халуун устай усан сан байх бөгөөд, тэдгээрийн зарим нь усанд ордог онгоц шиг жижигхэн, зарим нь том, гүнзгий.

	Халуун булгийн рашаан хөх мөнгөн тэнгэрийн дор, ногоон өвс ногоон дотуур цагаан гантиг шиг гялалзсан шат дамжин урсаж байжээ.

	Дээр үед үнэхээр тийм гол урсаж байснаа одоо оргүй алга болжээ. Байгалийн энэ хосгүй нандин бүтээлийг галт уул дэлбэрэхдээ устгасан ажээ. Одоо цорын ганцхан асар том гейзер үлдээд байгаа тэр газарт байсан гайхамшгийг гагцхүү тойрон аялагчийн тэмдэглэл л бидэнд одоо ч дүрслэн харуулж байгаа юм.

	Гейзер хэмээх буцалмай халуун устай оргилуурыг анх Исландид нээжээ. Умард бүс нутагт байдаг тэр онгон арал бол дээр үед их далайн гүнээс товойж гарсан асар том галт уул бөгөөд, тэнд халуун усан оргилуур рашаан одоо ч зөндөө олон бий. Исландийн хамгийн том галт уул нь Гекла уул бөгөөд, тэр азай буурал Гекла уулын орчимд том жижиг халуун рашаан олон бий юм. Гейзер хэмээх оргилмол булаг гарсан газар, хөндийгөөр урссан халуун рашааны ойр хавийн чулуу янз бүрийн өнгөтэй гейзеритээр хучигдсан байдаг. Тунгалаг гейзеритээр хучигдсан ургамлын үлдэгдэл шилэн бүрхүүл дотор байгаа юм шиг үзэгдэж, тэгж хучигдсан хус, бургасны навч, тэр ч байтугай цэцгийн судал бүхэн тов тодхон дурайж харагддаг юм. 

	Исланд орон бол галт уул, гейзер хэмээх халуун рашааны эртний эх газар аа. Уулсын энгэрээс мөс гулган бууж байхад, тэдгээрийн дээгүүр гейзерийн халуун уур нүүгэлтэж, буцалмай халуун ус чанх дээшээ олгойдон. Газар доорх халуунд халсан хөрсөн дээр өтгөн ногоон өвс ургамал ургаж, түүний дундуур цэнгэг горхи гялалзан урсаж, гол мөрөн урсана.

	Исландийн хамгийн халуун усан оргилыг Их гейзер гэж нэрлэдэг бөгөөд, үүнээс үндэслэн халуун усан оргилуур бүхнийг «гейзер» гэж нэрлэжээ. Гейзер гэдэг үг нь «ус гадагш хаяг» гэсэн үг ажээ. Исландийн тэр их гейзер хоногт ганцхан удаа оргилдог боловч, түүний тоглохыг гурван цагийн турш гайхан сонирхож болдог юм!

	Дэлхий дээр Исланд, Шинэ Зеланд хоёроос өөр газарт гейзер байхгүй гэж үзсээр их уджээ.

	Гэтэл одоогоос зуу гаруй жилийн өмнө Умард Америкийн Байцат уулын өрх газарт, АНУ-д нэгэн онгон атар газар олжээ. Тэр газрыг дархан цаазат газар гэж зарлаад, Исллоустоны үндэсний цэцэрлэг гэж нэрлэжээ. Иеллоустоны үндэсний цэцэрлэгийн олон гайхамшгийн дотор бас үзэсгэлэнт сайхан байдлаараа Исланд, Шинэ Зеландийн халуун усан оргилыг ардаа хийсэн тийм үзэсгэлэнтэй гейзерүүдийг нээжээ. Эрхэм дээд гэдэг нэртэй асар том гейзер бол Иеллоустоны цэцэрлэгийн гайхамшиг мөн. Түүнээс гадна Дэвүүр, Шилтгээн, Зөгийн үүр, Минут нэртэй усан оргилуур ч бас гайхалтай сонин. Минутный человек гэж нэрлэсэн усан оргил нь яг нэг минут өнгөрөх тутамд усаа олгойдуулдаг учраас тэгж нэрлэжээ. 

	Гэвч өөр оронд нээсэн нэг оргил энэ усан оргилын алдар цууг даржээ. Энэ нь гейзер олдсон дөрөвдөх орон манай Камчаткад саявтархан олж илрүүлсэн «Цаг» гэдэг халуун усан оргилуур юм. Камчаткад гейзер байдгийг ер нь аль дээр үеэс мэднэ. XVIII зууны үед Камчаткаар аялсан оросын гайхамшигт аялагч Степан Петрович Крашенников тийм гейзерийн тухай бичсэн байдаг. Эрт дээр үед ийн юм заримдаа оргүй мартагддаг болохоор, тэр гейзерийн тухай ч манайхан үе үе мартчихдаг байжээ. Ширүүн уур амьсгалтай Камчаткийн уул нуруудын цаана, хүн хүрэхэд хэцүү нэг газарт нандин тансаг халуун усан оргилуур бий гэж хэн ч зүүдэлсэнгүй уджээ. Тэндхийн халуун усан оргилууд тун үзэсгэлэнтэй, гайхмаар сайхан, Гейзерная голын сүрлэг хөндийн хөрсийг газар доорх халуун халааж байдаг учраас тэнд үргэлж ногооноороо байдаг.

	Гейзер бол байгалийн гайхамшигт үзэгдэл юм. Гэвч, байгалийн бэлгийг тун чадамгай ашиглаж сурсан хүн гейзерээс оргилдог байгалийн халуун усыг ашиглалгүй их удсан нь бас гайхалтай. Хүйтэн уур амьсгалтай, умард бүсийн Исланд оронд ч тийм халуун булаг шандыг ашиглаж огт чадахгүй байсан юм. Харин нутгийнхан түлшээр их гачигдсан явдал исландчуудад тийм халуун усыг ашиглах тухай аргагүй бодогдуулжээ.

	Дэлхийн хоёрдугаар дайнд Исланд оролцоогүй боловч дайтаж байсан улсуудын цэргийн тээврийн хөлөг онгоцнууд түлш ачсан хөлөг онгоцыг Исланд руу нэвтрүүлэхгүй байсан учраас, тус орон түлшээр дутаж их зовлон үзжээ. Чухам тэр үед л исландчууд байгаль бэлэглэсэн тэр халуун усыг хоолойгоор дамжуулан орон байшиндаа оруулжээ. Одоо тэндхийнхэн үнэ төлбөргүй тэр буцалмай усаар зөвхөн орон сууцаа дулаацуулаад зогсохгүй, бас гадил, усан үзэм, өргөст хэмх, улаан лооль, кактус, сарнай цэцэг ургадаг шилэн бүхээг дулаацуулж байна.

	Манай Камчаткад, үнэ хямдтай цахилгаан эрчим хүч боловсруулж гаргах халуун усны цахилгаан станцыг халуун булгуудын хөндийд байгуулж байна.

	Эртний Вулкан бурхан бүхэн догшин ширүүн дэлбэрэлтээрээ хүн амьтан айлгаж байх албатай биш. Тэр бурхан одоо бидний ашиг тусын тулд зүтгэгч ээ.

	
ТАВ ДАХЬ ҮДЭШ : Цөл дэх хонхны дуун

	САЛХИ ЮУНААС ҮҮСДЭГ ВЭ?

	Ой доторх моднууд мөчрөөрөө дэвсний улмаас салхи гарч байгаа юм гэж би бага байхдаа боддог байсан юм. Гэтэл үнэн хэрэг дээрээ очиход агаарын урсгалаас салхи үүсдэг, тэгж урссан салхи модны мөчрийг хөдөлгөдгийг би мэдээд их гайхсан!

	Газар дээгүүр агаар урсаж хөдөлж байдаг. Харин агаар бол өнгөгүй тунгалаг зүйл бөгөөд, бидний эргэн тойронд агаар дүүрэн байгааг бид агаар хөдөлгөөнтэй болсон хойно л сая мэддэг, тэгээд ч заримдаа салхийг үл үзэгдэгч гэж нэрлэдэг нь санамсаргүй хэрэг биш ээ!

	Зам дээр тоос гозойж харагддаг. Тэр бол агаар хөдөлж, тоос шороог тууж яваа нь тэр ээ. Явж байтал толгой боосон алчуурыг хуу татаж, үс гэзэг ширэлдтэл хийсгэдэг. Энэ бол бас л агаар хөдөлж байгаагийнх. Агаар ер нь байнга хөдөлж байдаг зүйл ээ. Их, бага халсан агаар байраа солих гэж зүтгэснээс тийм хөдөлгөөн үүсдэг юм. Халуун хий хөнгөн учраас дээшээ дэгдэж, түүний оронд тунасан хүйтэн, хүнд хий түрж ордог. Гадаа хүйтэн байхад хаалгаа онгойлгоод үз л дээ. Тэгэхэд агаарын хөдөлгөөн та нарт ил үзэгдэнэ. Хөл рүү чинь хүйтэн агаар үлээж, тасалгааны халуун агаар дээшээ дэгдэж гадагшаа гарна. Тийнхүү үүдээ удаан онгойлговол тасалгаанд чинь бараг гадаахтай адилхан хүйтэн болно. Яагаад тэр вэ гэвэл, халуун агаар дэгдэж алга болоод, оронд нь хүйтэн агаар дүүрч байгаа юм.

	Тэгэхээр халуун, хөнгөн агаар өөдөө хөөрч, нэлээд нягт бөгөөд хүнд, хүйтэн агаар дор тунадаг. Тийм агаар байраа солилцох гэж эрмэлзсэнээс болж агаарын хөдөлгөөн үүсдэг. Агаарт байгаа хийн зүйл ийм хуулиар хөдөлж байдаг юм.

	Ширүүн догшин шуурга, хөнгөн сэвэлзүүр салхи алин боловч ийм хууль зүйн дагуу үүсдэг юм!

	Тэгэхээр агаар нилдээ хөдөлгөөнтэй байдаг. Тийм агаар нэг газраас нөгөө газарт шилжиж, тун ээдрээтэй замаар замнах бөгөөд, ойрын үед цаг уур ямар байх тухай юм уу, эсхүл бүхэл бүтэн долоо хоног бороо шавшиж, хойноосоо салхилж байгааг тайлбарлаж радиогоор ярихдаа дурддаг циклон (хуйлраа) антициклон (эсрэг хуйлраа) хэмээх салхины, урсгал үүсдэг юм. Салхи бол цаг уурын байдалтай холбоотой, салхи бол ургац ямар байхыг шийдвэрлэдэг, ер нь салхи манай аж амьдралд олон зүйл шийдвэрлэдэг. Агаарын урсгалыг цаг уур судлагч нар үргэлж ажиглаж байдаг, салхины зүг чиг, замыг тэд судалдаг бөгөөд их хүчтэй салхи-шуурга, их салхийг цаг уур судлагчид сайн таньж Мэпи, Салли, Флора, Ширли гэх мэтчилэн нэрлэдэг.

	Дэлхий ертөнц дээр салхилдаг салхи үй түмэн янз учраас цөмийг нь энд яаж тоочих вэ, цөмийг нь хэрхэн тогтоох вэ? Дэлхийн тодорхой нэг хэсэгт, жилийн тогтмол нэгэн улиралд үүсээд, тоотой хэд хоногийн турш салхилдаг орон нутгийн чанартай салхи ч бий. Жишээ нь: Нил мөрөн үерлэхээс өмнө эхлээд тавь шахам хоног салхилдаг, Сахарын цөлийн хамсин гэдэг салхи Египет улсад салхилдаг. Хамсин гэсэн нь тавь гэсэн үг ээ. Эх газар, далайд янз бүрийн элсэн шуурга, хар салхи, их салхи, усан шуурга үүсдэг.

	«Энэ жилийн хамгийн хүчтэй Ширли хэмээх их салхи өчигдөр номхон дөлгөөн далайн зүгээс Японы арлууд руу секундэд 50 гаруй метр хурдтай ирэв» гэсэн товчхон мэдээ хэвлэлийн хуудсанд хэзээ ч бүү мэд гарсан даг. Тийм Ширли ямар их гай тарьдаг гэж санана! Тийм салхи «английн ачааны усан онгоцыг хөмрүүлж, японы жижиг хөлөг онгоцыг зогсоолын хана руу савж дор нь живүүлсэн... Бас нэгэн хотод химийн заводын арван таван метр өндөр яндан нурлаа, тэнд тэглээ... энд ингэлээ... гэх мэтчилэн хэвлэлийн мэдээнд гардаг. Тийм Ширли гэдэг их салхи замдаа Японд баахан гай тараад, дараа нь Агнуур тэнгист очих жишээтэй. Ширли гэдэг их салхи тун горьгүй зүйл! Ширли, Мэри, Салли гэдэг их салхи бүхнийг эрдэмтэд ажиж судалдаг, тийм их салхи ойртож явааг эрдэмтэд урьдчилан мэдэж, шуурганд нэг ч хүнийг хэлмэгдүүлэхгүйн тулд зохих арга хэмжээ авахыг хүн амдаа радиогоор урьдчилан зарладаг.

	Тайфун хэмээх их салхи бол халуун оронд үүсдэг хуй салхи, халуун орны циклон бөгөөд, муссон гэдэг улирлын салхи зүг чигээ өөрчилсний дараа тийм тайфун Япон, Хятад, Индонези улсын нутгаар дайрч салхилдаг юм. Тийм салхины зүг чиг жилд хоёр удаа, өвөл зун хоёрт давтагддаг.

	Зуны цагт хуурай газар усыг бодвол түргэн халдаг учраас тийм муссон салхи байнга далай тэнгисээс хуурай газар руу салхилж, далайн хүйтэн салхи хуурай газарт ирдэг. Харин өвөл цагт тийм салхины зүг эсрэг тийшээ өөрчлөгдөж, муссон салхи хуурай газраас тэнгис рүү салхилдаг. Ази, Африк, Австралийн дулаахан өвөл болдог нутагт тийм муссон салхи салхилдаг бөгөөд, Энэтхэг улсыг хэзээний тийм муссон салхины орон гэж тооцдог юм. 

	Муссон салхи хүний аж амьдралд асар их үүрэгтэй салхи юм. Зун болохоор тийм салхи тэнгисээс бороо авчирч, муссон салхи салхилдаг улс оронд хавар болж, удаан аагим халуун сар өдрүүдийн үе дуусаж түмэн бодис хур амсан сэргээдэг. Аж амьдрал сэргээсэн тэр муссон салхийг амьтай бүхэн ерөөж, цээж дүүрэн амьсгаа авдаг! Энэтхэгийн яруу найрагчид шүлгээ муссон салхинд зориулдаг нь санамсаргүй хэрэг биш ээ.

	Муссон салхийг хүн бүр эрт дээр үеэс мэднэ. Эрт дээр үеийн араб, хятад, финикийн тэнгисчид тийм салхийг ашиглаж байжээ. Европчууд муссон салхийг арай хожуу мэддэг болсон юм. Эрт дээр үеийн байлдан эзлэгч (манай эрин зуунаас өмнөх V зууны үеийн) Александр Македонскийн тэнгисчид муссон салхины мэдээ сэлтийг анх авчирчээ. Александр Македонский байлдан эзлэх аян хийж Энэтхэгт хүрсэн юм. Цэргүүд нь цаашаа явахаас татгалзсан учир Александр Македонский Инд голын хөндийд хүрээд зогсжээ. Александр Македонскийн хагас цэрэг буцахдаа тэнгэсээр буцжээ.. Инд голын хөндийд байхдаа Александр Македонский хөлөг онгоц дархлаад, өөрийнхөө нэг жанжин Неархаг тэнгисийн цэргийн ерөнхий командлагчаар томилжээ Зүг таарсан муссон салхины аясаар грекийн тэнгисчид, Энэтхэгийн тэнгисийн эрэг дагуу зорчих зуур, муссон салхины байр байдлыг Неархаг ажиж тэмдэглэж авчээ.

	Александр Македонскийн тэнгисчдийг муссон салхи хөөж, аян замд нь түшиг болжээ. Атлантын гадаад далайд, умард, өмнөд хоёр халуун орны хоорондуур байнга салхилдаг пассат гэдэг салхи мөн Христофор Колумбын далбаат хөлөг онгоцыг түрж өгсөн юм. Тийм муссон салхийг дундад зууны үеийн тэнгисчид «худалдаа арилжаанд тустай зөв салхи» гэж нэрлэсэн нь аргагүй зөв байсан. Далбаат хөлөг онгоц ноёрхож байсан тэр үед, хөлөг онгоцыг Атлантын далай гатлуулан хуучин ертөнцөөс шинэ ертөнцөд хүргэдэг байсан гол хүч нь тийм муссон салхи байсан юм. 

	Муссон, пассат... гэдэг үгийг сонсохоор, алс газарт зорчиж, адал явдалд учирч байсан тойрон аялагчдын замын шорвог салхи амтагдах шиг болдог. Жюль Верний бичсэн роман, шинэ эх газар, арал, далай тэнгис анх нээсэн аянчдын наргиантай явдлаар дүүрэн аялал санагддаг. Хязгааргүй их далайн дөлгөөн ус, давлагаан дундуур хурдалж яваа хуучин цагийн далбаат онгоц заримдаа нүдэнд үзэгдэж эсхүл догшин шуурга үүсэж эргэн тойронд хав харанхуй болж, бяцхан хөлөг онгоцыг аварга их давлагаа ийш тийш нь шидэж, баганын нь хугалж, дээд тавцан дээр байсан юм бүхний нь арчиж хаяж байгаа үед хөлөг онгоц хүн амьтнаа аварч байгаа зоригт ахмадууд заримдаа нүдэнд үзэгдэх шиг болдог оо. Эсхүл далбаат хөлөг онгоцнууд бөглүү эргүүлэгт орчхоод, хэдэн долоо хоног хөдөлж чадахгүй нэг газраа зогсож байгаа далбаат онгоц ярайсан Атлантын далайн өргөрөгт далайн ус царцсан юм шиг хөдөлгөөнгүй болсон нь үзэгддэг. Тийнхүү удсаны улмаас хоол хүнс, цэнгэг ус дуусаж байхад, өнөөх аминд ордог сайхан салхи хэзээ салхилахыг хэн мэдэх билээ! Тийм салхи хэзээ үүсэж хөлөг онгоцны далбааг цүрийтэл үлээж, далбаат онгоцнууд шинэ нээсэн газар руу хэзээ хөдлөхийг бүү мэд ээ! Эсхүл өмнөд тэнгисийн аралд та хүрч, шүрэн далан, кокос самартай пальм хэмээх мод, гэдэс дэх уутандаа зулзагаа хийсэн хачин амьтан, эсхүл «кукабарра» гэдэг нэртэй инээдэг шувууг харж байгаа мэт санагдаж ч болно. Алс газар аялуулдаг гайхамшигт салхи-муссон, пассат ер нь олон хачин юм та нарын ой тойнд үүсгэж магад аа!

	Тойрон аяллын тухай ном сударт янз бүрийн өргөрөгт үүсдэг, бриз хэмээх эрэг орчмын салхины тухай байн байн дурсдаг. Тийм салхи зөвхөн тэнгисийн эргээр ч зогсохгүй, бас нуур, Москвагийн юм уу Рыбиных шиг асар их усан сангийн дэргэд салхилдаг юм. 

	Бриз гэдэг салхи хоногт хоёр удаа, өглөө, орой хоёрт зүг чигээ өөрчилдөг өө. Та нар мэддэг болсончлон өдрийн цагт хуурай газар усыг бодвол түргэн халж, халуун салхи тэнгис далайн зүг салхилж тэнгисээс сэрүүн салхи хуурай газар уруу салхилах нь аагим халуунд тун таатай байдаг. Харин шөнө болохоор уг байдал эрс өөрчлөгдөж, хуурай газар усыг бодвол түргэн хөрөхөөр, тэнгисээс зөөлөн бүлээн салхи эрэг рүү үлээдэг...

	... Хуурай газар, тэнгис далай дээгүүр олон янзын салхи салхилдаг. Бүгдийг нь тоочих арга алга. Харин би энд товчхон өгүүлмээр нэг янзын салхи бий.

	Тэр салхи бол онцгой салхи бөгөөд, гайхамшигтай, заримдаа бүр ид шидтэй аймаар үзэгдэл үүсгэж, хуучин цагт харанхуй бүдүүлэг хүмүүсийг айлгаж сүрдүүлж байсан юм.

	Зарим үед цустай бороо ордгийг та нар олж сонссон уу? Эсхүл бүр наргиантай, мэлхийтэй бороо, хуучин цагийн зоостой юм уу, жүржтэй борооны тухай сонссон уу? 

	Тийм бороо үнэхээр ордог юм шүү! Тийм бороо ховор тохиолддог нь ч үнэн, тэгэхдээ түүний тухай хуучин цагийн ном судраар үл барам, заримдаа манай одоо үеийн сонин, сэтгүүлээс ч олж уншиж болно.

	Энэ бол бас л байгалийн ер бусын гайхамшигт үзэгдэл ээ.

	Байгалийн тийм үзэгдлийг бид өнөөдөр зөвхөн гайхдаг. Гэтэл хуучин цагт бүдүүлэг харанхуй хүмүүс тийм үзэгдлээс учиргүй их айдаг байсан юм. Тэр ч аргагүй. Бид одоо Саран дээр очоод байгаа үед, ямар нэгэн улаан борооноос айхгүй, харин чухам ямар учраас тийм бороо ордгийг л мэдэхийг хүснэ. Хуучин цагт тийм улаан бороог ямар нэгэн аймшигтай гай зовлон ойртож байгаагийн шинж гэж үздэг байсан юм! Тийм борооны дараахан элдэв цуурхал үүсэж... гудамжинд, зах зээл дээр шивэр авир ярилцдаг байсан юм... Зарим нь айхавтар өвчин тахал гарна гэж, зарим нь газар хөдөлнө, үер болно, эсхүл хавьтсанаа цөлбөн устгах айхавтар дайн болно гэж цуурхдаг байжээ. Заримдаа тийм зөн үнэхээр биелэгддэг байсан боловч, тэр нь зөвхөн тохиолдлоос хэтрэхгүй байсан юм. Ер нь тийм цусан бороо ороогүй байхад ч хот суурин газрууд байгалийн хэлмэгдэлд өртөгддөг шүү дээ. Байгалийн элдэв хэлмэгдэлд улаан бороо ямар ч холбогдолгүй бөгөөд, тэр бороо бол байгалийн үзэгдэл төдийгөөс хэтрэхгүй зүйл ээ!

	Улаан цусан борооны шалтгаан нь салхи юм. Тийм ээ, хүчтэй шуурга хуй салхи юм.

	Урган хэмээх шуурга бол маш их хүчтэй салхи аа. Тийм салхи элсэн цол дундуур гарахдаа баахан улаан элс шороо хамж аваад хаашаа ч хамаагүй хуйлран оддог. Тэнгэрт гарсан тэр элс шороо усны дусалтай холилдож, усны дуслуудыг улаан, цус шиг өнгөтэй болгодог ажээ. Хүрэн улаан үүл бидний зүг нүүгэлтэн ирж, нарыг халхлахад орчлон дэлхий хав харанхуй боллоо гэж бод л доо. Тэгтэл цахилгаан гялс хийлээ. Тэнгэр нижигнэлээ. Тэгтэл ч улаан усан бороо асгарлаа. Гэтэл чухам ямар учраас ийм цусан бороо ордгийг мэдэхгүй бол хэн ч айж таарна!

	Улаан бороо орохын шалтгаан нь заримдаа хуй салхи байдаг.

	Смерч (догшин салхи) хэмээх хуй салхи бол онцгой янзын салхи юм. Тийм хуй салхи эрчилж, хуйларч салхилдаг бөгөөд хуурай газарт үүсэхээр элс шороо хамж, далай тэнгист үүсвэл ус хамж аваад өндөр гэгч нь багана шиг гозойн оддог. Тийм хуй салхи асар их хүчтэй эргэлддэг, хэрэв тэнгист яваа хөлөг онгоц тийм салхинд өртөгдвөл тийм хөлөг онгоцыг хуй салхи том ч гэсэн хамаагүй сорж аваад, хүүхдийн тоглоом шиг эвдэж сүйтгэдэг юм. Хуурай газарт үүссэн тийм хуй салхи ургаа модыг үндсээр нь ховх татаж, байшингийн дээврийг хуу татан хаяж аймшигтай гай зовлон тарьдаг юм. Заримдаа тийм хуй салхи намаг дайрч гарахдаа түүний усыг нь тэнд байгаа амьд юм бүхэнтэй нь, улаан өнгөтэй жижигхэн шавжтай нь хамт сорж аваад туйлдаг. Тэгээд тэр усаа өөр газарт бороо болгож хаядаг. Өнөөх «адтай борооны» нэг хэлбэрийн нууц энэ бөгөөд энд хортой адтай юм огт байхгүй. Та нар учрыг нь ойлгоо биз ээ.

	Зарим үед хуй салхи намгийн усыг тэнд байсан мэлхийтэй нь хамт сорчихдог. Тэгэхэд хөөрхий мэлхийнүүд агаарт сарвалзан хийссээр, хүний дээрээс бороо шиг унадаг. Түүгээр ч үл барам хуй салхи овоолоостой байсан, сайн болж гүйцсэн жүрж хамж аваад, дараа нь жимсээр бороо орсон, бас нэг удаа тийм салхи хуучин цагийн зоорийг малтаж баахан зоос мөнгө авч, мөнгөөр бороо оруулсан тухай мэдээ сонинуудын хуудсанд гарч байсан удаатай!

	Харин янзын ааштай хуй салхи янз бүрийн хэрэг явдал, гай зовлон тарихын хажуугаар бас инээдтэй явдал гаргадаг юм! 

	Салхи бол асар их хүчтэй зүйл. Салхийг хүн аль хэдийнээ номхотгоод, өөртөө ашиглаж байгаа юм. Тэнгист яваа далбаат онгоцыг салхины хүчээр явуулж, салхины хүчээр салхин тээрэм хөдөлгөж, үр тариагаа тээрэмдэн гурил хийж ирсэн юм. Одоо ч салхины хүчээр тээрэм ажиллуулдаг. Харин одоогийн салхи өөрөө үр тариа тээрэмддэггүй, хүнд хэрэгтэй ажил гүйцэтгэдэг машиныг ажиллуулдаг цахилгаан эрчим хүч бий болгодог юм.

	Умард хязгаарт өвөлждөг хүмүүст, мөн умард туйлыг шинжигчид цахилгаан гаргадаг тийм салхин тээрэм хэрэглэдэг. Умард өргөргийн салхи бараг байнга салхилдаг, их хүчтэй учраас түүний хүчийг хүн ашиглаж байгаа нь тун сайхан хэрэг ээ. Одоо умард тэнгисийн буйдуу арал дээр, бас Умард туйлын районы мөсөн дээр өвөлжиж байгаа эрдэмтдэд тийм салхин тээрэм их тус болж байна. Тэгж өвөлжигсдийн сууцад салхины хүчээр цахилгаан гэрэл асаж, янз бүрийн цахилгаан хэрэглэл ажиллаж, радио дамжуулагч болон хүлээн авагч, телевизийг нь цахилгаан гүйдлээр хангаж байна. Тийнхүү газар дэлхийн хөвөө хязгаарт ажиллаж байгаа хүмүүсийн аж амьдрал одоо урьдынхаас хэчнээн тохитой, түүгээр үл барам тохилог боловсон болсон юм. Тэнд салхи дуртай ч, дургүй ч ханатлаа ажиллаж байгаа юм. Хүмүүс салхийг барьж аваад өөрсдийнхөө тусын тулд ажиллуулж байгаа юм. 

	Далайн түвшнээс_доош оршдог гайхамшигт Голланд оронд усны аюул ямагт заналхийлж байдаг боловч, тэнд салхин тээрэм асар их үүрэг гүйцэтгэдэг юм. Тийм тээрэм юуны өмнө нам дор газрын усыг сорж суваг руу оруулдгаас гадна, тус улсын төвийн районд гол мөрөн хальснаас болж үүссэн үерийн аюулыг намжаадаг юм.

	Бидний дээгүүр янз бүрийн салхи салхилж байдаг. Хүний хүссэн сэрүүн уур амьсгал, аагим халууны аль алийг нь салхи тууж авчирдаг. Салхи бол сэвэлзүүр сайхан ч байдаг, аймшигтай их салхи (урган) ч болдог. Салхи бол бидний нөхөр ч болдог, дайсан ч болдог, ажил амьдралд тусалдаг, бас эвдэж сүйтгэдэг ээ. Асар их хүчтэй салхи биднийг инээлгэдэг ч, уйлуулдаг ч, Харин «салхи гэж юу вэ?» гэдэг асуултад товчхон хариулбал: энэ нь дээрх агаарын урсгал юм!

	САЛХИ ЯАГААД УЛЬДАГ ВЭ?

	Заримдаа хэнийг бүү мэд, цонх тогшихыг та нар илхэн сонсоод, нуруу руу чинь хүйтэн юм гүйх шиг болж байтал: «салхи л маяглаж байна» гэж томчуул ярьдаг. Тэр үнэхээр салхины бааш аа!

	Харин гэр орондоо байхад чинь л тийм чимээ сонсогддог. Хэрэв хээр ил талд очих юм бол чамд элдвийн дуу чимээ, улих, инээх дуу сонсогддогийг та нар мэдэх үү?

	Хачин юм даа! Үнэхээр тэгдэг байж ч болох л доо!

	Агаар хэчнээн хурдан урсвал, салхи төчнөөн хүчтэй болдгийг та нар мэднэ. Салхи замдаа чулуу хамж аваад, тэрийгээ цонх руу хаядаг, тэгэхэд цонх тогших шиг болдог. Салхи цонхны завсраар, хаалганы ангархайгаар нэвтэрч орох гэдэг, хэрэв галладаг байшин, гэрт суудаг бол салхи яндангийн нүхэн дээгүүр гарахдаа агаарын долгио үүсгэж, түүний улмаас исгэрэх, улих чимээ сонсогддог.

	Хуучин цагт байшингийн тааз дээр байдаг шуурга болохоор баяр хөөр болдог «гэрийн онгон»-оор эмээ нар хүүхдийг айлгадаг байсан нь санамсаргүй зүйл биш ээ. Харин «гэрийн онгон» бол зөвхөн үлгэрт гардаг зүйл, үнэндээ тийм юм байдаггүйг та нар мэднэ шүү дээ. Тааз дээвэр хоёрын завсарт исгэрч, уйлагнаж байдаг юм бол салхины үүсгэсэн чимээ л дээ.

	Өөр юу ч байхгүй

	ЦУУРАЙ ГЭЖ ЮУ ВЭ?

	Та нар найзуудтайгаа ой модонд зугаалж яваад, тал тал тийшээ тарж одоод, бие биеэ хашхиран дуудаж, чимээ авалцдаг. Тэгтэл хэнийг бүү мэд өөрийн чинь хашхирсан дуу, хэлсэн үгийг чинь бүдэгхэн давтдаг. Энэ чинь юу билээ!...

	Цуурай!

	Цуурайг сонсоход сонин учраас та нар «А— а!» гэж бархираад, дуугүй болж чагнадаг.

	Харин цуурай гэдэг чинь чухамдаа юу вэ? Яаж үүсдэг вэ?

	Та нар хашхирахаар агаар чичирч байгаа юм. Ер нь дуугардаг юм бүхэн: хийл хөгжмийн утас, босоо ятга, төгөлдөр хуурын утас чичирдэг, та нарыг ярихад хоолой дотор чинь дууны хөвч чичирдэг юм. Дуу гардаг зүйл чичрэхэд түүнээс зүг бүр тийшээ агаарын долгио тарж, тэр долгио та нарын чихний хэнгэргийг доргиулахаар үүссэн дуу чимээг та нар сонсож байгаа юм.

	Гэтэл тэнгисийн давлагаа эрэг мөргөөд буцдаг шиг, дууны долгио мөн ямар нэгэн саадад тулж, буцаж ойхдоо өөрийн чинь дууг дахин дуулдуулж байгаа юм. Харин дууны долгионы эрч аажим сулардаг учраас цуурайн дуу жинхэнэ дуунаас бүдэг сонсогддог оо.

	Гэвч газар бүхэнд цуурай үүсдэггүй. Цуурай үүсэхэд тодорхой нөхцөл бүрдсэн байх ёстой. Дууны долгио очиж мөргөх саад нь, уг долгио секундийг арав хуваасны нэгтэй тэнцүү хугацаанд эргэж чихэнд чинь хүрч амжихуйц тийм зайд байх ёстой. Яагаад гэвэл хүний чих өөрийнхөө дууны цуурайг секундийг арав хуваасны нэгтэй бараг тэнцүү хугацаанд хүлээн авч сонсож чаддаг юм.

	Цуурай гэдэг бол ийм учиртай, ингэж үүсдэг юм. 

	Цуурайны уг учир, түүний оньсон аргыг хүн ойлгож авсан юм. Тэгээд, дууны долгионы ойлтын хуульд тулгуурлан, эхолот хэмээх гайхамшигт багажийг хүн дархлан хийсэн юм.

	Хөлөг онгоцны тавцан дээр зоосон тийм багаж тэнгисийн гүн рүү дууны долгио явуулдаг. Дууны долгио усан дотор тарж, тэнгисийн ёроол хүрээд буцаж ирэхэд нь эхолот гэдэг багаж түүнийг «сонсож» бүртгэдэг юм Тийнхүү дуу чимээ усан дотор хэчнээн хурдтай тархсан хийгээд, долгион явуулаад түүнийгээ хүлээж авах хүртэл хэчнээн цаг хугацаа өнгөрснийг эрдэмтэд мэдээд тодорхой хэсэгт тэнгис хэчнээн гүнзгий байгааг тодорхойлдог юм.

	Харин дууны долгионыг доош, дээш нь биш, хөндлөнгөөш нь явуулбал, хөлөг онгоц эргээс хэчнээн хол байгааг, бас хөлөг онгоц мөргөж осол эндэл гарч болзошгүй элдвийн саад, айсберг хэмээх мөсөн уул онгоцны замд байгаа эсэхийг, манантай үед урьдчилан мэдэж болдог юм. Дууны давлагаа саад тотгорыг мөргөөд гэдрэгээ буцахад нь  гидролокатор гэдэг багаж түүнийг барьж аваад, хөлөг онгоцны ахмадад мэдээлдэг.

	Амьд багаж болсон тэнгисийн олон амьтанд тийм локатор байгалиас заяасан байдаг юм. Кашалот хэмээх амьтан, бас адгуус амьтдын дотроос хамгийн ухаантайд тооцогддог далайн гахайд тийм локатор гэдэг багаж бий.

	Далайн цагаан гахай хүнтэй гайхалтай дотно үерхсэн тухай Болгар тууж би саяхан уншсан. Хөлөг онгоц сүйдэхэд амьд гарсан нэг хүн хад асгатай бяцхан арал дээр хоргодож байжээ. Тэр үеэр шархтсан далайн гахай арлын нэг буланд хэвтэж байжээ. Өнөөх хүн загас барьж тэр далайн цагаан гахайг тэжээж гэнэ. Далайн гахай эдгэрсэн хойноо амийг нь аварсан хүндээ янз бүрийн чухал тус хүргэжээ. Ийнхүү далайн гахай хүн хоёр бие биедээ дасжээ. Тэгж байтал нэг хөлөг онгоц тэр арлын хажуугаар гарахдаа өнөөх хүнийг аваад явчихжээ. Далайн гахай ганцаараа үлдэж гэнэ. Найз нөхөр нь хэзээ эргэж ирэх бол гэж далайн гахай тэсэж ядан хүлээжээ. Тэгээд эцсийн нэг удаа далайн гахай тэр хайртай хүнээ хөлөг онгоцон дээр явааг хараад, тэр цагаас хойш арлын дэргэдүүр гарсан хөлөг онгоц бүхнийг тэр далайн гахай угтаж, үдэш, өнөөх хүн өөрийг нь мартаагүй, эргэж ирнэ гэж найдсаар байжээ...

	Хүчтэй усан шуурганы үеэр тэр цагаан гахай усан доорх хад асгын зай завсраар газарчлан явж хөлөг онгоцыг олон удаа аварч тусалжээ. Тэнгисчид тэр цагаан гахайг сайн мэддэг таньдаг болж, түүнд хайртай болсон учир цагаан гахайн амийг халдашгүй дархан гэж зарлажээ. Тэнгисчид тэр далайн цагаан гахайг «цагаан лоцман» гэж нэрлэсэн гэнэ. Лоцман гэдэг бол усан замыг нарийвчлан судалсан хүн байдаг бөгөөд, хөлөг онгоцыг осол эндэлгүй залж усан боомтод хүргэдэг мэргэжилтэн хүн.

	Тэнгис далайн янз бүрийн амьтны амьдрал, тэнгисийн гүнд чөлөөтэй хөвөн шумбан явахдаа усан доорх хурц хаданд гэдсээ хага яралгүй, дайснаас биеэ хамгаалан явахад нь тус болдог байгалиас заяасан локаторын тухай тэр болгар туужид өгүүлдэг юм. Локатор бол биеэ хамгаалахад хэрэгтэй гайхамшигт төхөөрөмж мөн. Тийм локатор зөвхөн тэнгисийн амьтанд байдаг төдий биш ээ!

	Сарьсан багваахайд ч бий.

	Харанхуйд дураараа нисэж чаддаг, тэгж нисэхдээ элдвийн юм огт мөргөдөггүй, тун шалмаг чадамгай тойрон нисдэг тэр бяцхан амьтдын байр байдлын учрыг эрдэмтэд ч мэдэхгүй тун уджээ. Сарьсан багваахай тэгж нисэж явах зуураа шумуул, хомсхон дэлэнч ялаа барьж иддэгийг нь яана. Гэтэл сарьсан багваахайн нүд гойд хурц хараатай биш, харин ч юм харахдаа тун муу юм. 

	Тэгээд яахаараа харанхуйд тийм сүрхий нисдэг юм бэ?

	Сарьсан багваахайн энэ нууцыг эрдэмтэд тайлж мэдсэнээс хойш дөнгөж гуч шахам жил болж байгаа юм. Сарьсан багваахай өөртөө таарсан локатортой юм санжээ. Бидэнд сонсогддоггүй, бидний чихэнд өртөгддөггүй тийм дууг сарьсан багваахай гаргадаг бөгөөд, тэр дууных нь долгио элдвийн саадад тулж, буцаж ойхоор нь сарьсан багваахай том дэлдэн чихээрээ барьж сонсдог ажээ. Ийнхүү сарьсан багваахайн чих нь нүдийг нь орлож, орчин тойрны нь их хүчтэй, авианы чийдэнгээр гэрэлтүүлж өгдөг болохоор, түүнд нүдний хэрэг бараг алга юм.

	Дуу чимээний биш, харин радио долгионы ойлтын зарчимд үндэслэн хүн үүсгэн бүтээсэн гайхамшигтай бүтээл бий.

	Радио долгион замдаа тээглэсэн саад тотгороос бас ойдог юм. Дайсны нисэх онгоц чанх дээр хүрч ирээгүй, харин бүүр хол байхад нь олж мэддэг тийм багажийг эрдэмтэд дэлхийн хоёрдугаар дайны өмнө радио долгионы тэр чанарт үндэслэн бүтээжээ. Тийм багажийг радио- локатор буюу радар гэдэг юм.

	Агаарт хөөрсөн дайсны нисэх онгоц, тэнгист яваа дайсны хөлөг онгоцны радар олж чаддаг, хэчнээн хол байгаа, аль зүгт байгааг нь ч тодорхойлж чаддаг юм.

	Радар зөвхөн дайны үед хэрэгтэй төдийгүй, харин энх амгалан цагт ч хэрэгтэй. Радар бол хүнд сайн туслагч болдог юм. Цаг уур судлагчид их өндөрт үүссэн салхины хурд, чигийг тийм радарын тусламжтайгаар тодорхойлж, үерийн үүл хурж байгааг мэддэг. Манай дэлхийн хамгийн ойрхон дагуул-Сар уруу одон орон судлагчид тийм радио долгион явуулж, дэлхий сар хоёрын хоорондын зайг тун нарийн тодорхойлсон юм, Радарыг энх цагт хэрэглэж байгаа хоёрхон жишээ дурдахад ийм байна. Ийм жишээ учиргүй олон бий л дээ.

	Цуурай! Байгалийн энэ үзэгдлийн учрыг эрдэмтэд аль хэдийнээ тайлбарласан. Гэвч эрт балар цагт энэ үзэгдэл гайхалтай, учир нь олдохгүй зүйл байсан юм. Тийм ч учраас ой модонд үүсдэг цуурайны тухай эртний грекчүүд яруу найргийн домог зохиожээ.

	... Эрт урьд цагт Эхо (цуурай) гэдэг нэртэй нэг гуа сайхан лусын дагина ойд аж төрөн сууж байжээ. Өөрийнхөө найз нугын дагина, горхи, булгийн дагина шиг тэр лусын дагина уралдаж, дуулж бүжиглэдэг байжээ... Тэгсэн чинь их хүчирхэг Гера бурхныг бяцхан Эхо дагина уурлуулчихсан чинь тэр Гера бурхан түүнийг шийтгэж, ярихыг нь хорьжээ. Тэгснээс болж Эхо дагина өөрөө ярьж чадахаа болиод, одоо зөвхөн хүний хэлсэн ярьсныг л дуурайдаг болсон юм.

	Тийм ч учраас Эхо дагинын дуу бидэнд ой дотор сулхан, уйтгартай сонсогддог юм гэж домогт өгүүлдэг.

	ЭОЛЫН ХОТ 

	1907 онд болсон явдал юм санж. Тэр үед жирийн залуу эрдэмтэн байсан, хожим нь академич болсон Владимир Афанасьевич Обручев, удирдсан хэсэг геологичдынхоо хамт Казахстаны хилээс холгүй газарт, Төв Азийн элс цөл, уул толгодын дундуур явж байжээ.

	Нэг өдөр, нар шингэх үеэр, Обручев урьд өмнө огт мэдээгүй, сонсоогүй тийм нэг танихгүй хотын гудамжаар геологичдынхоо хамт орж иржээ. Хачин сонин газар гэнэ. Энэ лав аль хэдийнээ эвдэрч сүйдээд оршин суугчид нь дүрвэж зайлсан эртний хот байх аа. Хуучин цагийн цайз, хэрмийн балгас, зузаан хэрмийн хананд зоогдсон хуучин цагийн их бууны бөөрөнхий сум нүдэнд илхэн харагдаж, хагарсан шилний үйрдэс хөл дор шажигнана.

	Энэ балгасыг сайн шинжиж үзэх сэн гэж Владимир Афанасьевичид санагдавч, нар шингэж байгаа, хонох газартаа хүрээгүй байгаа, цэвэр усанд хүрч, адуу малаа услах хэрэгтэй учраас яах ч арга олдсонгүй. Саатах арга огтхон ч алга!

	Обручевийн экспедиц хуучин судлалынх биш, геологийнх учраас маргааш өглөө нь тэд тэр хуучин балгасыг үзэх гэж буцсангүй, цаашаа явжээ. Үзсэн сэн бол зүгээр юм сан.. гэдэг бодол. Владимир Афанасьевичийн санаанаас гараагүй байтал, өчигдрийнхтэй яг адилхан тийм эртний балгас өмнө нь харагджээ! Обручев түүнийг сайн хараад учрыг нь тэр дороо ойлгожээ! 

	Тэгж таарна аа! Обручевт тохиолдож байгаа хот бол хот огт биш, тэнд хүн амьтан хэзээ ч байгаагүй, хүний гараар бүтсэн хот биш ажээ. Өчигдөр орой дайрч гарсан хот бол үүнтэй яг адилхан хот... Түүнийг байгалийн дөрвөн их хүч: салхи, ус, халуун хүйтэн хамжиж бий болгожээ!

	... Эрт дээр цагт энд жирийн уул шиг уул байжээ. Харин тэр уул зөөлөн чулуулгаас бүтсэн, шар, ягаан, ногоовтор өнгөтэй элсэрхэг шавар, торгон элсээр бүтсэн байжээ. Тийм чулуулаг бол нар салхинд амархан идэгддэг юм санж. 

	Энэ цөлд эрт дээр үед ус чийг элбэгтэй, уулын гол горхи хүржигнэн урсаж, тэр зөөлөн чулуулгийг идэж, мөлийлгөн зүлгэж байжээ. Олон зуун жил өнгөрөхөд цөл газрын уур амьсгал улам хуурай гандуу болж, түргэн урсгалтай гол горхи ширгэжээ.

	Гол горхинууд ширгэхдээ урсаж байсан сайраа дурсгал болгон үлдээжээ. Тэр хөндийн сайр нар салхинд идэгдэн идэгдсээр сөнөсөн хотын гудамжнуудыг үүсгэжээ. 

	Тэр хооронд байгалийн бусад хүч-халуун, хүйтэн хоёр ч мөчөөгөө өгөхгүй ажиллаж, өдрийн цагт наранд халсан чулуу тэлж, шөнө болохоор түргэн хөрж, хүйтэн ус хийсэн халуун шилэн аяга шиг тас няс хийж хагардаг байжээ. Тийнхүү уулын чулуулагт энд тэндгүй ан цан үүсэж, халуун хүйтэн хоёр тасралтгүй ээлжлэн нөлөөлсний улмаас тэр ан цав улам томорсоор байжээ. Тэгж байтал өвөл болж, нарны илч бууран, уулын чулуулгийг бараг халаахаа байсан үед ус, мөс хоёр ажилдаа шамдан орж, намраас эхлэн чулууны ан цаваар дүүрсэн ус өвөл хөлдөж мөс болохдоо тэлж, ангархайг улам ихэсгэдэг байжээ.

	Шилэн лонхонд ус дүүрэн хийж, бөглөөгөөр сайн гэгч нь бөглөөд өвлийн хүйтэнд гадаа тавиад үз. Ус хөлдөж мөс болохдоо тэлж лонхыг чинь зад тавьсан байна.

	Энэ мэтчилэн жилээс жилд, олон зуун жилийн турш халуун хүйтэн, ус, салхи уулын чулууг эвдэлсээр иржээ.

	Харин хамгийн сүүлчийн засал чимэглэлийг салхи үйлджээ. Уулын чулууны ан цав бүхэнд салхи хар эрчээрээ шумбан орж, нурсан чулууны өөдөс, хурц ирмэгтэй элсэн ширхгүүдийг хийсгэж арилгадаг. Халуун хүйтэн, ус бороонд идэгдэж нурдгийн даваан дээр очсон чулууг салхи бүр мөсөн эвдэж хаяад, харин эвдэрч унаагүй хурц ирмэгтэй элсийг салхи хэмлэж, зүлгэж гардаг ажээ.

	Сөнөсөн хотын хэрмийн хананд зоолттой байсан хуучин цагийн их бууны бөөрөнхий үрлэн сум ингэж үүсжээ. 

	Хадан завсарт тунгалаг цагаан гөлтгөнө чулууг салхи хийсгэж газарт унагасан нь хөл дор хагарсан шил шиг шажигнаж байжээ.

	Хачин чамин дүрстэй хад чулууг салхи голлон бүтээж, ерөнхий уран барилгачийн үүрэг гүйцэтгэдэг юм. Тийм ч учраас цөлд нээсэн тэр хотоо эолын хот (салхины аясаар үүссэн хот) гэж Владимир Афанасьевич Обручер нэрлэжээ. Эол гэсэн нь салхины уран нэр бөгөөд, салхины бурхныг тэгж нэрлэж байсан Эртний Грекээс манай үед уламжлан үлдсэн нэр юм. Хүндэт академич А. А. Обручев яруу найргийн нарийн нандиныг мэддэг байсан учраас тэр гайхамшигтай чамин хотоо салхины бурхны нэрээр Эолын гэж нэрлэсэн нь энэ ажээ!

	Дэлхийн бөмбөрцгийн янз бүрийн газарт хачин чамин тогтсон хад чулуу их тохиолддог юм. Нарийхан өндөр шилбэтэй, том малгайтай асар том мөөг шиг дүрстэй чулуу ч бий. Зарим тийм чулуун малгай нь хачин дэгжин далбийсныг харахад инээд хүрдэг. Зарим газарт хад чулуу нь асар том цацбунх (пирамид) шиг хэлбэртэй, эсхүл аварга том зүү шиг хэлбэртэй байдаг. Бас цамхаг хэрэм шиг тогтсон хад чулуу ч бишгүй тохиолддог... Харин хүн зориут барьж байгуулсан хот шиг хэлбэртэй болж элэгдсэн хад чулуу нэг дор бөөн байх нь тун ховор оо.

	Харин Орбучевийн нээсэн тэр хотод ажилсаг Эол бурхан тун уран чамин юм бүтээжээ. Асар уудам газарт тэр бурхан зөвхөн олон цайз, хэрэм бариад зогссонгүй, бас янз бүрийн баримал хөшөө босгожээ. Энд жинхэнэ мэргэжлийн уран барималчид ажиллаж, чулуугаар урлагийн янз бүрийн бүтээл туурвиж гэж санагдмаар. Египетийн сфинкс шиг босоо хөшөө, бас түшлэгтэй сандал байх бөгөөд, харин сандал дээр суусан хүний толгойг Эол бурхан хийж амжсангүй. Өргөн хормойгоо дэвсэж, өвдөг нугалан суусан капор малгай өмссөн эмэгтэйн дүрс ч энд бий. 

	Эолын хотын захад салхины бурхан олон янзын бурхантай хуучин цагийн булш, эртний Египетийнх шиг асар том австай булш байгуулаад эртний заншил дагаж бяцхан сүм-байшин босгосон байдаг.

	Эолын хот бол амьдралгүй хот бөгөөд, тэнд өвс ургамал, ан амьтан, жигүүртэн шувуу огт байхгүй, тэр ч байтугай хурдан хөлтэй гүрвэл ч үзэгддэггүй, салхинд хийсэж ирсэн ганц хоёр цохноос өөр шавж хорхой ч байдаггүй юм.

	Хавирган сар оддын дундуур алгуурхан хөвсөн саруулхан шөнө тэр Эолын хот хэмээх хачин чамин хот тайван нойрсож байгаа мэт санагдана. Чив чимээгүй, нам гүм. Үгүй энэ чинь... юу вэ Шүр шар гээд явчих чинь... Бяцхан элсэн хуй хотын гудамжаар хуйлран өнгөрч байгаа нь тэр... 

	Владимир Афанасьевич Обручевийн нээсэн хачин чамин хотын ерөнхий уран барилгач, салхины захирагч жанжин, эртний Эол бурхан л эзэгнэж байгаа нь тэр.

	ЦӨЛ ДЭХ ХОНХОН ДУУ

	Алдартай жуулчин Пржевальскийн шавь, оросын нэртэй тойрон аялагч, геологич Всеволод Иванович Роборовский Төв Азиар аялж яваад, нэг бяцхан шорвог нуурын дэргэд хоножээ.

	Эргэн тойронд нь хүн амьтангүй элсэн цөлөөс өөр юмгүй. Аянчид нуурт хүрэх замдаа, хааяа нэг цахилан өнгөрсөн зээрээс өөр амьд амьтантай тааралдсангүй. Хааяа нэг аймхай хулгана бултас гэж, хэсэг болжмор нисэн өнгөрнө.

	Тэр өдөр салхитай өдөр байжээ. Харин орой тийшээ салхи намжиж, нам гүм болжээ.

	Ядарсан аянчид нуурын эрэг дээр майхнаа шаагаад, адуу малаа аргамжиж, заг модоор түүдэг гал түлж, цай чанажээ. Роборовскийн замчин Хожемент газар дээр завилж суугаад, далбагар өөх унагасан ногоон цайгаа амтархан ууж суув. Нутгийн улс тийм цай уудаг болохоор Роборовский аяллаар явахдаа тийм цайнд дасаж, дуртай болжээ.

	Нар хэдийн шингэжээ. Харанхуй тэнгэрт том том од мяралзана. Загийн мөчрөөс ангилам үнэртэй нарийхан утаа өөдөө суунаглах нь эртний онгон сүм хийдэд хүжний үнэр ханхлах лугаа адил. Чив чимээгүй, нам гүм... Ойрхон байгаа морьд унгасах чимээнээс өөр сонсогдох юмгүй. 

	Юу вэ?... Хонх дуугарах шиг болох чинь?... Нутгийн улсын эдэлдэг хонхтой тэрэг явж байгаа юм шиг. Роборовский чих тавин чагнав. Юу вэ гэсэн янзтай замчин руугаа харсан чинь, тэр хээвнэг цайгаа уусаар.

	Хонхон дуу чангарсаар. Морьд өвс зулгаахаа больж, чихээ солбилзуулан чагнана.

	— Хожемент чи сонсож байна уу? гэж Роборовский аяархан асуув.

	Хожемент юу ч хэлсэнгүй. Хонх дуугарсаар л.

	— Хожемент ээ, чи яагаад дуугүй суугаад байна аа? Тэрэгтэй аянчид явж байгаад замаа алдаж, төөрсөн юм биш байгаа? Өөдөөс нь явах юм биш биз? гэж Роборовский хэлээд босох гэтэл, Хожемент түүний гараас барьж аваад дугтарч, 

	— Суу, суу гэм. Тэрэг биш ээ. Буг чөтгөр явж байна гэж шивнэв...

	Тэр үеэр хонх бүр дэргэд дуугарав.

	— За, за больё. Хаашаа ч явахаа байя. Харин тэрэгтэй улс яваа бол гал хараад ирнэ биз. Харин Хожемент чи тэр чөтгөрийнхөө тухай яриач. Хонх барьж явдаг нь ямар учиртай юм бэ? гэж Роборовский асуув.

	Хожемент зовсон байдалтай Роборовскийг чимээгүй бай гэж шивнээд, эргэн тойронд хүн амьтан байхгүй байгаа гэсэн шиг ийш тийшээ хялалзан хараад, сахлаа илж, өгүүлрүүн:

	— Цөлд хонх дуугарахыг чи анх сонсож байгаа юм биш ээ. Янз бүрийн улс сонссон юм. Тийм хонхны дууг юунаас ч айдаггүй зоригтой хүмүүс ч сонссон юм. Тийм зоригтой хүмүүс цөл рүү явж, тэр хонхыг эрдэг байсан. Тэд замаа нэг олж... нэг алдсаар... тэр чигээрээ алга болдог байсан... Элсэн цөлд хүмүүс замаа алдаж, төөрдөг байсан. Тэгж төөрсөн улсаас зөвхөн яс үлддэг байсан...

	Өнөөх хонх дуугарсаар л байлаа... Хонхны дуу бүр холдлоо.

	— Дуулж байна уу? Дуулж байна уу? Бүсэлж байна... Нумаар даллаж байна... Би чамайг явуулаагүй минь онож... Бурхан минь! гэж Хожемент шивнэв.

	Цөлд дуугардаг энэ хачин хонхны тухай хэдийнээ ярьж өгснийг Роборовский дурсан ярьсан юм. Үүнд: чөтгөр буг огт хамаагүй нь ойлгомжтой. Энэ бол ердөө л дуулдаг элс, байгалийн хачин үзэгдэл юм аа.

	Тийм хонхны дууг хүмүүс ганцхан энд, Төв Азид сонсоод зогсоогүй, бас Хятадад, Синайн хагас арал дээр, Улаан тэнгисийн эрэг дээр, орчуулбал дуугардаг буюу Хонхот уул гэсэн нэртэй Жебел-Накуг ууланд сонсжээ. Мөн Калифорний, Умард Америк, Өмнөд Америкийн Чили улс болон Перугийн эрэг дагуу, Байгал нуурын эрэг дээр, Днепропетровск хотын усанд ордог талбарт дэлхийн бөмбөрцгийн янз бүрийн газарт элс жингэнэж, дуулдаг ажээ.

	Дуулдаг элсний тухай ямар сонин үлгэр байдаг гэж санана! Бадралт баг бишгүүр, магадгүй асар том босоо ятгын дууг санагдуулсан тийм намуухан, тодхон цохилттой хөгжмийн аялгуу сонсогддог байсан тийм нэг толгодод эрт дээр үед Азийн дорнод хэсгийн хүмүүс биширч, түүнийг шүтдэг байжээ.

	Тэр толгодыг «дуулдаг элсэн толгой» гэж эртний хүмүүс нэрлэжээ. «Тав дахь сарны тав дахь өдөр бүхэн лууны баяраар» тэд тэр манхан дээр гарч, доошоо гулгаж буудаг байжээ. Тэгэхэд нь тэр толгод аянга шиг нүр хийдэг байжээ!

	Байгалийн энэ хачин үзэгдлийн улмаас үүссэн үлгэр домог уран зөгнөлт яриа хөөрөөнд дуу чимээний учрыг зөв тусгасан, ямаршуу чимээ гардаг, янз бүрийн шалтгаанаар тэр дуу чимээ яаж өөрчлөгддөгийг ажиглаж тодорхойлсон зүйл ч бас байдаг.

	Элсний дууг эрдэмтэд өөрсдөө сонсож яаж чангараад яаж сулардгийг нь ажигласан удаатай. Тийм элсэн манхан дээр эрдэмтэд гараад, бушуухан, гулгаж буухад аянгынх шиг хүнгэнэсэн, намуухан дуу гардаг ажээ... тийм дуу жингэнэсэн, огцом, исгэрч байгаа юм шиг сонсогддог ажгуу. Харин Роборовский аялж явсан тэр газарт элс хонх шиг жингэнэж дуугарсан нь тэр ажээ.

	Дуулдаг элсийг эрдэмтэд сонирхож, түүний учрыг судлан шинжилжээ. Дуулдаг элс, дуулдаггүй элс хоёр гаднах байдлаараа огт ялгаагүй адилхан гэж эрдэмтэд тодорхойлсон. Дуулдаг элс харин жигдхэн ширхэгтэй, нэг ширхэг элс авч үзэхэд тэр нь тун сайн мөлийсөн байдаг боловч, дуулдаггүй дүлий элсний ширхэг ч мөн тийм байдаг ажээ.

	Тийм дуучин элсийг эрдэмтэд ган төмөр юм уу паалантай, бин битүү саванд хийж, лабораторидоо авчирчээ. Авчирсан хойно ч дуулдаг элс дуугаа дуулсаар байсан боловч, тэр хачин чанараа элс алдаж, удалгүй дүлий юм шиг болжээ. Харин сайн халаасны дараа тэр элс дахин дуулж гарчээ. Тэгэхдээ паалантай саванд хийсэн элс, ган төмөр саванд хийсэн элснээс чанга дуугардаг ажээ. Энд элсний халуун хүйтэн, бас паалантай ваар сав дуу чимээг чангаруулдаг чанар гол үүрэг гүйцэтгэж байгаа нь ил байна. Нэг эрдэмтэн жижигхэн шилэн үрлээр элс хийж туршиж үзэхэд тийм хиймэл элс зөвхөн ваар саванд л дуугардаг байсан гэдэг.

	Элс тэгж дуулахад ямар нөхцөл хэрэгтэйг зэгсэн тодорхой мэддэг болсоор нэлээд удаж байна. Элс говь цөлийн наранд халж улайсдаг шигээ халсан, бас хув хуурай байх ёстой. Тийм хуурай халуун элс хур бороогүй халуун өдөр, эсхүл намуухан үдшийн цагт дуугардаг юм. Тэгэхдээ тэр удаа Роборовскийд тохиолдсон шиг их хүчтэй салхины дараа элс дуулдаг.

	Тэгэхээр энд ч өнөөх ажилсаг халуун, салхи хоёр л элсийг дуугаргаж байгаа юм л даа!

	Нарийн ширхэгтэй элс салхинд хийсэж элсэн овооны (манхны) шовх орой дээр овоологдоод, намуухан үдшийн цагт дээр нь цугларсан элс доодох том ширхэгтэй элсэн дээгүүр гулгаж буухад морин хийл (виолончели) хөгжим шиг намуухан хүнгэнэж дуугардаг юм.

	Гэтэл заримдаа Байгал нуурын хөвөөн дэх шиг юм уу эсхүл Днепропетровск хотын усанд ордог газрынх шиг нойтон элс ч бас дуугардаг. Тэгэхдээ усанд ордог газраар хүн явахад л тийм нойтон элс нургиж, дуулж гардаг юм.

	Элс ийнхүү дуулдгийн учрыг одоо бүрмөсөн тайлж чадаагүй байгаа юм. Гэвч байгалийн энэ хачин үзэгдлийн учир шалтгааныг бид удахгүй мэддэг болно гэж бодож байна.

	МЕМНОНЫ АВАРГА ХӨШӨӨНИЙ НУУЦ

	Эрт дээр үед эртний Египетийн нийслэл — «зуун хаалгат Фив»-ийн булш — Сөнөгсдийн хот байсан тэр газарт, Нил мөрний баруун эрэг дээр эрт цагийн сүм хийдийн цуутай балгаснаас зайдуухан газарт таван давхар байшин шиг өндөр, хоёр аварга хөшөө өнчин юм шиг ёрдойн байдаг. Тэр хоёрыг «Мемноны аварга, хөшөө» гэж нэрлэдэг. Харин Мемнон бол Грекийн үлгэрийн баатар атал, Египетийн хөшөөг түүний нэрээр нэрлэсэн нь хачин. Тэгээд бас Амон-Рад их таалагдсан чин үнэний хаан Нарны хүү Аменхотеп энэ хөшөөг эцэг Амоныхоо дурсгалд зориулж босгосон. Энэ аварга хөшөөг хатуу чулуугаар хийж босгосон» гэж нэг хөшөөнийх нь хажууд бичсэнийг яана.

	Аменхотеп гэдэг нь Египетийн олон хааны нэгийнх нь нэр бөгөөд, тэр хоёр аварга том хөшөө Египетийн хаантай төстэй гэж шинжээч эрдэмтэд ярьдаг юм. Харин энэ тухай мартжээ. Гэтэл тэр хоёр хөшөөний нэг нь хачин намтартайд хамаг учир байгаа юм.

	Эртээ дээр үед, Аменхотепийн үзэсгэлэнт сүмийн өмнөх, боржин чулуу суулгасан том талбайд тэр хоёр хөшөө сүндэрлэж байжээ.

	Өглөө, орой болгон мөргөлчид тэр хоёр хөшөөг тойрон алгуурхан явж, номын дуу дуулан шашны ёслол үйлддэг байжээ.

	Тэгж мөргөл хийж байсан үе аль эрт дээр цагт болж байсан хэрэг ажээ. Тэр цагаас хойш юм бүхэн нь өөрчлөгджээ. Гоё сайхан сүм нь ч алга болж. Боржин чулуу дэвссэн талбай нь ч алга болжээ. Тэр хавийн газар аль хэдийнээ хоосон тал болсон боловч, харин чулуугаар хийсэн Аменхотеп хөшөө хоёр гараа өвдөг дээрээ тавьж, юм хардаггүй нүдээрээ алсыг ширтэн, чулуун түшлэгтээ жигтэйхэн гоонойн суусаар аа. Аменхотеп хөшөөнд ч цаг эрин нөлөөлж чулуун хөшөө айхавтар цуурчээ. Тэгээд эрт балар цагт газар хүчтэй хөдлөхөд тэр аварга чулуун хөшөө хэмхэрч, цээж биеийнх нь дээд хэсэг газарт унажээ.

	Тэр үед л хачин явдал тохиолдож, тэр хөшөө ярьжээ. Хүн шиг үг хэлэх нь ч юу юм! Харин өглөө эрт үүр цайх үеэр үүрийн бурхан Эос «ягаан хүрээ татуулан» тэнгэрт хөөрөхөд, өнөөх хөшөө гомдож гаслах шиг дуугарчээ.

	Тэгж дуугарахыг олон хүн сонсжээ. Ийм гайхалтай тохиолдлын тухай мэдээ ам дамжин дэлгэрч, янз бүрийн улс орны олон зуун хүн тэр ярьдаг хөшөө рүү тэмүүлдэг болжээ. Орой болонгуут тэд хөшөөний бурхны дууг үүрээр сонсох гэж, Нил мөрний баруун эрэгт гарч, Сөнөгсдийн хотод очдог байжээ. Тэр аварга том хөшөөний ёроолд олон даяанч латин, грек хэлээр дурсгал бичиж үлдээсний дотор:

	«Египетийн Тит Юлий Лупус би шөнийн нэг цагт чиний дууг сайн сонслоо», 

	«Латополиас ирсэн Фунизуланус Харизий, стратегич Гермонта чиний дууг үүрээр сонслоо. Харизий чамайг хүндэтгэн барьц барьж, өөртэй нь ярьж баяр хүргэсэн чамайг хүндэтгэн энэ шүлгийг сийлж үлдээ гэж зарлиг буулгасан юм» гэж бичжээ.

	Бодвол чулуун хөшөөнөөс гарсан бололтой ямар нэгэн дуу чимээг хүмүүс яриагүй сонссоныг энэ болон бас бусад бичиг гэрчилж байна. Энэ хачин, учир нь ойлгогдохгүй тохиолдол байсан.

	Гэвч, аварга чулуун хөшөө таг дуугүй байдаг удаа ч байжээ. Яах нь тэр вэ? Энэ асуултад хэн ч хариулж чадсангүй. Харин тэгж дуугаа хураадаг байсныг бас л сийлж үлдээсэн бичиг нотолж байгаа юм. Жишээ нь, ромын эзэн хаан Адрианы гэргий Сабина тэр хөшөөг өөртөө тоомсоргүй хандлаа гэж зэмлэсэн байдаг. Сабина анхны шөнө аварга том чулуун хөшөөний дууг сонсож чадаагүй боловч, тэр зоримог хатан хаан хоёр дахь шөнө хөшөөний ёроолд хоносон чинь, хөшөө өршөөл үзүүлж, дуугаа сонсгосон юм гэдэг!

	Мемноны хөшөөний алдар цуу даруй хоёр зуун жилийн турш цуурайтжээ. Хоёр зуун жилийн турш газар бүхнээс олон зуун мөргөлчин даяанчин тэр хөшөө рүү цувсаар иржээ. Тэр дунд, ромын өөр нэг эзэн хаан - Септимий Север гэгч хөшөөнд мөргөх гэж иржээ Тэгсэн чинь тэр хөшөө Сабинатай ярихыг хүсээгүй шигээ, мөн эзэн хаантай ярьсангүй. Тэгэхээр нь бурхан шүтээн хилэгнэж гэж Септимий Север бодоод, түүнийг тайтгаруулахын тулд хөшөөг хуучин байдалд нь оруулж сэргээ, газар хөлдөхөөс өмнө байсан янзад нь оруулж, цээж биеийг нь байранд нь тавь гэж тушаажээ.

	Тэгсэн чинь бүүр хачин явдал тохиолдож, тэр аварга том чулуун хөшөө үүрд таг чимээгүй болжээ. Түүнээс хойш хөшөөний дууг хэн ч сонссонгүй!.

	Тэр Мемноны хөшөө одоо ч Египетэд улаан буудай, чихрийн нишингийн тариалан дунд сүндэрлэсээр байдаг юм. Тойрон аялж яваа бөөн бөөн улс тэр хөшөөг энд тэндээс нь харж, тэр хоёрын хачин намтрыг гайхан сонсдог юм.

	Тэр хөшөөний нууцыг одоо тайлж чадсан уу?

	Чадалгүй яах вэ. Мэдээжээр!

	Тэгвэл, тэр хөшөө үнэхээр ярьдаг байсан юм уу?

	Ярьдаг байсан гэхэд болно. Тэр хөшөөнөөс дуу гардаг байсан юм чинь. Одоо та бидний мэдэж байгаагаар, тэр хөшөө үнэхээр дуу гардаг байсныг хөшөөний суурин дээр сийлсэн олон янзын бичиг, эрт дээр үеийн эрдэмтэд, гэрчилж байгаа шүү дээ! Жишээ нь тийм эрдэмтдийн нэг, Павзаний гэгч хүн тэр хөшөөг хачирхан сонирхож үзээд, түүний дууны тухай тун болгоомжтой дурдахдаа: тэр чулуунаас үнэхээр дуу гарсан, харин тэр дуу нь хүний яриатай төстэйгөөсөө хөгжмийн утас тасарсантай илүү төстэй гэж бичжээ. Мөн эрт дээр үеийн алдартай газар зүйч Страбон өгүүлэхдээ: ямар нэгэн чимээ анир гарахыг тэр эрдэмтэн үүрээр сонссон, тэгэхдээ чухам чулуу дуугарсан уу, аль түүнийг эргэн тойрон байсан хүмүүс дуугарсан уу гэдгийг лавтай хэлж чадахгүй гэж бичжээ.

	Юу ч гэсэн элдвийн ид шидтэй юманд Страбон итгэдэггүй байсан учраас: «Бодитой учир шалтгааны нь мэдэхгүй байгаа болохоор, чулуунаас дуу гарч болно гэж  бодохын оронд, өөр юу ч хамаагүй төсөөлсөн нь дээр» гэж бичжээ.

	Гэлээ ч тэр чулуун хөшөө үнэхээр дуугардаг байсан юм. Шөнийн цагт сүрхий хөрсөн, тэгээд бас шүүдэрт их норсон чулуун дээр, үүр цайсны дараа нарны халуун туяа тусдаг байжээ. Тэгэхэд чулуу түргэн хатаж, халсны улмаас цуурч эвдэрдэг байсан бөгөөд, тийнхүү чулуу гэнэтхэн цуурсны улмаас хөшөөний чулуу гүндээ хүртэл доргиж, тэр доргио нь агаар чичрүүлж, түүний улмаас хөгжмийн утас тасарч байгаа юм шиг дуу чимээ гардаг байжээ. 

	Мемноны аварга хөшөөний нууц энэ ээ. Чулуу нэг халж, нэг хөрөхөөрөө цуурч эвдэрч байгаа нь тэр. Тэгэхэд чичиргээ, доргио үүсэж дуу гарч байсан нь тэр ажгуу.

	Харин чулуун хөшөө тэр болгон дуугардаггүй байжээ. Халуун хүйтний хямрал зэргээс гадна бас агаарын онцгой байдал бүрдэж байж сая дуу гардаг. Гэтэл, агаар мэдээжээр өдөр бүхэн тийм байдаггүй л дээ.

	Чулуун хөшөө цуурч хоёр хэсэг болохдоо дуу гарчээ. Боржин чулууны арзгар хэсэг нь ил гарсан, тэнд нь ус чийг цугларсан болохоор тэгж цуурчээ. Харин Септимий Север тэр хөшөөг сэргээсний дараа дуу гарахаа байжээ. Яагаад гэвэл: тэр хөшөөг сэргээхдээ гадаргуугийн нь өө сэвгүй толигор болгосон болохоор усны дусал тогтох газаргүй болжээ.

	Тэгэхээр чулуу дуугардаг ч гарцаагүй үнэн боллоо. Гэвч чулуу газар бүхэнд дуугардаггүй, бас дуртай цагтаа дуугардаггүй. Харин Египетийн нутагт Карнакийн дуганы балгасанд ч тэр, бас эртний египетчүүд байшин барилгадаа хэрэглэх боржин чулуу авч байсан Сиэн дахь чулуу авдаг газарт ч тэр чулуу дуугардаг. Одоо Нил мөрний сав газрын асар их усан сангийн усанд живсэн Филе арал дээр байсан эртний балгасанд ч хачин дуу чимээ гарахыг хүмүүс сонсжээ.

	Тэгэхээр Египетийг дуучин чулууны орон гэж нэрлэж болно. Харин тэр аварга том чулуун хөшөөнд өөр нэг нууц байгааг та нар санаж байгаа биз. Тэр хоёр аварга хөшөөг хэн босгосон, хэнтэй төстэй нь бүр илэрхий атал Мемноны суугаа хөшөө гэж нэрлэсний учир тайлагдаагүй байгаа шүү дээ.

	Үүнд, нэгд нь будилсан, хоёрт нь адилхан үг таарсан, гуравт нь ярьдаг хөшөөний нууцыг тайлах гэсэн хүмүүс элдвийн юм санаанаасаа зохиосноос болжээ. Чулуун хөшөө яагаад гэнэтхэн дуугардаг болов, тэгэхдээ заавал үүрээр дуугардаг нь ямар учиртай вэ? гэж тэр үеийн улс гайхжээ. Тройн дайны Мемнон гэдэг баатрын сүнс тэр хөшөөнд шингэж амилсан юм санж. Мемнон бол Этиопийн хаан, Этиоп улс бол Египетийн хөрш, тэгээд бас эртний домогт гардгаар Мемнон бол үүр цайхын бурхан Эосын хүү юм санжээ. Эос бурхан хар үүрээр босож тэнгэрт гарахад нь хүү нь тийнхүү уйлагнаж дуугардаг байжээ. Ингэж домог үүсжээ. Түүнээс гадна аварга том хөшөөг Сөнөгсдийн хотын Мемнониум гэдэг хороололд босгосны нь нэмэхээр бүр ч ойлгомжтой болно. Мемнон-Мемнониум хоёр өөр өөр үг, өөр өөр утгатай боловч төстэй үгс ээ.

	Эрт дээр үеийн хүмүүс тайлбарлаж чадахгүй байсан таавраас дуулдаг хөшөөний тухай гоё үлгэр ингэж үүсжээ.

	
ЗУРГАА ДАХЬ ҮДЭШ : Яагаад тэр вэ?

	ЯМАР УЧРААС САРНЫ ГАНЦХАН ТАЛ БИДЭНД ХАРАГДДАГ ВЭ?

	Хачин сайхан гэрэлтэй, гялгар дугуй дотроос бараан толботой Сар тэнгэрт их өндөрт хөөрсөн харагдана. Бүтэн сарыг харахад сайхан санаатай, яльгүй инээмсэглэсэн хүний дугариг цагаан царай шиг санагддаг. Сар бидэнд ямагт ийм харагддаг. Одоогоос олон мянган жилийн өмнө аж төрөн сууж байсан хүмүүст ч Сар тийм харагддаг, хар толбо нь ч одоогийнх шигээ сарны харагддаг талыг хүний нүүртэй адилхан харагдуулдаг байсан. Сар эхлээд нарийхан хавирга шиг гарч, хоног хоногоор томорсоор, дув дугариг гялгар толь шиг болдгийг хүмүүс олон мянган жил ажиглажээ. Гэтэл Сар бол бусад гариг эрхэс шиг, одоо бидний оршин сууж байгаа газар дэлхий шиг бөөрөнхий зүйл ээ. 

	Харин Сар өөрийнхөө нөгөө талыг бидэнд харуулдаггүй, тэр талыг нь бид олж хардаггүй. Яагаад тэр вэ?

	Сар тэнхлэгээ тойрч эргэдэг. Тэгэхийн зэрэгцээгээр Сар бол манай дэлхийн дагуул учраас дэлхийг тойрдог юм. Сар хорин ес хагас хоногт дэлхийг нэг тойрдог, мөн тэр хугацаанд тэнхлэгээ тойрч нэг эргэдэг. Сар тэнхлэгээ тойрч эргэхдээ их удаан эргэдэг юм. Үүнд л хамаг учир байгаа юм. Тийм ч учраас бидэнд Сарны ганцхан тал харагддаг юм. 

	Гэлээ ч үүний учрыг яавал олох вэ? Үүнийг тодорхой ойлгохын тулд өчүүхэн туршлага хийж үзэцгээ. Нэг жижиг ширээ (ширээ байхгүй бол сандал юм уу өөр хавьтсан юм) авч, түүнийгээ газар дэлхий гэж бод. Өөрийгөө тэнхлэгээ дагаж эргэхийн хамт дэлхийг тойрч байгаа Сар гэж бод. Тэгээд тэр ширээ юм уу сандлаа тойрохын хамт өөрийнхөө биеийг алгуурхан эргүүлж хөдөл. Тэгэхэд чи ширээний хаана нь ч гарлаа гэсэн нүүрэн бие чинь ширээ рүү харсан хэвээр байна. Тэгж ширээг (дэлхийг) тойрч эхлэхэд, өөдөөс нь ч харж байсан цонх явц дунд ард чинь гарч, анх хөдөлсөн газартаа ирэхэд цонх дахин өөдөөс чинь харсан байна. Тэгэхээр чи зөвхөн ширээг тойроод зогсоогүй бас өөрийнхөө биеийн тэнхлэгийг тойрсныг дахин нотолж байгаа юм.

	Сар ч бас тэгж тойрдог юм. Сар дэлхийг тойрохынхоо хамт өөрийнхөө тэнхлэгийг тойрч эргэдэг юм.

	Гэвч, Сарны нөгөө талыг бид харж чадсан тухай би та нарт хэлэх ёстой юм! Сарны цаад талыг яаж харсан бэ? Та нар санаж байна уу?..

	Үгүй, тэр үед та нар бүр нялх байсан болохоор яаж мэдэх вэ! 1959 онд зөвлөлтийн эрдэмтэд Сарны зүгт пуужин харвасан нь манай дэлхийн тэрхүү дагуул сарыг тойрон нисэж, цаад талын зургийг авч, тэр зургаа газар дэлхийдээ дамжуулсан юм. Ийнхүү нийт дэлхийн үй түмэн хүн Сарны нөгөө талыг харсан юм!

	Тэгээд зогсоогүй. Хэдэн жилийн дараагаар зөвлөлтийн эрдэмтэд дахин сар руу пуужин явуулж, тэр пуужин нь Сарны цаад талын зургийг дахин авч дэлхийдээ ирүүлсэн. Тэр зургийн тусламжтайгаар эрдэмтэд анх удаа сарны гадаргуугийн цаад, наад хоёр талын зураг зохиосон юм. Саран дээрх тэнгис, уул нуруу, гол гол сарьдаг, хүрээ уулс, «циркүүдийг» харуулсан газрын өнгөт зураг одоо бий болсон.

	Намайг энэ номоо бичиж байх зуур ч олон сонин явдал болж өнгөрчээ. Сарны өнгөт зургийн тухай та нарт тодорхойлж хэлж амжаагүй байтал, бүр санаанд багтмааргүй үйл явдал тохиолдсон. 1966 онд зөвлөлтийн анхны пуужин манай дэлхийн дагуул Саран дээр буусан! Эрдэмтдийн ярьдгаар тэр пуужин Саран дээр зөөлөн буусан. Саран дээр анх очих хүн суулгасан пуужин буухдаа тун зөөлөн, аппарат төхөөрөмжөө хэмхэлчихгүй буух ёстой. Тийм маягаар тэр пуужин буужээ. Тэр пуужин Саран дээр алгуурхан буунгуутаа шаламгайлан ажиллаж, сарны гадаргуугийн ойрхноос авсан зургийг дэлхий рүү явуулсаар байсан. Тийм зураг бол том, яг тодорхой зураг учраас маш чухал зураг болсон юм! Тийм гайхамшигтай зургуудыг эрдэмтэд шүүрэн авч, анхааралтай судалж, сарны гадаргуу чухам ямар байдгийг нүдээрээ үзсэнээс ялгаагүй харж, сарны гадаргуугийн тухай онол саналаа өөрчлөхийг нь өөрчилж, бататгахыг нь бататгасан юм.

	Манай дэлхийн дагуул-Саран дээр «Луна— 9» гэдэг пуужин зөөлөн буусан. Энэ гайхамшигт явдлаас хойш их удалгүй, 1966 оны гуравдугаар сард «Луна— 10» пуужинг дахин Сар руу хөөргөсөн. «Луна— 10»- гэдэг пуужин харин Сарыг тойрон нисэж, түүний хиймэл дагуул болсон юм. Тэр пуужин дээр зоосон багаж төхөөрөмж нь манай дэлхийн  тэнгэрийн хөршийг улам тодорхой танин мэдэхэд хэрэгтэй тийм мэдээ сэлтийг шинжээч эрдэмтэн нарт ирүүлсэн.

	Бидэнд тун ойрхон харагддаг, «хуучин танил Сарыг «Луна— 10» пуужин хязгааргүй олон удаа тойрон нисэж байх зуур тэр пуужингаас гарсан коммунистуудын сүлд дуу «Интернационалын» эхний хэдэн мөр эгшгийг дэлхий нийт хэдэн хоног сонсож байна.

	Тэгж байтал дахиад л гайхамшигтай сонин явдал боллоо! «Луна— 10» пуужингийн дараа «Луна— 11», «Луна— 12», «Луна— 13» пуужин Сар руу нисэж, дахин Сарны гадаргуу дээр зөөлөн буусан.

	Одоо ч зөвлөлтийн пуужингууд сансрын уудам руу байн байн нисэж хүний хөл хүрээгүй тэр алс холын эрхэст хүрэх зам нээсээр байна. 1967 оны аравдугаар сард зөвлөлтийн гариг хоорондын «Венера— 4» хэмээх станц манай Нарны системийн нэг ертөнц Сугар гаригийн гадаргуу дээр мөн зөөлөн буусан тухай мэдээ дэлхий дахинд гайхаш төрүүлсэн. Маргааш болоход ямар хачин сонин үйл явдал болохыг хэн мэдэх билээ. Энэ ном хэвлэгдэж гарах гэж байх зуур, бидэнд яагаад Сарны ганцхан тал харагддаг тухай ганц асуудалд хариулт өгсөн энэ бүлэгт бид зөндөө юм нэмж оруулсан, энэ ном хэвлэгдэж түгснээс хойш, та нарын гарт хүрснээс хойш зөндөө олон гайхамшигт явдал тохиолдоо шүү дээ! 

	ОД УНАДАГ УУ? 

	Та нар яадгийг бүү мэд, харин би үүлгүй намуухан шөнө тэнгэрийн од мичдийг ажиглах дуртай байсан. Янз бүрийн одыг эрж олох дуртай, заримыг нь ядаж байж, олдог, харин долоон бурхан юм уу Кассиопейг амархан олдог байсан.

	Зуны адаг сар-наймдугаар сарын шөнө тэнгэрийн өнгө тас хар болсон үед үй түмэн оддоос тогтсон өргөн зурвас тодхон харагддагийг тэнгэрийн заадас гэдэг. Харанхуй тэнгэрт түгэн мяралзсан одод, сүү шиг цагаан сарыг би өлийн зогсож удаан ширтсэний улмаас хүзүү чилчихсэн ч байдаг сан. 

	Тэгж ширтэж байтал нэг бөөн цог тэнгэр зуран харваснаа унтарчихдаг чинь... юу вэ? Тийм цогийг харсан улс «Од уналаа» гэлцдэг.

	Од гэж үү дээ? Од унадаггүй болохоор тэр огт өөр зүйл байж таарна. Тэр бол сансрын уудамд асар их хурдтай харваж явсан бяцхан чулуу юм уу тоос шороо дэлхийд татагдаж, дэлхийн агаар мандалд орж ирэхээрээ шатаж байгаа нь тэр! Тэгж гал авалцахыг нь бид хараад од уналаа гэдэг ээ! 

	Манай газар дэлхийгээс их алс өндөрт шатаж замхарч байгаа тэнгэрийн чулууг солир гэж нэрлэдэг.

	Манай дэлхий Нарыг тойрон аялахдаа, ялангуяа найм, арав, арван нэгдүгээр сард сансрын тоос шороо, үүл, чулуутай их тохиолддог юм. Тийм ч учраас энэ үед тэнгэрт гал зуралзахыг бид олон дахин олж хардаг. Манай дэлхийн замд «сансрын хог новш» бөөн бөөнөөрөө таарч, тэр нь манай дэлхийг бүрхсэн агаар мандалд орохоороо шатаж байгаа нь тэр ээ.

	Тэнгэрт олон арван солир нэг зэрэг дүрэлзэн асаж, солирын урсгалыг дэлхий гаталж дуустал тийм «одон бороо» орсоор байдаг явдал ч бий. 

	Одоогоос хорь гаруй жилийн өмнө, 1946 онд Москва хотын дээгүүр тийм «одон бороо» явж өнгөрсөн юм. Тэр үед тэнгэр үүлтэй байсан учраас тийм бороог харж чадаагүй маань харамсалтай!

	Заримдаа «одон бороогоор» ч барахгүй «одон үер» буудаг удаа ч бий! Харин тийм үер тун ховорхон тохиолддог юм. Өнгөрсөн XIX зууны үед хэдэн удаа тийм «үер» болсныг Америк, Европ тивийн тэнгэрт хүмүүс олж харжээ. Тийм үер нь байгалиас зохиосон галын гайхамшигт наадам болсон гэлцдэг.

	Одон бороо, ялангуяа одон үер бол байгалийн хосгүй ховор үзэгдэл юм. Хүн болж төрөөд үхэн үхтлээ тийм үзэгдлийг олж үзэхгүй байж ч болно. Харин зуны адаг сарын харанхуй тэнгэрт ганц хоёр галт оч асаж унтрахыг, өнчин «од унахыг» бид хэзээ ч олж харж чадна. Харин тэр тэнгэр зуран унаж байгаа оч бол од биш, од хэзээ ч унаж байгаагүй гэдгийг сайн санаж аваарай! Тэр бол сансрын чулуу юм уу тоос шороо. Сансрын тоос шороо дэлхийн агаар мандалд орохын хамт их үрэлтийн улмаас шатаж байгаа нь тэр. Дүрсхийн асаад унтардаг юм!

	ЯАГААД ӨДӨР, ШӨНӨ БОЛДОГ ВЭ?

	Би өглөөний найман цагт сэрлээ. Цонхоор харсан чинь пад харанхуй шөнө хэвээрээ! Өнөөдөр чинь арван хоёрдугаар сарын 22, манай дэлхийн умард хагаст жилийн хамгийн урт шөнө, хамгийн богино өдөр болдог үе болсныг би саналаа.

	Тэр жил цасгүй удсан. Цас орсон боловч тэр дороо хайлж, энд тэндгүй шавар шалбааг үүсэж, жихүүн салхи салхилж, эрт харанхуй болж, дөрвөн цаг гэхэд л чийдэнгээ асаахаас өөр аргагүй байж билээ.

	Намар их унжирсан жилийн энэ үед би дургүй, хүмүүсийн ярьдгаар нар буцаж зун руу чиглэдэг, өвөл хүйтнээ нэмдэг арван хоёрдугаар сарын 22 болохыг би тэсэж ядан хүлээдэг юм. Нар буцсаны дараа өдөр аажуухан уртсаж, шөнө богиносон, эхлээд өдөр хэдхэн минутаар уртассанаа сарын дараа цагаар уртассан байдаг. Харин өвөл эрхээ эдэлж, хүйтэн тачигнаж, байн байн цас орж, үдшийн тэнгэр учиргүй хөх бараг ягаан болдог...

	Өдөр шөнө солигдсоор... Өдөр гэрэл гэгээтэй болж, шөнө болохоор харанхуй болно... Энэ бол бидэнд байнга тохиолддог, байгалийн тогтмол, жирийн үзэгдэл бөгөөд, энэ үзэгдэл үүрд мөнх тогтсон нэг горим журмаар явдаг. Яагаад тийм үзэгдэл байнга тохиолддог юм бэ?

	Эрт дээр цагт зөвхөн хүүхдээр ч зогсохгүй бас насанд хүрсэн хүмүүс ийм асуулт тавьж, түүндээ зөв хариулт олж чадахгүй байсан юм. Энэ үзэгдлийн учир шалтгааныг хүн ойлгож, тайлбарлатал даруй хэдэн мянган жил өнгөрчээ.

	Газар дэлхий хөдөлдөггүй, харин Нар дэлхийг тойрдог гэж хүмүүс ойлгодог болсоор тун уджээ. Гэтэл үнэн хэрэг дээрээ уг ойлголт огт өөр байжээ. Манай дэлхий бол олон гариг ертөнцийн нэг бөгөөд, байнга хөдөлж байдаг, тэгж байнга хөдлөхдөө өөрийнхөө тэнхлэгийг тойрч эргэдэг учраас өдөр, шөнө болдог, харин манай дэлхий Нарыг тойрдог учраас жилийн дөрвөн улирал солигддогийг бид одоо лавтай мэддэг болсон. 

	Гэлээ ч дурдсан үзэгдлийн чухам нарийн учир шалтгаан юунд байна вэ? Эхлээд, өдөр шөнө болдгийн учрыг ойлгож авъя.

	Манай дэлхий бөөрөнхий, бөмбөг шиг хэлбэртэйг одоо хүн бүхэн мэднэ. Тэр ч байтугай сургуульд орж, газар зүйн хичээл заалгаагүй хүүхэд ч мэднэ. Тэгэхдээ бүр нарийн яривал манай дэлхий яг бөөрөнхий ч биш, харин зурагт үзүүлсэн шиг яльгүй зуувандуу бөөрөнхий юм шүү. Тэр зургийн хоёр туйлд нарийхан гол шиг юм цухуйсан байгааг та нар харж байгаа биз. Тэр бол дэлхийн бөмбөрцгийн тэнхлэгийн хоёр үзүүр ээ. Дэлхийн бөмбөрцгийн тэнхлэг түүний яг голыг дайран гарч, хойд өмнөд хоёр туйлд нь төгсөж байгаа юм. Харин дэлхийн өмнөд, хойд хоёр туйлд зураг дээрх шиг хоёр саваа юм уу шон гозойж байдаг юм гэж битгий бодоорой. Нохой хөллөсөн чаргаа дэлхийн тэнхлэгийн шонгоос уясан тухайгаа өнөөх их дэгслүүлэгч, далан худалч Мянгуужин л ярьж магадгүй. Үнэндээ очиход дэлхийн тэнхлэг бол санаандаа төсөөлсөн шугам юм.

	За тэгэхээр, хүн санаандаа төсөөлсөн тэнхлэгийн хоёр үзүүр дэлхийн хоёр туйлд цухуйжээ. Дэлхийн туйлыг полюс гэдэг бөгөөд энэ үг орос үг ч биш, харин грек үг юм. Полюс гэсэн нь юм бүхэн тойрон эргэдэг төв цэг гэсэн утгатай. Харин яагаад тэгж нэрлэв ээ?

	Бүр эрт дээр үед хүмүүс тэнгэрийн од мичдийн хөдөлгөөнийг ажиглаж агаад, нэг хоногт од мичид тэнгэрт тойрог замаар эргэдэг, тэгэхдээ байраасаа хөдөлдөггүй ганц одыг тойрч эргэдгийг ажиглаж мэджээ. Тэгээд тэр одыг туйлын од гэж нэрлэжээ. Чухам тэр цэг одыг, өөрөөр хэлбэл эргэж тойрч байгаа юм бүхний төвд хөдөлгөөнгүй, нэг дороо байдаг од байгаа газрыг дэлхийн туйл полюс гэж нэрлэдэг болжээ. Дараа нь энэ нэрээр, тэнгэрт харагддаг туйлын одны яг эсрэг талд байгаа газрыг нэрлэжээ. Полюс (туйл) гэдэг үг ингэж үүсэж дэлгэрчээ. Тэнгэрт харагддаг од байгаа тэр туйлын яг эсрэг талд дэлхийн Өмнөд туйл байгаа юм. Дэлхийн бөмбөрцгийг дуурайлгаж хийсэн глобусын хоёр туйлаас яг адилхан зайтай газарт экваторын шугам татсан байх бөгөөд, уул шугам манай дэлхийн бөмбөрцгийг хойд, урд хоёр хэсэг болгож хувааж байгаа юм.

	Дэлхийн бөмбөрцгийн эргэлтийн хурд түүний гадаргуугийн цэг хэсэг бүхэнд өөр өөр байдаг. Экваторын дагуу эргэлтийн хурд хамгийн их байдаг юм. Харин экватороос хоёр туйл уруу холдохоор эргэлтийн хурд улам багасдаг. Полюс (туйл) байгаа газарт эргэх хөдөлгөөн огт байдаггүй юм. Тийм ч учраас эргэж байгаа юм бүхний төвд хөдөлгөөнгүй байдаг цэг газар гэсэн агуулгатай «полюс» (туйл) гэсэн үг тэнгэр, газар хоёрын аль алинд таарсан үг ээ.

	Манай дэлхийн бөмбөрцөг тэнхлэгээ тойрч эргэхдээ бөмбөрцгийн нэг хэсгийг нь нар уруу, харуулж, нөгөө хэсгийг нь наргүй сүүдэр тал руу харуулдаг учраас өдөр, шөнө солигдож байгаа юм. Нар руу харсан газарт өдөр болж, нарны гэрэл тусаагүй сүүдэр талд нь шөнө болж байгаа юм.

	Өдөр, шөнө яаж солигддогийг глобусаар туршиж үзэж ч болно. Глобус авч чийдэнгийн хажууд тавиад төмөр голыг нь дагуулан эргүүл. Тэгэхэд глобусын нэг тал нь гэрэлтэй байхад, нөгөө тал нь сүүдэртэй байдаг бөгөөд, глобус эргэхэд сүүдэрт байсан хэсэг нь аажуухан гэрэл үзэж, гэрэлд байсан тал нь сүүдэрт ордог юм.

	Харин дэлхийн бөмбөрцгийн янз бүрийн хэсэгт, жилийн янз бүрийн улиралд өдөр, шөнө урт богино янз бүр байдаг. Ганцхан экваторын дагууд л өдөр, шөнө хоёр дандаа тэнцүүхэн, харанхуй бүрэнхий байх нь бага байдаг юм. Яг оройн зургаан цагт нар шингээд, мөн өглөөний зургаад нар гэв гэнэтхэн цухасхийн гарч тэр дороо өдөр болдог.

	Харин бидний оршин суудаг дундад өргөрөгт бол хавар, зуны цагт өдөр урт, шөнө богинохон байдаг, намар өвлийн цагт өдөр нь богино, шөнө нь урт байдгийг та нар мэднэ. Ийм газарт бас өглөө, үдшийн бүрэнхий удаан үргэлжилдэг. Гэв гэнэтхэн пад харанхуй болж, гэв гэнэтхэн мэлийсэн гэгээн цагаан өдөр болдоггүй.

	Манай дэлхийн тэнхлэг нэгэнт хазгай тогтсон бөгөөд, умард туйл нь Алтан гадас од руу үргэлж чиглэж байдгийн улмаас тийм ялгаатай байдаг юм. Мөн тэгж тогтсоны улмаас газар дэлхийн янз бүрийн хэсэгт нар янз бүрээр тусаж гэрэлтүүлдэг. Дэлхийн янз бүрийн хэсэгт нар тэнгэрийн хаяанаас янз бүрийн зайтай хөөрч гийгүүлдэг. Тийм ч учраас дэлхийн хоёр туйлд жилийн зургаан сар нь өдөр, мөн зургаан сар нь шөнө байдаг юм. Тэгэхдээ туйлын өдөр, шөнө дэлхийн зөвхөн хоёр торгон туйлд хагас жил үргэлжилдэг төдийгүй, харин туйлын бүсэд ч тэгж удаан үргэлжилдэг юм. Ленинград хотыг аваад үз л дээ. Хавар, зуны цагт тэнд жинхэнэ шөнө болдоггүй юм. Тийм шөнийг цагаан шөнө гэж нэрлэдэг. Ленинградын цагаан шөнийг Пушкин шүлгэдээ хамгийн сайн тодорхойлж бичсэн байдаг юм. 

	Дэлхийн бөмбөрцөг тэнхлэгээ нэг бүтэн тойроход хорин дөрвөн цаг шаардлагатай бөгөөд, энэ хугацааг бид нэгэн бүтэн хоног гэж нэрлэдэг юм. Энэ хугацаанд өдөр өнгөрсний дараа шөнө болж, үдшийн бүрэнхийн оронд үүрийн гэгээ татдаг юм. Манай гуа сайхан дэлхий ертөнц оршин тогтсоноос хойш өдөр, шөнө ингэж солигдсоор ирсэн, хойшид ч тийм байна. 

	ЖИЛИЙН ДӨРВӨН УЛИРАЛ

	Өчигдөр өдөр туж цас орлоо. Орой тийшээ тэнгэр цэлмэж, сүрхий хүйтэрсэн. Өглөө болоход тэнгэр жигтэйхэн цэлмэчихсэн, цас нүд гялбуулж байлаа.

	Хөөрхий шувуунууд ууртай маягтай, өд сөдөө хөвсийлгөн хүглийн сууна. Хүйтэн, тухгүй байгаа бололтой. Нэг бээрсэн бор шувууг харахад, Андерсений үлгэрт гардаг шиг: «Жийг-жийг. Шинэ жил болчхов уу! Энэ чинь хуучнаасаа шал дор жил байна! Шинэ жилээр солихын хэрэггүй байж!» гэж дуу алдах шахна.

	Январь хэмээх нэгдүгээр сар бол өвөл ид дундаа байдаг сар. Их хүйтэрч, цасан шуурга шуурдаг цаг. Ширүүхэн цаг аа. Харин би өвөлд дуртай. Тачигнасан хүйтэн тунгалаг агаар, шив шинэхэн цас, нойрмог ой шугуй, цасанд хучигдсан нойрссон тал-энэ бүхэнд цөмд нь дуртай.

	Өвөл ид дундаа орж, хүйтэн тачигнавч, хэдэн ес өнгөрсний дараа хавар болно гэдэг бодол миний санааны мухраас салдаггүй сэн. Декабрь хэмээх арван хоёрдугаар сарын 22 бол өвлийн хамгийн богино өдөр өө. Үүнээс хойш жинхэнэ ес эхэлж, хүйтний эрч чангардаг! За яах вэ хүйтэрч л байг, цаана нь хавар байгаа юм чинь 

	Жилийн дөрвөн улирал бол өдөр, шөнө солигдохтой адил тохиолддог, байгалийн мөнхийн үзэгдэл юм. Жилийн дөрвөн улирал тийнхүү эрэмбэ дараагаараа солигддогийн учир, мөн л манай Дэлхий нарыг тойрдогт байгаа юм.

	Сансарт дэлхийн бөмбөрцгийн эргэдэг замыг цаасан дээр дүрсэлж зурвал зууван дугариг хэлбэртэй тойрог болно. Тэр зууван тойрог замын голд нь Нар байдаг бөгөөд манай Дэлхий тийм замаар нарыг тойрохдоо, Наранд аажуухан ойртож, мөн аажуухан холддог юм. Тэгэхдээ, бид түрүүн ярьсанчлан дэлхийн тэнхлэг тодорхой өнцгөөр хазайсан байдаг учраас, нарыг тойрох зуур Дэлхийн янз бүрийн хэсэг Наранд мөн янз бүрээр ойртож, холддог юм. Тийм ч учраас Дэлхийн зарим газарт нар эгц дээрээс тусаж их халуун байдаг, зарим хэсэгт Нар ташуу тусаж, ташуу туссаны хэмжээгээр уур амьсгал сэрүүн байдаг юм. Нар хэчнээн дээгүүр хөөрөх тусам түүний илч эгц дээрээс тусаж, төчнөөн халуун болдог. Дэлхийн гол бүслүүр экваторын дагуу оршдог халуун оронд нар эгц дээрээс тусдаг учраас тэнд маш халуун, тэндхийнхэн өвлийг мэддэггүй, цас үздэггүй юм. Тэнд жилийн улирал манайх шиг эрс ялгарч солигддоггүй.

	Гэвч халуун оронд ч жилийн улирал эрэмбэ дараагаараа солигддог, тэгэхдээ манайхаас арай өөр байдаг.

	Энэтхэгт өршөөлгүй айхавтар ган болж, тэр сайхан нутгийн амьд юм бүхэн гаслан зовлонд учирдаг тийм үеийг өвөл гэж тооцож болох юм.

	Тэр үед хуурай эх газраас өвлийн муссон салхи тэнгис рүү үлээдэг. Тэгэхэд их ган болж, халуун шатдаг юм. Дараа нь муссон хэмээх салхи зүг чигээ өөрчилж, тэнгисээс хуурай газар руу салхилж, тэгэхдээ их чийг увдис авчирч, хатаж цангасан газрын цангааг гаргадаг. Байгаль дэлхий ч амилдаг. Бороо их ордог энэ үеийг Энэтхэгийн хавар гэж үзэж болох юм. Харин тэндхийн бороо манайх шиг шүршиж шивэрч ордоггүй, хувингаар ус асгаж байгаа юм шиг, цутгаж ордог юм. Манай энд үер буухад бөөн их ус болдог шиг л тийм их устай аадар бороо ордог юм.

	Умард бүсийн хязгаар нутаг буюу умард мөсөн туйл (Арктика) бас Өмнөд бүсийн хязгаар нутаг буюу Өмнөд туйлын (Антарктид) жилийн улирал бараг адилхан. Тэнд дандаа өвөл хэвээрээ байдаг юм. Дурдсан газарт олигтой дулаардаггүй, тэндхийн цас дөнгөж дээрээсээ хайлж, дороос нь хөлдүү газар цухуйдаг. Тэнд өвөл, зун хоёрыг халуун хүйтнээр нь ялгадаггүй, гагцхүү нар их бага тусдагаар нь ялгадаг юм. Хавар, зуны цагт тэнд өдөржин шөнөжин нартай байдаг, нар шингэх гэж байдаггүй, гэрэл гэгээ ихтэй байдаг боловч, нар халаахдаа муу байдаг юм. Яагаад гэвэл тэнд нар их налуу тусдаг учраас гэрэл нь газрын гадаргууг хоосон илж өнгөрөх болдог юм.

	Гэлээ ч Умард туйлд тун ойрхон нутагт ч өвөл, зун гэж ялгагдахуйц тийм улирал бий болж, тэр ч байтугай турь муутай цэцэг ургадаг. Умард тэнгисийн асга хад ихтэй арал дээр тэнгисийн жигүүртэн шувууд өндөглөдөг юм. Тийм шувууд тэнд нутагшсан учир, дэгдээхийгээ тэнд гаргадаг ажээ. Далайн морь, далайн нохой тэнгисийн усны гүнээс гарч, мөсөн дээр хэвтэж наранд ээж дулаацдаг юм.

	Энэ үед Өмнөд туйлд ид өвөл болж, тэсэхэд бэрх хүйтэрч, салхи шуурга үүсдэг. Тэгж байтал туйлын шөнө гэгч болдог. Гэвч дараа нь тэнд ч нар гарч, өдөржин шөнөжин тасралтгүй манддаг боловч, тэглээ гэж Өмнөд туйлд огт дулаардаггүй юм. Өмнөд туйл руу ойртох тутам цаг уур умард туйлынхаас хавьгүй ширүүн болдог. Тэндхийн халуун хүйтний градус тэгээс 0°-ээс дээш огт гардаггүй. Хэдий тийм боловч пингвин хэмээх явган шувуу тэнд сүрхий идээшсэн байдаг бөгөөд, тийм шувуу зөвхөн Өмнөд туйлд байдаг болохоор, дассан идээшсэн нутгаа өөр нутгаар солихгүй дэг ээ. Харин Умард туйлд цагаан баавгай эзэн суужээ. Өвлийн тасхийм хүйтэнд ч цагаан баавгай ажирдаггүй, түүгээр ч үл барам ичээндээ орохоо мартаж ан гөрөө хийсээр байдаг юм.

	Бидний оршин суудаг өргөргийн улирал ч огт өөр л дөө. Өвөл, хавар, зун, намрын чухам аль нь болоод байгааг ялгаж ядах юмгүй. Тэнгэр их муухай байлаа ч дөрвөн улирлыг хооронд нь ялгаж болно.

	Манай өргөрөгт өвөл болохоор хүйтэрч, цас орж, ой шугуй хээр талд нам гүм болж, байгаль нойрсож, цасан шуурга шуурдаг. Өдөр богиносож, шөнө уртсан. 

	Гэвч манай дэлхийн бөмбөрцөг сансраар хөөрөн аялж, нарыг үүрд тойрч байдаг болохоор, жилийн улирал алгуурхан солигддог юм. Февраль1 хэмээх өвлийн сүүл сарын цасан шуурга намжтал, хаврын эхэн сар-март хэмээх сар гарч, хүйтний эрч буураагүй боловч, гэрэл гэгээ их болдог. Өдөр уртсан уртассаар, гуравдугаар сарын 22 болоход дэлхийн бөмбөрцгийн хаана нь ч өдөр, шөнө хоёр тэнцүү болдог билээ. Дэлхийн бөмбөрцгийн манай байгаа хагаст хавар ирж байгаа нь тэр ээ.

	Гэвч өвөл дуусаагүй хэвээр, гар хөл хөлдчихмөөр хүйтэн болдог. Энэ үед хэдий хүйтэн, цастай байдаг боловч, заримдаа хавар болох гэж байгаа нь тун илхэн, тархи толгой мансуурах шиг болдоог. Нартай дулаахан өдөр байшингийн дээвэр, хашааны толгой, мод сөөг, чийдэнгийн утаснаас хайлсан цасны ус мөстөн унжиж, өвлийн хувцас хүнддэн, бие нозоордог! 

	Жилийн дөрвөн улиралд хавраас сайхан улирал бий юу? Байгаль дэлхий нойрноосоо сэрж, модны голоор шүүс хөөрч, цас хайлан шалчийж, өдөр ирэх тутам шинэ сонин юм тохиолддог. Янз янзын шувуу нүүдэллэн ирж, яргуй цэцэглэж, анхны эрвээхэй үзэгддэг. Байгалийн эдгээр өөрчлөлт хотоос гадна, хөдөө газарт бүр ил тод нь ч мэдээж.

	Би хар багаасаа хотод өссөн болохоор, нэгэн хавар эрт хотоос гарч үзсэнээ гайхан санадаг юм. Тэгж явахдаа би хаврын анхны эрвээхийг нүдээрээ үзэж билээ. Нэг өглөө босоод цонхоороо харсан чинь шар цэцэг хивс шиг зулаатай байхыг хараад дуу алдсан. Цастай байхад тийм цэцэг байгаа нь хачин санагдсан! Хожим нь сонсоход тэр шар цэцэг нарны гэрэлд их дуртай учраас тэгж эрт дэлбэрээд байсан нь тэр ажээ (Тийм цэцэг эмийн чанартай, хандлаад ханиалгад уудаг) Гэтэл тэр шар хивс шиг харагдсан юм маань жинхэнэ цэцэг ч биш, харин дөнгөж цэцэглэж байсан нахиа юм санж. Тэр нахиа дээрээ шар дэлбэтэй, навч огт байхгүй, иш нь бор хайрс шиг хальстай байсан. Жинхэнэ цэцэг нь ургахаараа бүр гоё болдог. Гэвч, тэр ургамлын нахиа хавар бүр эрт дэлбэрч эхэлдэг нь баярламаар аа. Орой болонгуут тэр нахианы шар дэлбэ хумьж, ургамал унтаж байгаа юм шиг атиран эвхэрч, харин өглөө болонгуут тэр ургамал их цовоолог баяртай байдлаар шулуусаж, бяцхан шар дэлбээ наранд ээдэг байсан.

	Хаврын цэлмэг өдөр нар бие халааж, ус горхи шуугин урсахад гадаа байх бас сайхан. Энд тэндгүй л ус. Апрель хэмээх дөрөвдүгээр сар болж цас мөс хайлж, гол горхи урсан ханш нээдэг сар аа. Хавар цагт цасны ус ойн захад сэмхэн тунаж, хус, улиангар мод, нүцгэн бутны дунд гялтганан харагддаг аа. Хавар цагт хайлсан цасны ус газрын уруу руу үй түмэн горхи болон урсаж, жалганд оронгуутаа жинхэнэ өргөн, том гол мөрөн шиг хүрхрэн урсдаг!

	Хавар цагт хайлсан цасны ус гол горхи болон шоржигнон урсах чимээ, шувууны исгэрэн жиргэх дуу, тэр ч байтугай янз боловч тун жаргалтай байгаа мэлхийн дууг сонсоход сайхан байдаг. Харин хавар цагт гол горхины ус юунаас ч чанга, юунаас ч жавхаатай боргилон урсдаг аа!

	Хаврын улирал шувтрахын хамт, хайлсан цасны ус ч татарч, өргөн гол горхи хүрчигнэн урсаж байсан жалганы ёроолд, нарийхан зурвас ус гялтганана. Тэр нарийхан зурвас ус ширгэдэггүй. Газар дороос боргилж байгаа тунгалаг булаг тэр зурвасыг тэжээнэ. Тийм горхи дур мэдэн урсаж хүржигнэж, пол пол дуугарч пад харанхуйгаас сая нэг гарч хурц сайхан нар, цэлмэг тэнгэр, шинэ ногоо үзсэнээ, бас дээгүүр нь эрээн эрвээхэй нисэж байгаад баярласнаа хэлэх гэсэн юм шиг яаран урсана.

	Тэгэх зуур наран улам дээгүүр хөөрдөг болж, гэрэл нь улам эгц тусаж, нар улам хүчтэй шардаг болдог. Хавар эрт ургадаг хонин зангуу, нил, хонхлой цэцгийн дэлбэ унаж ой модонд ширдэг шиг газар зулан, ургасан аньсны хатуу гөлгөр навчин дунд цэцэг дэлбэрч, таримал цэцэрлэгт ургасан алимын модноос цагаан, ягаан цэцгийнх нь дэлбэ үйрэн унаж, эхэлдэг ээ. Энэ бүхэн бол зун болсны тэмдэг ээ. Зун ийнхүү сэмхэн ирж, зарим жил эрт зун болж зарим жил орой болдог. Тэгэхдээ одон орон судлалын үүднээс бол жил бүрийн зургаадугаар сарын 22-ны өдрийг зуны эх гэж үздэг. Энэ өдөр бол наран хамгийн өндөр хөөрсөн өдөр, хамгийн урт өдөр өө. Энэ өдрийн маргаашаас нь өдөр богиносож эхэлнэ. (Үүнийг манай монголчууд нар буцлаа гэж ярьдаг юм. орч). Нарны хөөрөлт үл мэдэгдэхүйц доошилж эхлэх боловч, өдөр мөн л урт, халуун хэвээрээ байдаг. Хэдий тийм боловч цаг улирал намар тийшээ хандаж байгаа нь энэ ээ...

	Хуанлиар тоолбол, жил бүхэн есдүгээр сарын 1-нд намар эхэлдэг. Сургуулийн хүүхдийн зуны амралт дуусаж, хүүхдүүд удаан амарсны дараа сургуулийнхаа ажлыг эхэлдэг тэр өдөр ч эхэлдэг, намар ч эхэлдэг. Одон орон судлалын үүднээс авч ярих юм бол есдүгээр сарын 22-ны өдөр намар эхэлдэг. Энэ өдөр намрын өдөр шөнө тэнцэж, дэлхийн бөмбөрцгийн бүслүүрийн умард, өмнөд хэсэгт хаана нь ч адилхан өдөр, шөнө хоёр тэнцэж, өдөр нь ч тэр шөнө нь ч тэр яг арван хоёр цаг үргэлжилдэг юм!

	Энэ үед өдөр мэдэгдэхүйц богиносож үдшийн бүрэнхий уртсаж нар өвлийн зүг улам улам ахина. Гэрэл гэгээ багасаж, хүйтний үзүүр наашлах нь харамсалтай.

	Ер нь байгалийн зүй тогтлын үүднээс авч үзэх юм бол, намар цаг бас одон орныхоос гадна хуанлийн хугацаанаас эрт, орой болдог юм. Эрт, орой намарших нь цаг уурын байдлаас шалтгаална. Зун шувтарч намар эхэлж байгааг мэдэхийн тулд байгалийн байдлыг ажиглаж, цаг улирал солигдож байгаа шинж тэмдгийг ялгаж сурах хэрэгтэй.

	Тэгэхдээ намар эхэлж байгаагийн шинж тэмдэг тун олон бий. Өвлийн хүйтнийг дулаан оронд очиж өнгөрүүлэх гэж байгаа нүүдлийн шувуудын цуваа, зарим амьтан өвөлд бэлтгэж хөеө цуглуулдаг зэрэг тун олон шинж тэмдэг бий боловч, хэн бүхний нүдэнд хараажаар тусдаг тийм шинж тэмдэг бол навчны өнгө өө. Цэл ногоон байсан навч намар тийшээ шарлаж, бас улаан хүрэн, ягаан өнгөтэй болдог. Яруу найрагч А. С. Пушкин алтан намарт их дуртай хүн байсан бөгөөд, «ой мод улаан хүрэн хүрэм, алтан шаргал дээлээ өмсдөг» гэж шүлэглэсэн байдаг. Намар цагт ой модны навч алтан шаргал, хүрэн ягаан янз бүрийн өнгөтэй болон нэвсийх нь үзэсгэлэнтэй харагдавч цаанаа нэг уйтгартай. Байгаль дэлхий өвөлд бэлтгэж, хүйтний улиралд ичээндээ орж нойрсох шахаж байгаа цаг аа. Намар цагт навч олон янзын өнгөтэй болж байгаа нь гандаж байгаагийн шинж ээ...

	Одоо гадаа өвөл хэвээрээ, сүрхий хүйтэрч, нар хурц тусавч илчгүй гялбана. Андерсений үлгэрт гардаг өнөөх хөөрхий болжморууд жиргэсээр л шинэ жил гарлаа гэсэн чинь хуучнаасаа дээр юм алга гэж шулганасаар л!

	Харин үнэндээ тийм биш гэдгийг бид нар мэднэ л дээ! Бид хуанлийн хамгийн сүүлчийн хуудсыг тасалж, хуучин оны сүүлчийн өдрийг арилгахдаа огтхон ч гонсойдоггүй. Яагаад гэвэл цаг эрин урагшлан давшиж, гэрэл гэгээ уртсаж, дулаарах цаг ойртож байгаа нь энэ шүү дээ! Тийм ч учраас бид хуучин оноо үдэж, сүлд модны наадмаа хийж, шинэ жилээ баяр хөөр болж угтдаг! 

	
ДОЛОО ДАХЬ ҮДЭШ : Манай хуанлийн удам судар

	БИДНИЙ ЭЛЭНЦ ХУЛАНЦ

	Шинэ жилийн баяр бол хөгжөөнтэй баяр аа! Шинэ жилээр өвлийн амралт таардаг. Шинэ жилээр сүлд модоо чимж өнгийн сайхан гэрэл асаадаг. Шинэ жил бол өвлийн ойн ид шидтэй үлгэрийн орчлон нээгддэг цаг, шинэ жилээр цана тэшүүрээр гулгаж, уулын уруу чаргаар хурдалдаг аа!

	Шинэ жилийн баярт би их дуртай байсан юм. Би бага байхдаа тэр нэгэн цагт өвчтэй байсан учраас арга буюу гэртээ үлдэж, өвгөн аавтай хамт галын дэргэд сууж бид хоёрын яриа эхэлсэн. Тэр үед хүүхдүүдийг ч надтай уулзуулахгүй, намайг ч гадаа гаргахгүй байсан болохоор би ганцаардаж, шинэ жил уйтгартай өнгөрч билээ. Гэлээ ч манайхан надад бүр том, таазанд тулсан сүлд мод засаж өгөөд, дэргэд нь бэлэг тавьсны дотор, айлууд ханандаа өлгөдөг юм уу эсхүл ширээн дээрээ тавьдгаас огт өөр, хүүхдэд зориулсан гоё гэгч нь хуанли авч тавьсан байсан. Тэр хуанли бүр онцгой хуанли байсан юм!

	Тэр хуанлийг зузаан картон цаасаар хийж, дээр нь Гензель, Гертель хоёрын тухай үлгэрийн зургийг өнгө ялгаруулан зурсан байсан Тэр зураг хэдэн цагийн турш харсан ч, уйдахгүй сонин зураг аа. Харин хуанлийн уг учир тэр гоё зурагдаа байгаагүй юм. Олон өнгөөр будсан гялгар картон цаасны голд нь олон нарийхан нүхтэй, түүгээр нь өдөр, гаригийн нэр, саруудын нэр харагддаг байсан. Тэр календарийг эдлэхэд ч амархан, ар талд нь цагаригтай, тэр цагариг дээр нь хуанли бүхэнд хэрэгтэй өдөр, гариг, саруудын нэрийг бичсэн байсан л даа. Одоо манай дэлгүүрүүдэд худалддаг «Мөнхийн хуанли»-тай л төстэй юм байсан. Тийм хуанлийг жил бүхэн солих хэрэггүй, олон хуудас ч байхгүй, харин өдөр, гариг сарын нэр бичсэн цагаригийн нь л өдөр бүхэн эргүүлэх хэрэгтэй байсан. Тэгэхдээ тэр «Мөнхийн хуанли» бол насанд хүрсэн хүмүүст зориулсан хуанли учраас харахад гоё биш, төмрөөр хийсэн, нүдэнд хүйтэн эд байсан юм. Харин тэр хуучин цагийн, миний хайртай байсан хүүхдийн хуанли бол ёстой дур булаасан гоё хуанли байсан, тэгээд ч би түүнийг удаан хадгалсан, бүр хуучирч үнгэгдсэн ч гэсэн би түүнд хайртай л байсан.

	Тэр хуанлийг надад өвгөн аав минь дурсгаж билээ. Тэр хуанлийн хийцийг нь өвгөн аав надад тайлбарлаж, эдлэх аргыг нь зааж өгөөд, тэгэх зуураа хуанлийн түүхнээс надад жаал зугаа юм ярьж өгсөн. Хуанли бүхэн түүхтэй, тэр түүх нь хэчнээн сонин гэж санана.

	Шинэ жилийг яагаад январь хэмээх нэгдүгээр сарын нэгнээс эхэлж тоолдог вэ, яагаад өөр ямар нэгэн сараас эхэлж тоолдоггүй юм бэ? Ер нь сарууд долоо хоногийн өдрүүдийн нэр хаанаас үүссэн юм бэ? гэж би бодож үзэж байсан удаагүй. Тэгж нэрлэдэг болохоор тэгж нэрлэх л ёстой гээд л зогсдог байв. Гэтэл манай одоогийн хуанлийн удам судар юутай сонин гэж санана! Манай хуанли тийм эрт галаваас гаралтай гэж итгэхэд хэцүү.

	Манай хуанлийг Нарны хуанли гэдэг. Манай дэлхий нарыг нэг жилийн дотор тойрдог хугацаагаар цаг мөчийг тоолдог учраас Нарны хуанли гэж нэрлэсэн гэдгийг би өвөг ааваасаа сонсож мэдсэн. Мөн дэлхий нарыг тойрох явдлаас жилийн улирал солигддог шүү дээ. Тэгэхэд бас хуанли юуны өмнө газар тариалангийн ажилтай тариачдад хэрэгтэй байсан болохоор жилийн улирал хуанли тогтмол сард солигддог байх нь тун чухал байжээ.

	Харин олон жилийн дараа, би том болсон хойноо хуанлийн түүх намтрыг ахиухан мэдэхийн тулд янз бүрийн ном судар үзсэн. Тэгэхэд олон сонин юм тодорсныг би та нарт хэлж өгөх гэсэн юм.

	Хуанли тариачдад маш чухал хэрэгтэй байсныг би хэлсэн. Цаг хугацаагаа дэмий өнгөрүүлэлгүй тариагаа тарьж, ургацаа хураах ажлыг чухам хэдийд хийвэл зохихыг яг таг мэдэх явдал тариачдад хэрэгтэй байжээ. Тариа тарих үеэр дэмий алдсан нэг өдөр жилийн хоолтой тэнцэнэ гэж орос хүмүүс ярьдаг ч санамсаргүй хэлсэн үг биш ээ. Тариагаа хугацаа хождуулж таривал их ургац авч чадахгүй, тариа хураах ажлаа оройтуулбал-талх тариагүй хоцорно! гэсэн үг ээ!

	Манай нарны хуанлийн элэнц хуланц нь барагцаалахад одоогоос зургаа-долоон мянган жилийн өмнө Эртний Египетийн тариачин ардуудын дотор үүсжээ.

	Египет улс бол хуучин тив дэлхийн хамгийн анхны, эртний улс гүрний нэг. Африк, Ази, Европ тивийг хуучин тив дэлхий гэдэг. Харин Европчууд хожим нээсэн өмнөд, хойд хоёр америк тив болон Австрали тивийг шинэ тив дэлхий гэж ялган нэрлэдэг юм.

	Египет улс бол Африк тивийн умард хэсэгт Нил мөрний хөндийд оршдог улс. Египет улсын нутагт их халуун, гандуу, тэндхийн зарим мужид бороо огт ордоггүй ажээ. Египет улсыг тал бүхнээс нь элсэн цөл хүрээлсэн боловч, харин Нил мөрний хөндий, газар баярламаар сайхан ногоорч, тэндхийн тариачид тарианыхаа газраас нэг жилийн дотор хэд дахин ургац хурааж авдаг юм. Яагаад гэвэл, Нил мөрөн жил бүхэн үерлэн хальж, уудам их газрыг ханатал нь усалж, бас үржил шимтэй лаг шороогоор тэр хавийнхаа газрыг борддог юм. Тийм ч учраас «Египет улс бол Нил мөрний бэлэг» гэж дээр үеэс ярьдаг болжээ. Нил мөрөн тэнд байгаагүй, тэгж хальж хатсан газрын цангааг гаргадаггүй, газрыг тэгж борддоггүй байсан сан бол Египет улс байхгүй байсан.

	Эрт дээр үеийн инженерүүд Египетэд услалтын суваг, даланг гайхалтай чадамгай барьж байгуулаад, түүнийгээ байнга арчилж торддог байжээ. Нил мөрөн үерлэх үеэр хальсан илүү усыг тэр инженерүүд зөв ашиглаж сураад, нөөцөлж хадгалсан усаа ган болох үеэр ашигладаг байжээ.

	Тийм ч учраас Нил мөрний үерлэлт, халилт египетчүүдийн амь насны чухал үйл явдал болж, улс орны хувь заяа бүхэлдээ тэр мөрнөөс шалтгаалдаг байжээ. Нил мөрөн бага үерлэж, ус нь олигтой халиагүй тийм жилд Египет улсад өлсгөлөн өвчин зовлон үүсэж аймшигтай гай зовлон нөмөрдөг байжээ.

	Гол мөрөн үерлэх үеэр цаг алдаж болохгүй, энэ үед ганц хоног боловч их үнэтэй учраас, гол мөрөн үерлэж халих бүхэнд бэлтгэж суваг шуудуугаа цэвэрлэж далан хаалтаа нөхөж сэлбэх хэрэгтэй. Харин гол мөрөн үерлэж халих тэр тэмдэглэлт өдөр хэдийд болохыг яаж мэдэх вэ? Тийм өдөр иртэл хэчнээн хугацаа үлдээд байгаа бол? Тийм чухал цаг үеийг яг зөв хэлж өгөх тийм шинж тэмдэг хаанаас олох вэ?

	Тийм шинж тэмдгийг эртний эрдэмтэн мэргэд газар дээр эрээгүй, харин тэнгэрт эржээ. Эрт дээр үеийн эрдэмтэд бол тоо бодлогод гарамгай сайн, одон орны судлал их мэддэг, сүрхий зурхайч улс байжээ. Харанхуй болонгуут тэд сүмийн, орой юм уу бас бусад өндөрлөг дээр гарч, тэнгэрийн од мичдийг ажигладаг байжээ. Тэдний хэрэглэж байсан багаж хэрэгсэл нь ч тун жирийн, хялбархан багаж байжээ. Далдын юм уу алсын дуран гэгчийг тэд огтхон ч мэдэхгүй, харин жирийн дүүжин, хэрчлээстэй модон самбар л хэрэглэдэг байжээ. Эртний эрдэмтэн тайлгач нар тэнгэр огторгуйг анхааралтай ажиглаж, ямар нэгэн тоо бодож, хариуг нь папирус дээр бичдэг байжээ. Папирус гэдэг нь эртний Египетчүүдийн бичиг бичиж байсан цаас. Тийм цаасыг папирус гэдэг намгийн ургамлаар хийдэг байсан бөгөөд, папирус гэсэн нь гол мөрний, Нилийн гэсэн үг. Эндээс папиура гэдэг үг үүсэж цаасыг папирус гэж нэрлэдэг болжээ.

	Тайлгач хүмүүс од эрхсийн хүснэгт зохиож, оддын хөдөлгөөнийг ажигладаг байсан болохоор, зарим од эрхэс нэг хэсэг хугацаагаар тэнгэрт байхгүй болсноо дахин гарч ирдгийг ч тэд мэддэг байжээ. Түүнээс гадна нар тэнгэрээр үзэгдэхүйц хөөрөн хөдөлж, нэг байр байдлаас нөгөө байр байдалд шилждэг, бас нарны гэрлээр гэрэлтдэг од мичид арван хоёр байдгийг ч тэд тодорхойлжээ. Тийм арван хоёр од мичдийн нэрээр жилийн арван хоёр сарыг нэрлэжээ.

	Зун өдөр шөнө хоёр тэнцдэг тэр өдөр, наран мандахаас өмнөх үүрийн туяанд нэг хурц од гардгийг эртний Египетчүүд Сотис гэж нэрлэжээ (Одоо тэр одыг бид Сириус буюу Хөхдэй мэргэн гэж нэрлэдэг). Яг тэр өдөр л Нил мөрөн үерлэдэг байжээ! «Агуу их Сотис од тэнгэрт гялалзахад түүний ундраанаас Нил мөрөн үерлэн халина» гэж тайлгач нар бичжээ. Хэрэгтэй шинж тэмдэг маань энэ дээ! Тэгээд ч тайлгач нар «гялалзсан Сотис» нэг үзэгдэж алга болоод дахин үзэгдэх хүртэлх хугацааг тоолж тодорхойлжээ. Ийнхүү Сотис од египетийн хуанлийн үндэс болжээ. Сотис од нэг үзэгдэж нэг алга болоод дахин үзэгдэх хүртэлх энэ хугацаанд, нар нэг өдөр шөнө тэнцэх өдрөөс дахин өдөр шөнө тэнцэх өдрийг хүртэл нэг жилийн хугацааг өнгөрдөг ажээ. Тэгэхээр цаг хугацаа нь дэлхий нарыг тойрох хөдөлгөөн болон жилийн улиралтай уялдаатай, байж таарчээ. Тийм ч учраас эртний египетчүүдийн хуанлийг нарны хуанли гэж нэрлэжээ. Эрт дээр үеийн зарим улс үндэстэн цаг хугацааг сарны хэлбэрийн өөрчлөлтөөр тодорхойлдог байжээ. Сарны хуанли бол хамгийн эртний, хамгийн түрүүчийн хуанли боловч, нарных нь сарныхаасаа илүү зөв оновчтой ажээ!

	Египетийн тайлгачдын тоолсноор нэг жилд 365 хоногтой байжээ. Тэгээд энэ урт удаан хугацааг тэд тус бүр 30 хоногтой, 12 сар болгож хуваасан чинь, нийтдээ 360 хоног багтжээ. Үлдсэн тав хоног нь хуанлийн зүүлт мэт болжээ. Эртний египетчүүдийн хуанли нь гурван улиралтай, улирал бүхэн нь дөрвөн сартай, тэд нь тодорхой улиралтай нягт холбоотой байжээ. Жилийн анхны улирал нь ахет - гол мөрөн хальдаг үе (одоогийнхоор бол долоо, найм, ес, аравдугаар сар). Хоёр дахь улирал нь перт - Нил мөрөн татарч эрэг сайраа дагаж урсдаг үе (одоогийнхоор бол арван нэг, арван хоёр, нэг, хоёрдугаар сар). Сүүлчийн, гурав дахь улирал нь шему - энэ үед ган болж, гол мөрний ус дахиад халих хүртэл цөл газрын төөнөмөл халуун хавсарга - хамсин салхи салхилдаг үе (одоогийнхоор бол-гурав, дөрөв, тав, зургаадугаар сар). Тийм ч учраас эртний египетчүүдийн шинэ жил нь ид зун, өдөр шөнө тэнцэж, Нил мөрөн эргээсээ халих өдөр эхэлдэг байжээ. Тэр өдөр Египет даяарт их баяр болж, тайлгач тэргүүтэй их ёслолын жагсаал Нил мөрөн рүү цувж, лус савдагт өргөл барьц өргөдөг байжээ. Дараа нь их мөрөн эргээсээ хальж амьжруулагч увдисаа түгээсэнд хүмүүс баярлаж, хөгжилдөн бүжиглэдэг байжээ.

	Эртний египетчүүдийн хуанли тун эвтэйхэн, жирийн хуанли байжээ. Гэтэл... хачин явдал тохиолдсоныг тайлгач нар удалгүй олж мэджээ. Өнөөх «гялалзсан Сотис» од жил ирэх тутам хождож гардаг болжээ. Эхлээд хэдэн цагаар, дөрвөн жилийн дараа бүтэн хоногоор, дахиад дөрвөн жилийн дараа бүүр хоёр хоногоор хоцорч гардаг болжээ. Ийнхүү дөрвөн жил бүхэнд нэг хоногоор хожимдсоор агаад тэр хуанли жилийн улирлаас хол зөрүүтэй болжээ. Хуанли түрүүлсэн учраас жилийн тодорхой нэгэн улиралд болдог гол мөрөн халихтай холбогдсон баяр ч бас урагшилжээ. Яах нь энэ вэ?

	Харахад яльгүй мэт боловч, эцэстээ сүрхий нөлөөтэй тийм алдаа хуанлийн тооцоонд нь байгааг тайлгач нар аль хэдийнээ мэдэж байжээ. Эхлээд жилийн өдөр хоног зургаан цагаар уртасжээ. Тэгээд дөрвөн жилийн дараа бүхэл бүтэн хоногоор уртсаж дөчин жилийн дараа арав хоногоор сунжирчээ. Гэтэл наян жилийн дараа жил хэд хоногоор уртсахыг өөрсдөө бодоод үз л дээ! Хуанлид засвар оруулах шаардлагатай болсон боловч, тайлгач нар засвар оруулахаас дургүйцжээ. Жил төөрдөг байг л даа. Бурханд заавал тогтсон нэг цаг үед өргөл барьж барих албагүй. Баяр наадам заримдаа хавар болдог, заримдаа намар болдог байг л даа. Харин 1461 жил өнгөрсний дараа юм бүхэн хуучин хэвдээ орж, шинэ жилийн эхний хоног үүрээр Сотис од («Үүрийн цолмон») гарахтай, Нил мөрөн халихтай таарна. Дараа нь дахиад л зөрүү гарч эхэлнэ... Тэгж л байг гэж тайлгач нар ярьж байжээ. Тэгсээр ч ирсэн.

	Хуанли зөрүүтэй тун удсан гэдэг!

	Тэр ч байтугай, манай эрин зууны өмнөх 238 онд хуанлинд засвар оруулах тухай фараон Птолемей Эвергет тушаал өгсөн боловч, тайлгач нар хуанлинд засвар оруулсангүй, хуучин хэвээрээ үлджээ. Гэтэл хуанлинд засвар оруулж ядаад байх юмгүй, дөрвөн жил өнгөрөх тутамд жилийн бүх хоног дээр нэг хоног нэмэх хэрэгтэй байжээ. Өөрөөр хэлбэл бидний ярьдгаар өндөр жил гэдэг тийм нэмэлт оруулах саналыг фараон тавьсан юм санж. Өндөр жил гэдэг маань ердийнхөөс нэг хоногоор урт, 366 хоногтой байдаг шүү дээ.

	Цаг эрин өнгөрсөөр египетийн хуанли хуучирч, өдөр хоног яг зааж чадахаа байж, төөрч эхэлжээ. Гэтэл түрүү дурссан фараон Птолемей Эвергетийн дэвшүүлсэн мэргэн засварыг Египет улс хуанлинд оруулсангүй, харин Эртний Ром улсын мэргэчид оруулжээ. Алдартай жанжин, төрийн зүтгэлтэн Гай Юлий Цезарь гэдэг хүн хуанлинд тэр засварыг оруулжээ.

	ЮЛИЙ ЦЕЗАРИЙН ХУАНЛИ 

	Хамгийн эртний хуанли бол Сарны хуанли аа. Шинэ хавирган сар тэнгэрт гарахыг тайлгач нар ажиглаж, тэр өдрөөс эхлэн сарын эхний өдрийг (шинийн нэгэн) тоолдог байжээ. Тэгээд цаашдаа Сарны хэлбэрийн өөрчлөлтөөр өдөр хоногийг тоолдог байсан ажээ. Энэ тооллоор дөрвөн долоо хоног нийлж нэг сар болдог, нэг бүтэн сар гарахаас эхлэн дахин бүтэн сар гарах хүртэлх хорин ес хагас хоногийг нэг сар гэж үздэг байжээ. Тэгээд сарын доторх хоногийн тоог бүтэн болгож тэгшитгэхийн тулд нэг сарыг нь хорин ес хоногоор, түүний дараачийн сарыг гуч хоногоор тогтоодог байжээ.

	Эртний Ромчуудын хуанли, анхны домогт хаан Ромулын үед бүр хачин замбараагүй, бөөн будилаантай байжээ. Жилийн сар, өдөр хоног ямар ч дэс дараа байхгүй, зарим сар нь хорь хүрэхгүй хоногтой, зарим нь гуч гаруй хоногтой байжээ. Нарны юм уу Сарны жилийн урт богиныг ч эртний Ромчууд мэдэхгүй, хуанли нь бүр учир утгагүй, жил нь арван сартай, 304 хоногтой байжээ. Арав дахь сар дуусангуут өдөр хоног тоолохоо больж, шинэ жилээ эхлэн тоолохын тулд хавар болохыг хүлээдэг байсан ажгуу. Гэтэл хавар маань цаг агаарын байдлаас болж эрт, орой болдог шүү дээ! Нэг үгээр, хэрэглэхэд тун эвгүй, яв цав таараагүй хуанли байжээ.

	Ромулын дараагаар Нума гэдэг хаан сууж, бусад чухал ажил үйлсийнхээ хажуугаар Нума хаан хуанлийн талаар санаа тавьдаг байжээ. Нума хаан одон орны судлалд дуртай, тэгээд ч шөнийн цагт тэнгэрийн од эрхсийн хөдөлгөөнийг ажигладаг байсан гэнэ. Тэгээд сарны жилд гурван зуун тавин дөрвөн хоногтой, нарных нь гурван зуун жаран таван хоногтой болохоор, сарны жил нарныхаасаа 11 хоногоор богино гэдгийг Нума бодож олжээ. Тэгээд Нума хаан хуанлийг тэгшитгэхийн тулд хоёр хоногтой нэг нэмэлт сар бий болгож, түүнийгээ мерцедониус гэж нэрлээд, хоёр жил тутамд нэг удаа хуанлиндаа нэмдэг болжээ. Ромын Ромула хааны зохиосон хуучин хуанли өдөр хоног, сар татуутай байсан. Тэр хуанлийн жил 10 сартай байсан билээ. Харин Наму хаан арван хоёр сартай болгожээ. Дайнч Ромула хааны үед жилийн эхний сарыг дайны бурхан Марсугийн нэрээр нэрлэсэн нь одоогийн хуанлийн март хэмээх гуравдугаар сар юм. Харин Нума хаан байлдааны гавьяаг шохоорхдоггүй, энх амгалан байдалд дуртай байсан болохоор журам дэглэмийг юм бүхнээс дээгүүр үнэлж, шударга ёсыг эрмэлзэж, үлгэр домогт гардгаар бол хүн төрөлхтний зэрлэг маягийн аж амьдралыг өөрчилсөн Янус бурхныг Марсаас илүү шүтдэг байжээ. Янус бурхан хоёр нүүртэй, нэг нүүр нь өнгөрсөн үеийг, нөгөө нүүр нь ирээдүйг харсан байдаг болохоор тэр бурхны нэрлэсэн сар шинэ жилийн эхний сар байх нь таарамжтай болжээ. Жилийн хоёр дахь сарыг үхлийн бурхан Фебруариусугийн нэрээр февраль хэмээн нэрлэж, үхсэн хүнд тэр сард бэлэг барьц өгдөг байжээ. Дараа нь өнөөх дайнч бурхны нэрээр нэрлэсэн март хэмээх сар оржээ. Тэр эрт балар цагт Ром улсад тэргүүн тайлгач понтификууд хуанли эзэмшдэг байжээ. Түрүү ярьсан мерцедоний хэмээх нэмэлт сарыг понтификууд хуанлинд нэмэн оруулж, шинэ сар, долоо хоног, шинэ өдөр эхэлж байгааг талбайд гарч зарлах тушаалыг тэд өгдөг байсан ажээ. Калео - гэсэн нь латин хэлээр хашхирч зарлах гэсэн үг. Календа гэсэн нь сарын эхний өдөр (шинийн нэгэн) гэсэн үг. Сарны эхний тэр өдөр өртэй хүмүүстэй тооцоо бодож, тооцоогоо өр авлагын тусгай данс буюу календариумд бичдэг байжээ. Календарь (хуанли) гэдэг нэр үг чухам эндээс үүсжээ.

	Он тооллын нууц понтификуудын гарт байсан болохоор. тэд түүнийгээ хортойгоор ашигладаг удаа ч цөөнгүй байжээ. Тэд жил сарыг дуртай цагтаа уртасгах буюу богиносгож, тэгснийхээ оронд хээл хахууль авдаг. Өртэй улс өрөө төлөх хугацааг хойшлуулах сан гэж, авлагатай нь авлагаа авах хугацааг түргэтгэх сэн гэж хүсдэг байжээ.

	Тайлгач нар өртөн, авлагатан хоёрын аль алинд нь ашигтайгаар хуанлиа өөрчилнө гэж амлаад харин эцэст нь хэн нь хахууль өгсөнд нь ашигтайгаар хуанлиа өөрчилдөг байсан гэдэг.

	Понтификууд жилийг дураараа сунгаж, агшаадаг байсныг түрүү дурдсан. Жилийн анхны сар - январь хэмээх сард Ромд засгийн эрх баригчдыг сонгох сонгууль болдог байжээ. Тэгэхээр сонгогдсон хүнийг удаан байлгахыг понтификууд хүсвэл жилээ сунгачихдаг, харин хаан нэгэн хүнийг тушаалаас нь зайлуулъя гэж хүсвэл гэв гэнэтхэн шинэ жил болгочихдог байсан гэнэ! Хэдийгээр Нума хаан засвар оруулсан боловч, хуанлийн учир олдохоо бүр больжээ. Хүмүүс өдөр сараа ч мэдэхээ байж, мерцедоний гэдэг нэмэлт сарыг хэзээ нэмэх гэж байгааг ч хэн ч мэдэхгүй болж, тийм байдал сүүл сүүлдээ хүн бүхэнд саад болжээ. Тийм ч учраас хуанлийг эмх замбараатай болгох шаардлага гарчээ.

	Ромын алдарт жанжин, төрийн зүтгэлтэн Гай Юлий Цезарь гэгч хүн чухам тийм эмх замбарааг тогтоосон юм. Египетийн нарны хуанлийг фараон Птоламей Эвергетийн засварын хамт Ромд улсад нэвтрүүлэн хэрэглэхийг Юлий Цезарьт улсууд зөвлөжээ. Юлий Цезарь ч тэдний үгэнд оржээ. Манай эрин зууны өмнөх 45 оны январь хэмээх нэгдүгээр сарын 1-нээс шинэ хуанлийг мөрдөн хэрэглэсэн бөгөөд түүнийг одоо болтол юлианы хуанли гэж нэрлэдэг юм.

	Януариус 31 хоногтой       Априлис 30 хоногтой

	Фебруариус 28 хоногтой       Майус 31 хоногтой

	Матриус 31 хоногтой 

	Юниус 30 хоногтой

	Июль 31 хоногтой       Октбер 31 хоногтой

	Август 31 хоногтой       Новембер 30 хоногтой

	Сентембер 30 хоногтой       Децембер 31 хоногтой

	Юлианы (Юлий Цезарийн) хуанлид арван хоёр сар хэвээрээ үлдэж, түрүүчийн Нума хааны үеийн дэс дараагаараа тоологддог болжээ. Эхний гурван сарын нэр - январь, февраль, марта юунаас гаралтайг та нар мэднэ. Харин дөрөвдүгээр сарын нэр - апрел гэсэн нь «аперире» гэсэн үгнээс гаралтай бөгөөд үүнийг орчуулбал «нээх» гэсэн үг. Энэ бол байгаль дэлхий нэлдээ нойрноосоо сэрж, навч нахиа гарч, тариа ногоо соёолон, шинэ мөчир ургадаг хаврын «нээлтийн» сар (манай монголчууд ч «ханш нээлээ »гэж ярьдагтай дөхөж очно). Тавдугаар сарын нэр-май-гэсэн нь. «майорес» гэсэн үг бөгөөд, орчуулбал «ахмад» гэсэн үг боловч, бас энэ сарыг Майя бурхны нэрээр нэрлэсэн юм болов уу гэж үздэг. Зургаадугаар сарыг июнь гэдэг. Энэ нь «отгон» гэсэн үг бөгөөд, үржил шим хайрладаг Юниус бурхны дурсгалыг тэмдэглэж тэгж нэрлэжээ. Үүнээс хойших саруудыг жирийн дэс дараагаар нь тав дахь - квинтилис, зургаа дахь - секстилис, долоо дахь -септембер, найм дахь – октобер, ес дэх - новембер, арав дахь - децембер гэж тоолдог болжээ. Энэ нь одоогийн сентябрь, октябрь, ноябрь, декабрь гэсэн үгтэй тус тус төстэй байгааг та нар танина биз? Бүр эрт балар цагт, Нума хаанаас ч өмнө, Ромын хуучны хуанлид квинтилис гэдэг нь үнэхээр тав дахь сар, децембер нь - арав дахь сарын нэр байжээ. Дараа нь жилийн эхэнд дахилд хоёр сар нэмснээс шалтгаалан сарууд цөмөөрөө ухарч, децембер гэсэн нь латинаар арав гэсэн үг боловч, арван хоёр дахь сарын нэр болжээ. Харин энэ зөрүү буруу зүйл аль дэвэн галавт мартагджээ.

	Юлий Цезарийн хуанлид саруудын өдрийн тоо гучин нэг, гучаар салаавчилсан байдаг, нэг сар нь гучин нэг хоногтой байхад дараачийнх нь гуч хоногтой байх мэт. Харин февраль хэмээх хоёрдугаар сарын хоногийн тоо 30 хүрэхгүй, жирийн жилд 29 хоногтой, өндөр жилд 30 хоногтой байжээ. Хожим нь тав дахь, зургаа дахь сарын нэр өөрчлөгдсөний адил энэ тоолол ч өөрчлөгджээ. Квинтились (тав дахь) гэж нэрлэдэг байсан сарыг Юлий Цезарийн дурсгалыг хүндэтгэн июль гэж, секстилис (зургаа дахь) гэж нэрлэдэг сарыг Ромын эзэн хаан Октавиан Августын нэрээр нэрлэсэн нь одоо август хэмээх наймдугаар сарын нэр болжээ. Тэр үед квинтились - июль сар гучин нэгэн хоногтой, секстились нь дөнгөж гучхан хоногтой байжээ. Тэгтэл энэ хоёр сарын хоногийн тоог адил болгож тэгшитгэхийг эзэн хаан Октавиан Август хүсжээ. Тэр цагаас хойш жилийн энэ хоёр сар дараалан 31 хоногтой болсон юм гэдэг. Тэгж нэг хоног август хэмээх наймдугаар сард нэмэхдээ нэмсэн нэг хоногоо жилийн хамгийн богино сар - февраль хэмээх хоёрдугаар сараас хассан юм санж.

	Юлий Цезарийн (юлианы) хуанли ийнхүү өөрчлөгджээ. Одоо ч юлианы хуанли бараг хэвээрээ байгаа, аар саар өөрчлөлт орсны нь би арай хожим ярьж өгнө. Харин урт жилийг яагаад високосный (өндөр) жил гэж нэрлэдгийг сонирхъё.

	Дээр үеийн ромчууд их хачин заншилтай улс байсан юм. Тэд өдөр хоног тоолохдоо бидэнтэй адилаар, жишээ нь хоёрдугаар сарын (февраль) 23-н гэдэггүй, харин хүүхдүүд та нар сургуулийн амралт болтол хэд хоног үлдсэнийг тоолдог шиг шинэ, дараачийн сар гартал, төд дэх өдөр гэж тоолдог байжээ. Тэгээд хоёрдугаар сарын 23 гэхийн оронд марта хэмээх гуравдугаар сар эхлэх хүртэлх 6 дахь өдөр гэж ромчууд ярьдаг байжээ. 

	Өөрөөр хэлбэл марта сар эхлэхийг зарлатал 6 дахь хоног үлдээд байна гэсэн үг.

	Харин «өндөр» високосный жил ирэхээр хоёрдугаар сарын 23 ба 24-ний завсарт нэг хоног нэмж оруулаад марта хэмээх гуравдугаар сар эхэлтэл 6 хоног үлдлээ гэж зарладаг байжээ. Зургаа дахь гэхийг латинаар - секстус гэдэг л дээ. Маргааш нь ромчууд дахиад зургаа дахь хоног боллоо (биссекстус) гэж зарладаг байсан ажээ. Ромчууд - биссекстус гэж ярьдаг, тэр үгийг нь грекчүүд - виссекстус гэж хэлдэг байжээ. Юлианы хуанли хожим нь Европ тив даяарт дэлгэрч, Христосын шашны хамт грекийн Византийгаас Орос оронд тархан дэлгэрчээ. Тэгээд грекийн «виссекстус» гэсэн үгийг өөрчилж, өндөр жилийг «високосный» гэдэг болсон юм.

	 

	ЭРТНИЙ ОРОС ОРОНД ЦАГ МӨЧ ЯАЖ ТООЛДОГ БАЙСАН БЭ?

	Эрт дээр цагт Орос оронд цаг мөчийг эртний бусад улс орны нэгэн адил сарны хэлбэрийн өөрчлөлтөөр баримжаалан тоолж байжээ. Харин сарны жил нь нарныхаас цөөн хоногтой богино жил байсан учраас, Эртний Ромд хэрэглэж байсан шиг, илүү сар нөхөж оруулдаг байжээ. Тэгэхгүй бол хуанли нь жилийн улирлаас зөрдөг байсан, тийнхүү зөрөх нь эвгүй байжээ. Эртний Оросын хуанли жилийн улиралтай хир зэрэг холбоотой байсныг саруудын нэрээс нь харж болно. Жилийн аль нэгэн сард байгальд ямар өөрчлөлт гардаг, тариачин хүний аж амьдралд ямар үйл явдал болдгийг саруудын нэрсэнд голдуу тусгасан байдаг юм. Жишээ нь январь хэмээх нэгдүгээр сарыг оросууд «просинец» гэж нэрлэдэг байв. Намар орой болж, тэнгэр бүрхэг байх үе өнгөрсний дараа тэнгэр цэлмэж, огторгуй хөх цэнхэр болдог учраас тийнхүү цэлмэх, хөхрөх гэсэн утгатай нэр өгчээ. Апрель хэмээх дөрөвдүгээр сар хэд хэдэн нэртэй: «березол» ч гэдэг, «заиграй овражки» («жалганд горхи урсах») ч гэдэг. «Березол» гэсэн нь хус модны шим шүүс хөдлөх үеийг хэлж байгаа, «Заиграй овражки» Гэсэн нь цас хайлж, хайлсан цасны ус жалга судаг даган урсах үеийг хэлж байгаа юм. Май хэмээх тавдугаар сарыг «цветень» («цэцэглэх сар»), «травень» («өвс ургах сар»), «летень» («зун эхлэх сар») гэхчлэн газар дэлхий шинэ соргог өвс ургамлаар хучигдаж, цэцэг навч дэлгэрдэг шинж тэмдгээр нь нэрлэж байсан юм. «Алтан намар» болдог сентябрь хэмээх есдүгээр сард навч нахиа шарлаж шар өнгө ноёрхдог учраас түүнийг «руен» («шар») гэж нэрлэжээ. Октябрь хэмээх аравдугаар сарыг «листопад» («навч унах сар») гэж нэрлэсэн нь яг оносон нэр байв. Жилийн саруудын хуучин нэр манай орос оронд юлианы хуанлийнх шиг болж өөрчлөгдсөн юм. Гагцхүү Украин, Белорусс хоёр улсад одоо болтол жилийн саруудыг хуучин славян нэрээр нь нэрлэдэг. Харин долоо хоногийн гаригуудын нэр хуучин Орос улсынх хэвээрээ үлдсэн юм. Гагцхүү одоо «воскресенье» гэдэг амралтын өдрийг дээр үед «неделя» «день недельный» (хуваагдахгүй өдөр) гэдэг байснаас долоо хоногийг «неделя» гэж нэрлэдэг болжээ. «Суббота» гэдэг үгийг Эртний Дорно зүгийн улс орноос зээлдэн авч хэрэглэсэн гэдэг. Долоо хоногийн бусад гаригийн нэр яг хуучныхаараа үлдсэн юм. «Понедельник» гэсэн нь бүтэн сайн өдрийн дараах өдөр, «вторник» гэдэг нь долоо хоногийн хоёр дахь өдөр, «среда» гэсэн нь долоо хоногийн дундах өдөр, «четверг» гэсэн нь дөрөв дэх, «пятница» гэсэн нь долоо хоногийн тав дахь өдөр гэсэн үг ээ. Орос улс юлианы хуанлийг удаан хэрэглэсэн. Харин одоо манайх дэлхий дахины хэрэглэж байгаа григорианы хуанлинд шилжсэн юм. Яагаад тэгснийг дараачийн бүлгээс мэдэж аваарай.

	ГРИГОРИАНЫ ХУАНЛИ

	Эртний египетчүүдийн хэрэглэж байсан нарны хуанли жил бүхнийг зургаан цагаар түүрүүлдэг байсныг бид түрүү ярьсан. Нөгөөх юлианы хуанли нь яльгүй хожиддог, нэг зуун хорин найм хоногт нэг хоногоор хоцордог болжээ. Яагаад тэгж хожимддог болов оо гэвэл нэг жил 365 хоногоос гадна 6 Цагаар биш, харин таван цаг, дөчин найман минут, дөчин зургаан секунд үргэлжилдгийг нарийн тооцоогоор бодож олжээ. Ийм зөрүүг яаж хамгийн бага болгох вэ? Яавал хуанлийг хамгийн зөв, яв цав болгох вэ? Тэгээд, дөрвөн зуун жил тутмаас гурван өндөр жилийн нэг хоногийг хасаж байя гэж шийджээ. Тэгэхдээ эвтэйг нь харгалзан, зуун жил эхэлдэг тийм өндөр жилээс нэг хоногийг хасах болжээ. Жишээлбэл: 1700, 1800, 1900 оноос нэг нэг хоногийг нь хасаад жирийн он болгожээ. Харин 2000 он бол өндөр жил болно. Түүний дараачийн 2100 он жирийн жил гэх мэтчилэн тоолох болжээ! Ромын Григорий XIII ламын зарлигаар хуанлид тийм засвар оруулсан бөгөөд тийм ч учраас уг хуанлийг григорианы хуанли гэж нэрлэжээ. 1582 оны аравдугаар сарын дөрөвний маргаашаас эхлэн аравдугаар сарын таван гэж тоолоогүй, харин шууд арван таван гэж тоолжээ. Яагаад гэвэл тэр үед хуанлийн зөрүү арав хоног болж хожимдсон байжээ. 

	Католик шашны сүм хийд ноёрхсон улс орнууд тэр шинэ хуанлийг тэр дор нь авч хэрэглэсэн, Тийм католик шашны хийдийн тэргүүлэгч нь Ромын пап хэмээх хар лам байсан, түүний тушаалаар хуанлид дээрх өөрчлөлт засвар оруулсан болохоор шинэ хуанлийг тэгж тосож авах нь ч аргагүй.

	Харин лютеран, английн хийд болон христос хэмээх үнэн алдартны шашныхан Ромын пап хэмээх хар ламд захирагдахаас татгалзаж, хар ламын хийсэн засвар зөв зүйтэй боловч тэр хуанлийг зөвшөөрч хэрэглэтлээ их удсан юм. Христосын сүм хийдийнхэн шинэ хуанлиас болж хоорондоо сүрхий дайсагнаж байсан түүхтэй. Гэвч аажимдаа григорианы хуанли газар сайгүй түүгээр үл барам Дорно зүгийн улс орнуудад нэвтэрч хэрэглэгддэг болсон юм. Нарны нүүдлээр зохиосон григорианы хуанлийн хажуугаар Дорно зүгийн улс орнууд өөрсдийнхөө-сарны хуанлийг мартаагүй юм. Жишээ нь: ганцхан Энэтхэг улсад л гучаад тийм хуанли бий юм. Омог улс бүхэн цаг мөчийг өөрийнхөөрөө тоолдог. Омог улс бүхэн дор дороо эрин зуунтай, урт богино янз бүрийн сартай байдаг. Гэвч олон улсын хоорондын ажил хэрэгч харилцаанд эвтэйг нь харгалзан одоо дэлхий даяар григорианы хуанли хэрэглэж байгаа юм.

	Үнэн алдартны сүм хийдийнхэн шинэ хуанлийг тун ширүүн эсэргүүцсэн. Тэд одоо ч юлианы хуанли баримталдаг бөгөөд шашны баяр ёслолыг хуучин хуанлийн өдрөөр тогтоож тэмдэглэдэг. Христосын төрсөн өдрийг газар сайгүй декабрь хэмээх арван хоёрдугаар сарын 25-нд тэмдэглэчхээд байхад, үнэн алдартны сүм хийдийнхэн тэр баярыг григорианы хуанлиар январь хэмээх нэгдүгээр сарын 7-нд сая тэмдэглэдэг жишээтэй. 

	Орос оронд христосын (үнэн алдартны) шашин ноёрхож байсан болохоор улс орон даяар хуучин хуанли баримталдаг байсан ажээ.

	Египетийн хуанли 365 хоногтой

	Юлианы хуанли 365 хоног, 6 цаг

	Григорианы хуанли 365 хоног, 5 цаг, 49 мин, 12 сек.

	Астрономийн нэг жил 365 хоног, 5 цаг, 48 мин, 46 сек. Харин агуу их Октябрийн социалист хувьсгалын дараа улс оронд чухал өөрчлөлт гарахын хамт цаг мөчийг григорианы хуанлиар хэмждэг болсон юм. Григорианы хуанли хэрэглэх тухай хуульд Владимир Ильич Ленин гарын үсэг зурж баталжээ. Тэгээд 1918 онц февраль хэмээх хоёрдугаар сарын 1-ний маргаашаас шууд 14 гэж тоолсон бөгөөд, тэр үед хуучин хуанли григорианыхаас арван гурав хоногоор хоцорсон байсан болохоор тэгж ахиулж тоолсон юм. Одоо бид шинэ хуанлиар цаг мөчөө тоолж байгаа. Харин хуучин цагийн эмгэчүүд шинэ хуанлийг байгалийн ёсноос зөрүү гэж үзээд, түүнийг хэрэглэж өгдөггүй юм. «Байгалийг өөрчилж болох биш дээ хүү минь» гэж тэд шүүрс алддаг. Гэтэл шинэ хуанли нь түрүүчийн хуанлийг бодвол байгалийн жам ёстой сайн таарсан гэж үзээд хэрэглэдэг болсныг тэд ердөө ойлгоогүй байгаа улс л даа. Одоо яая гэхэв, хөгшид өөрсдийнхөөрөө л болог, харин шинэ он тоолол даян дэлхийд дэлгэрч гүйцсэн, тэр нь ч сайн болсон хэрэг ээ!

	ШИНЭ ЭРИН ЗУУН ГЭЖ ЮУ ВЭ?

	«Манай эрин зуунаас өмнөх... онд», эсхүл «манай эрин зууны... дүгээр онд» гэж бичсэнийг та нар ном зохиолоос зөндөө олж уншаа биз ээ? Манай эрин зууны 79 онд Помпей хот сөнөсөн, харин манай эрин зууны өмнөх 45 онд Гай Юлий Цезарь шинэ хуанли зохиосон. Үүнийг санаж байна уу?

	Эрин зуун гэдэг чухам юуг одоо тайлбарлаж өгье.

	Хуанли (календарь) гэдэг нь огторгуйн од эрхсийн хөдөлгөөнөөр цаг мөчийг тоолох судар юм. Жил хэчнээн хугацаанд үргэлжилдгийг тэнгэрийн од эрхэс бидэнд хэлж өгдөг боловч, харин цаг мөчийг чухам хэдийнээс эхэлж тоолбол зохих талаар таг дуугүй байдаг. Хэдийнээс эхлэхийг хүсэв, дураараа л бол! Хүмүүс ч бас тэгж дураараа эхлэн тоолж ирсэн юм. Янз бүрийн улс үндэстэн дор дороо он тоололтой, эрин зуунаа эхэлсэн он сар өдөртэй байдаг. Эрт дээр үеэ байг, харин манай одоо үед ч тэгж эрин зуунаа эхэлдэг улс бий!

	Жишээ нь, Эртний Египет улсад хойчийн олон эзэнт улсын эх үүсвэр болсон Фараон хаан сууснаа эхлэн цаг эрингээ тоолж эхэлжээ. Эртний Грек улсад тэр үеийн хүмүүс Олимпиада гэж нэрлэж байсан спортын анхны наадам эхэлсэн өдрөөс эрин цагаа тоолж эхэлсэн гэдэг. Эртний Ром улсад Ром хотыг үндэслэн байгуулсан өдрөөс хуанлиа эхэлжээ.

	Орос оронд юлианы хуанлийн хамт Византигаас шилжин нэвтэрсэн библи хэмээх христос шашны сударт анх дэлхий ертөнцийг бий болгосон гэж заасан өдрөөс эхлэн он сараа тоолжээ. Библи гэдэг судар бол еврейчүүдийн эрт дээр үеийн ном бөгөөд үүнийг эртний утга зохиолын дурсгал ч гэж нэрлэдэг. Улс үндэстэн бүхэнд тийм ном судар байдаг бөгөөд тэдгээрийг миф, эдда, сага гэх зэргээр нэрлэдэг байжээ. Эртний еврейчүүдийн тийм судрыг библийн үлгэр домог гэж нэрлэдэг байсан ажээ. Энэ судар бол тун сонин ном бөгөөд, Эртний Дорно зүгийн улс оронд ямар үйл явдал болж байсныг уг судрын түүхчилсэн хэсэгт өгүүлсэн байдгийг эрдэмтэд тодорхойлсон юм. Библи хэмээх сударт жирийн үлгэр ч бий. Манай дэлхий ертөнцийг анх хэн яаж бий болгосон тухай хачин сонин, яруу найрагтай үлгэр домог ч бий юм. Иймэрхүү ном судар бусад улс үндэстэнд ч бий. Газар дэлхий, тэнгэр гэж байдаг, ой мод ургаж, дотор нь янз бүрийн амьтан амьдардгийн учир чухам юунд байна вэ? Яагаад ийм болов, энэ бүхэн хаанаас үүсэв? гэдгийг тайлбарлах гэж хүн маш их хүсэж байсан ажээ. Хүн өөрөө хаанаас гарав аа? Энэ бүх асуултад маш их юм мэддэг орчин үеийн эрдэмтэд ч заримдаа хариулж чадахгүй байгаа болохоор, эртний хүмүүс мэдэхгүй нь ч аргагүй шүү дээ!

	За ер ямар ч байлаа гэсэн, дэлхий ертөнцийг анх бий болгосон тухай библийн судрын домгийг Христосын сүм хийд хүлээн авч, өөр бусад тайлбар эрж хайлгүйгээр библийн домгийг шинэ он тооллын үүсвэр болгожээ.

	Оросын он тооллын судар хөтлөгчид янз бүрийн чухал үйл явдлын тухай тэмдэглэж бичихдээ өдөр, оноос нь эхэлдэг байсан «Он 6612-т нар хиртсэн» гэх юм уу «он 6553-т София хутагтын сүм шатав» гэсэн тэмдэглэлийн «ой төд» гэсэн нь дэлхий ертөнцийг бий болгосноос хойш төдөн онд болсон явдал гэсэн утгатай.

	Гэтэл он тооллыг Христосын төрсөн өдрөөс, христосын шашны шинэ сургаал үүсгэгчийн төрсөн өдрөөс эхэлнэ гэж ромын хар лам шийджээ.

	Түүхэнд Иисусе Христосын тухай жич дурдсан зүйл байдаггүйгээс тэр бурхан зөвхөн үлгэр домогт гардаг, ард олны бий болгосон дүр бололтой Урьд өмнө энэ дэлхий дээр огт байгаагүй хүн гэдэг амьтан чухам хэдийд, хэдэн оны хэдэн сард бий болсныг хэн ч хэлж чадахгүй. Гэвч, Юлий Цезарийн хуучин хуанлийн он тооллыг хүлээн авч хэрэглэхийг дээр үеийн улс огт хүсэхгүй байсан болохоор тэд хүн анх үүссэн он сар өдрийг санаанаасаа зохиожээ. Тэгтэл ч сүм хийдийнхэн Христос бурхныг арван хоёрдугаар сарын 25-нд төрсөн гэж мөн санаанаасаа зохиогоод, тэр өдрөөс эхлэх он сар тоолдог болжээ. «Христос төрөхөөс өмнөх төдөн он», эсхүл «Христос төрснөөс хойших төдөн «он» гэж ярьдаг болжээ.

	Он тооллын ийм эхний өдрийг Орос оронд 7208 оны арван хоёрдугаар сарын 31-нээс эхлэн Петр 1 хаан нэвтрүүлсэн бөгөөд тэр үеэс эхлэн Христос бурхан төрсний дараах 1700 оны январь хэмээх нэгдүгээр сарын 1 болжээ.

	Одоо ч гэсэн бид энэ он тооллыг баримталдаг, дахиад л шинэ он тоолол эхлэлтэй биш дээ! Тэгээд энэ он тооллоо бид шинэ он тоолол буюу манай эрин зуун, өөрөөр хэлбэл цаг мөчийг шинээр тоолдог болсон үе гэж нэрлэдэг юм.

	ЭРТ ДЭЭР ҮЕД ЯМАР ЯМАР ХУАНЛИ БАЙСАН БЭ?

	Хуанли (календарь) гэхээр бид өдөр гариг тэмдэглэсэн, тасалдаг олон хуудастай бяцхан товхгор ном юм уу эсхүл сар сараар нь хийсэн хуудсыг нь сөхдөг далбагар номыг төсөөлөн боддог. Харин ийм маягийн хуанли (календарь) саяхан бий болсон юм. Нарны, сарны гэх мэт янз бүрийн хуанли хэрэглэж ирсэн олон мянган жилд хуанлийн гадаад байдал маш олон янз, одоогийн бяцхан номтой огтхон ч төсөөгүй байсан юм. Помпей хотын дэргэд малталт хийх үеэр жилийн улирал, сар, долоо хоног, өдрийг тэмдэглэсэн хуанли бүхий гантиг чулуун самбар олжээ. Эртний Вавилонд жилийн өдрийн тоогоор нүхэлсэн олон нүхтэй шавар самбар хэрэглэж байжээ. Өдөр хоног солигдох бүхэнд нэг нүхэнд хатгасан модыг нөгөө нүхэнд нь шилжүүлж хатгадаг байжээ. Алдар цуутай Робинзон Крузо хүн амьтангүй арал дээр хоцроод байхдаа ургаа модны голд хуанли хийж, өдөр хоног өнгөрөхөөр л нэг хэрчлээс нэмдэг байсан шүү дээ! Манай орчин үеийн хуанлид бүтэн сайн өдөр юм уу их баярын өдрийг улаан тоотой хийсэн байдаг бөгөөд тийм өдөр ажилладаггүй, амардаг. Манай улс, ард түмний хамгийн том баяр-агуу их Октябрийн хувьсгалын өдрүүдийг хуанли бидэнд ямагт санагдуулдаг! Хуанли бол нэг ёсондоо дэлхий дээр юм уу манай улс оронд болсон янз бүрийн чухал үйл явдлын толь гэсэн үг ээ.

	Эрт дээр үед хуанлийн чухал сар өдрийг сүм хийдийн хана туурганд зургаар юм уу бичгээр тэмдэглэн дүрсэлдэг, заримдаа сүм дуганы бүтэц хийцийг тэр тэмдэглэлт үйл явдалтай уялдуулж бүтээдэг байжээ! 

	Одоо Асуаны асар том далан байгуулсан Египет улсын өмнөд хэсэгт асган хадыг ухаж сийлж хийсэн гайхамшигтай дуган байсныг өнгөрсөн зууны эхээр эрдэмтэд нээсэн. Тэр дуган Абу-Симбела гэдэг нэртэй байжээ.

	Тэр дуганы гадаа тал, дотор талд, мөн орох хаалганых нь дэргэд босгосон хөшөөнүүдийг нарны гэрэл тусгай ээлж дараалалтай гийгүүлдэг байсныг эрдэмтэд тэр дуганыг судлахдаа олж ажжээ. Рамсес 11 гэдэг фараоныг дуурайлгасан тийм хөшөө тэр дуганы голд байдаг бөгөөд, тэр хөшөө ихэнхдээ гэрэлгүй, харанхуйд байдаг, заримдаа зөвхөн хэсэг нь нар үздэг атлаа, харин жилд хоёр удаа, тогтмол хоёр өдөр цөмөөрөө нар үздэг гэнэ. Тэр хоёр өдөр нь Египет улсын аж амьдралд ямар нэгэн чухал үүрэг гүйцэтгэсэн онцгой өдөр гэж эрдэмтэд үздэг юм. Египетчүүдийн аж амьдралд тохиолдож байсан ямар нэгэн чухал үйл явдлыг санагдуулсан хуанлийн хуудас энэ биш гэж үү!

	Дээвэргүй, голдоо товгортой тийм бунхан Абу-Симбелад бий юм. Тэр бунхан бол хуанлийн эргэлтийн өдөр буюу өвөл нар буцаж өдөр уртсахад зориулсан цамхаг бөгөөд, тайлгач хүн тэр бунхны гол дахь төвгөр дээр гарч харахдаа тэр өдөр тэнгэрт чухам хаана нар мандахыг олж хардаг байжээ. Энэ бол хуанлийн хуудас, бас одон орон судлалын газар - обсерватори байсан юм.

	Эртний Египет улсад хуанли ийм байсан ажээ.

	Өмнөд америкт байдаг одоогийн Перу улсад, эрт дээр үед индей үндэсний инки гэдэг омог улс оршин сууж байжээ. Инкчүүд орд харш, сүм хийдтэй гоё сайхан хот байгуулж, одоо ч инженерүүд гайхдаг тийм засмал чулуу дэвссэн замтай, уулын булгаас халуун хүйтэн ус татаж айлууд руу оруулсан шугам сүлжээ хоолойтой байжээ. Мөн алт, эрдэнийн чулуу, галт уулын шилээр (абсидиан) пикчүүд хачин гоё чимэг зүүлт хийдэг байжээ. Юм бүхний нь: ой мод, жигүүртэн шувуу, цэцэг навчий нь цөмийг алт, эрдэнийн чулуугаар хийсэн тийм нандин цэцэрлэг- ургамлын гайхамшгийг инжин никчүүд бүтээжээ. Инкчүүд тооны ухаан сайн мэддэг учраас бат бэх, гоё үзэсгэлэнтэй барилга барьж чаддаг, бас одон орон ч тун сайн мэддэг байжээ. Гэвч конкистадорчууд гэдэг нэртэй агсан испанийн байлдан эзлэгчид тэдний барьж байгуулсан хотыг нь эвдлэн сүйтгэж, соёлын дурсгалуудыг устгажээ. Одоо тэр инк омгийн хүн ардын өнгөрсөн үеийг эрдэмтэд маш их ажил гаргаж байж сэргээн тодорхойлж байна. Өмнөд америкт оршдог Перу хэмээх улсын нутагт, нэг цөл газарт нэгэн газраас өргөн цагаан зурвас гарч баахан үргэлжилснээ гэнэт сэрүүцэхэд хэрэглэдэг дэвүүр маягаар зүг бүр тийшээ салаалж үргэлжлээд, замхарсныг тэнд нисэх онгоцоор нисэж явсан жолооч нар олж харжээ. «Инкүүдын энэ зам» ямар учиртайг эрдэмтэд тэр дороо олж мэдсэнгүй. Гэтэл тэр олон салаа зам шиг цагаан зурвас нь өдөр шөнө тэнцэх, нар буцахыг тодорхойлдог, нарны өвөрмөц чамин хуанли юм санжээ. Тайлгач хүн толгодын орой дээр гарч зогсоод нарны гэрэл тэнгэрийн хаяанд тэр цагаан зурваст яаж тусаад, дараа нь тэр зурвасыг нэлд нь гэрэлтүүлж байгааг ажигладаг байжээ. Салаалсан олон цагаан зурвасын чухам алинд нь нар яаж тусаж байгаагаар байгаль дээр юу болж байгааг тодорхойлдог байжээ.

	Индей үндэстний майя хэмээх омог улс ч бас өөртөө хуанлитай, түүгээрээ цаг мөчийг тоолдог байжээ. Дээгүүр соёлтой тэр майя омог улсад хамгийн зөв, хамгийн ээдрээтэй хуанли байжээ.

	Гватемала, Гондурас хэмээх хоёр улсын нутаг дахь их балар шугуйтай Юкатан хойг болох одоогийн Мексик улсын нутгаас тэр майя омог улсын соёлын дурсгалыг эрдэмтэд олжээ. Дээд үзүүр нь нарийссан, янз бүрийн зураг, товгор баримал чимгээр дүүрэн тийм босоо чулуун багана, бас ирмэгээр нь тавьсан мөн зураг баримлаар дүүрэн хавтгай чулуу, дараа нь олон довжоотой пирамид хэмээх босоо гурвалжин барилга, олон сүм дуган, орд харш, бөмбөгөөр тоглодог талбай, янз бүрийн баримал хөшөө, хачин далавчтай могойн дүрс баримал бүхий бүхэл бүтэн хотыг эрдэмтэд тэндээс олжээ. Энэ чулуун багана, чулуун самбар, шатны довжоо, шат, хана туурганы зураг чимэг бол чулуужиж хоцорсон хуанли бөгөөд, майя омгийн хүмүүс янз бүрийн тэмдэглэлт өдөр зэргийг олон янзын хуанлиар тэмдэглэж байсны ул мөр гэж эрдэмтэд тодорхойлжээ.

	Эрт дээр үед хуанли ямар олон янз байсныг та нар одоо мэдээ биз дээ! Тэр үеийн хуанли гадаад байдлаараа одоогийн хуанлитай огтхон ч төсөөгүй байжээ. Гэвч, тэнгэрийн од эрхсийн хөдөлгөөнөөр цаг мөчийг тоолдог туйлбартай цогцолбор бий болгох хүртэл ямар их цаг хугацаа өнгөрсөн, ямар их ажил удаж, санаачилга гаргасныг одоогийн бяцхан хуанлийг хараад аргагүй гайхаш төрдөг юм!

	ХУУЧНЫ ОРОС ХУАНЛИ

	Эрт дээр цагт Орос оронд тун хачин хийцтэй олон янзын хуанли байжээ. Чулуун дээр юм уу гантиг чулуун дээр сийлээгүй, харин жирийн цаасан дээр зурсан, одоогийн альбом шиг хийцтэй тийм хуанли байжээ. Оросын Алексей Михайлович хааны үед, 1670 онд (манай эрин зууных нь ч мэдээж) гараар бичсэн, тасалдаг хуудасгүй, ердөө жирийн бяцхан ном шиг тийм хуанли хэрэглэж байжээ. Одон орны судлал, цаг мөчийн тоололтой холбогдсон янз бүрийн мэдээ сэлтийг тийм хуанлийн хуудсанд бичсэн байдаг байжээ. Дараа нь хэвлэмэл хуанли бий болжээ. Тийм хэвлэмэл хуанли зургаан хуудастай, эхний хуудсан дээр нь хүснэгтээр товчилсон хуанли, дараачийнх дээр нь гараар бичсэн хуанлийнхтай адил одон орны байдлын тухай, тэнгист зорчигчид юу мэдвэл зохих тухай бичсэн байжээ.

	Харин оросын хуанли дотроос Петр I хааны шадар Яков Велимович Брюсийн зохиосон хуанли хамгийн гайхамшигтай нь байжээ. Брюсийн хуанлид багтаагүй юм бараг байгаагүй ажээ. Одон мичид болон Сарны байдлаар юу болохыг урьдчилж мэдэх тухай, бас олон жилийн дараа ямар өдрийн ямар цагт юу болох тухай, тэнгэрт ямар үзэгдэл болох тухай, баяр ёслолын жагсаалт, гэр ахуйн зөвлөгөө зэрэг маш олон янзын юм орсон, сонин судар байжээ. Одоо үед зөвлөлтөд зөвхөн хуудсыг нь тасалдаг хуанли хэвлээд зогсохгүй бас ном шиг хуанли ч хэвлэн гаргадаг юм. Тийм хуанлийг уншихад бас сонирхолтой. Газарзүйн түүхийн, сургуулийн, одон орон судлалын гэх зэргээр үл барам, бага балчир хүүхдэд зориулсан «Бүтэн жил» гэдэг нэртэй хуанли ч бий.

	Тэгэхдээ ном шиг хийсэн хуанли нь тасалдаг хуудастай хуанлийгаа бодвол дээр үеийн гаралтай юм. Тасалдаг хуудастай хуанли арай хожим гарсан бөгөөд, одоо тийм хуанлигүй байхын аргагүй болжээ. Одоо айл гэр бүхэнд тийм даруухан хийцтэй бяцхан ном өлгөөстэй байдаг, түүнийг хүн хараад хэчнээн олон зуун жилийн намтартайг нь анзаардаггүй л дээ!

	ШОВХ ПҮРЭВ ГАРАГ

	Радиогийн «Алдартай ахмадуудын» Клуб»-ийн гишүүн Барон Мянгуужин Өмнөд туйлд шинэ жил угтсан тухай наргиантай явдлаа шинэ жилийн өмнөхөн ярив аа.

	Барон Мянгуужин бол уран зөнд тэсгэлгүй дуртай, бас дэгслүүлэхдээ дуртай эр шүү дээ. Харин шинэ жилийн өмнөх яриандаа Барон Мянгуужин бас л дэгслүүлсэн мэт боловч үнэн бодитой зүйлээс зөрүүд юм яриагүй юм шүү!

	Барон Мянгуужингийн ярьсныг өөрсдөө уншаад эргэцүүлж бод л доо.

	«Үнэн мөнийг улсууд ер нь дэндүү жирийн мөхөс зүйл гэж боддогт хамаг гай байгаа юм. Үнэндээ очиход үнэн бодит зүйл маань их арван, алаг цоогтой зүйл юм шүү! Тэр жилийн нэг шинэ жилийн урьд өдөр, чухамдаа өдөр нь, шөнө нь биш шүү, би тун ууртай байлаа. Цаг үдшийн арван нэгэн цаг хагас болж, үдшийн хоол идэх цаг болоод байлаа. Гэтэл архи дарс, идээ зууш ачсан манай жолоодлоготой агаарын бөмбөг нисэх замдаа саатаж, арван нэгэн цаг хагас болоод байхад хүрэлцэж ирээгүй байхгүй юу даа. Би ч бүр галзуурах шахлаа! Тэгээд экспедицийнхээ одон орон шинжээчийг албан тасалгаандаа дуудаж ирүүлээд, тэр бөмбөлөг чухам аль зүгээс ирэхийг асууж байцааж гарлаа. Умард зүгээс ирэлгүй яах вэ гэж хариуллаа.

	Тэгэхээр нь би агаараар нисдэг онгоцоо угтдаг хэрэг гэж шийдээд, нөмөргөн цуваа нөмрөөд, чулуу шиг хатуу болсон цасан дээгүүр зоригтой гэгч нь алхаллаа. Тийнхүү умар зүг рүү цаг гаруй яваад би өнөөх одон орны шинжээчтэйгээ уулзтал, намайг огт өөр тийшээ явж байна гэж тэр маань хэлдэг байгаа. Тэгэхээр нь миний уур шатаж, одон орон шинжээчийгээ чулуугаар шидэв ээ. Тэр өдөр би ч лхагва гаригт, одон орон шинжээч маань ч мөн лхагва гаригт зогсож байсан бөгөөд харин бид хоёрын завсарт пүрэв гариг байсан бөгөөд, өнөөх чулуу болоогүй байгаа маргаашийн дээгүүр гарчхав аа! Үүнийг найзууд та нар гайхах хэрэггүй. Дэлхий бөмбөрцгийн янз бүрийн хэсэгт долоо хоногийн өдөр өргөнөөрөө адилгүй байдгийг мэдэхгүй хэн байх вэ? Жишээ нь Орос оронд пүрэв юм уу баасан гариг мянган километрээс нарийн байдаггүйг сургуулийн сурагч бүхэн мэднэ. Гэтэл дэлхийн бөмбөрцгийн хамгийн өргөн газарт өдөр нь нэг мянга таван зуун километр өргөн байдаг.

	Харин хоёр үзүүр тийшээ өдөр улам нарийссаар байгаад бүр алга болдог шүү дээ.

	За өөр юм руу орохоо байя... Миний шидсэн тэр чулуу одон орон шинжээчийг оночхов оо. Тэгэхээр нь би лхагва гаригаас пүрэв гариг руу үсэрч ороод, одон орон шинжээчийгээ баахан нухалж, дараа нь лхагва гариг руу зөөж аваачаад бас баахан нухаллаа. Тийнхүү бид хоёр эцэж үхтлээ лхагва, пүрэв хоёр гаригийн хооронд өнхөрлөө! Үгүй бас наргиатай байсан шүү! Тэгж байтал ч арван хоёр цагийн дохио дуугарлаа. Ахмад та нарын нэг нь ч шинэ жилийг ингэж угтаагүй гэж би лавтай бодож байна!» гэж Мянгуужин ярив аа.

	Энэ чинь юу гэсэн үг вэ? Шовх пүрэв гариг гэж хэзээ байсан юм бэ, маргаашийг давуулан чулуу шиднэ гэсэн чинь юу гэсэн үг вэ, та нар гайхан асуух байх.

	Үгүй та нар төсөөлж бод л доо. Тэгж болно шүү! Болно, болно!

	Дэлхий бөмбөрцөг тэнхлэгээ эргэдэг болохоор өдөр шөнө солигддогийг саная. Тэгэхдээ, хорин дөрвөн цагийн дотор дэлхийн бөмбөрцгийн янз бүрийн хэсэг Нар руу хардаг, нар руу харсан газарт нь өдөр болж, бөмбөрцгийн эсрэг талд байгаа газарт шөнө болдог шүү дээ.

	Харин дэлхийн бөмбөрцгийн газар бүхэнд нэг зэрэг нэг цагт үүр цайж өдөр болдоггүй юм. Жишээ нь Москвад үүр цайж байхад, Лондон хотод хоёр цагийн дараа үүр цайдаг. Вашингтон хотод найман цагийн дараа үүр цайдаг, тэр үед Москвад орой болж байдаг жишээтэй.

	Гэлээ ч гэсэн шинэ өдөр чухам хаана эхэлдэг вэ?

	Дэлхийн бүх улс оронд нэг адил болдог шинэ өдрийг чухам хаанаас эхэлж тоолох вэ?

	Энэ талаар байгаль ертөнц бидэнд ямар нэгэн заавар өгдөггүй. Тийм ч учраас маргаашийн шинэ өдрийг чухам хаана эхэллээ гэж үзэхээ даян дэлхийн зон олон хоорондоо ярьж тохирсон юм.

	Тэгээд Дэлхийн бөмбөрцгийг цаг мөчийн хорин дөрвөн бүс болгож хуваасан юм. Тэр бүс Дэлхийн бөмбөрцгийн нэг туйлаас эхэлж нөгөө туйлд нийлдэг. Хоногт хорин дөрвөн цаг байдаг учраас цагийн бүс бас хорин дөрөв, бүс бүхэн хоорондоо нэг цагийн зөрүүтэй байдаг юм. Ертөнцийн зүгээр Дорно зүг тийш ахих тутам цагийн бүс нэг цагаар ахиж, Өрнө зүг тийш ахих тутам цагийн бүс нэг цагаар хорогддог билээ. Ийнхүү Дорно, Өрнө зүг рүү ахих тутам цагийн бүсийн зөрүү улам ихэсдэг юм.

	Маргаашийн шинэ өдөр Берингийн хоолой болон Номхон дөлгөөн Далайн цөл байгаа газарт эхэлдэг, өдөр хоног өөрчлөгдөх шугам түүгээр дайран гардаг юм.

	Цагийн бүс нь газарзүйн меридиан шугам шиг нэг туйлаас гарч үргэлжлэн нөгөө туйлд хүрэх ёстой биш ээ. Цагийн бүс хажуу тийшээ хазайж, хүмүүст эвтэйхэн гэсэн газраар-гол мөрний эргээр, төмөр замаар, манай Бүгд Найрамдах Улсуудын хилийн дагуу дайран гарч ч болно. 

	Хөлөг онгоц юм уу нисэх онгоц ертөнцийн зүг чигээр Өрнөөс Дорно зүг рүү зорчихдоо, өдөр хоног солигдох бүсийн зурвасыг огтлон гарч, өчигдрийн өдөрт шилжих мэт болдог юм. Чукотка нутагт тавдугаар сарын нэгэн болоод байхад Аляск хагас арал дээр дөнгөж дөрөвдүгээр сарын 30 болж байх жишээтэй зөрүү гардаг юм.

	Харин хөлөг онгоц юм уу нисэх онгоц Дорноос Өрнө зүг рүү зорчвол цаг бүс бүхнийг огтлохдоо маргаашийн шинэ өдөр рүү шилжин орсоор байдаг юм! Тийм ч учраас Барон Мянгуужин гуай бөмбөрцгийн туйл дээр очсон хойноо нэг хоногоос нөгөө хоног руу үсрэн шилжиж, маргаашийг давуулан чулуу шидэх зэрэг хачин явдал үйлдэж чадаж байгаа юм аа. Цагийн бүс нь бөмбөрцгийн хоёр туйлд нийлдэг уртрагийн шугамуудын хоорондын зайгаар хязгаарлагддаг юм. Тийм ч учраас дэлхийн бөмбөрцгийн янз бүрийн хэсэгт хоногийн өдөр нь янз бүрээр үргэлжилдэг. Экваторт ойртох тутам цагийн бүс өргөжиж, хоёр туйл уруугаа ойртох тутам улам нарийсдаг ажээ. Тэгэхээр өдөр гэгч нь цаг мөчийн бүс хэлбэрээр олж, хоёр туйл руугаа ойртохоор нарийсаж, голдоо бүдүүрдэг юм. Тийм учраас дэлхийн туйлд «шовх пүрэв гариг» ч байж магад, долоо хоногийн аль ч гариг байж болох юм. Тэгэхээр зохиолч Лев Успенский өөрийнхөө наргиантай үлгэрийг зориулж бичсэн Барон Мянгуужин шиг маргааш өдрийг давуулан чулуу шидэх ч тун амархан.

	Чукот, Аляск хоёр хойг яльгүй бага усаар тусгаарлагдсан, тэр хоёр хойгийн завсраар өдөр хоног өөрчлөгдөх шугам гарсан болохоор тэндхийн оршин суугчид өнөөдрөөс маргааш руу эсхүл маргаашаас өнөөдөр руу тун амархан шилжин зорчиж чадна. 

	ШИНЭ ЖИЛ

	За ингэхэд, бид одоо бүр эхлээд ярьсан хуанлийн түүх-шинэ жилд дахин буцаж ирдэг байж!

	Францын зохиолч бөгөөд одон орон шинжээч Камилл Фламмарионы хэлснээр «Жилийн хамгийн тохьгүй үе-байгаль дуг нойртоо дугжирч байдаг январь хэмээх нэгдүгээр сарын 1-нд яагаад шинэ жил эхэлдэг юм бэ?»

	Нээрээ яагаад тэр вэ? Шинэ жил нэгдүгээр сарын 1-нд болох ёстой гэж байгаль албаддаггүй шүү дээ. Манай дэлхий нарыг нэг жилийн дотор битүү зууван тойргоор тойрдог болохоор, цаг мөчийг хаа дуртай газраасаа эхэлж тоолоход яадаг юм бэ? Ер нь тэгж тоолдог юм чинь дээ. Одоо ч тэгж тоолж байгаа. Эрт дээр үед ч тэгж тоолж байсан.

	Эртний египетчүүд шинэ жилээ Нил мөрөн үерлэсэн өдрөөс эхэлж тоолдог байсан, одоо Египет улсад оршин сууж байгаа эртний египетчүүдийн удам - коптууд шинэ жилээ юлианы хуанлиар наймдугаар сарын 29 буюу 30-наас, Григорианы хуанлиар есдүгээр сарын арван нэгнээс эхэлж тоолдог.

	Эртний ромчуудын шинэ жил заримдаа марта хэмээх гуравдугаар сарын 1-нээс, заримдаа январь хэмээх нэгдүгээр сарыг 1-нээс эхэлж байжээ. Январь хэмээх нэгдүгээр сар Гай Юлий Цезарийн хуанлид жилийн эхний сар хэвээрээ үлдсэн бөгөөд шинэ жилийн баярыг январь хэмээх нэгдүгээр сарын 1-нээс тэмдэглэх явдал аажимдаа нийт Европ тивд ноёрхжээ.

	Дорно зүгийн зарим улс үндэстэн шинэ жилээ хавар өдөр шөнө тэнцэхэд-марта хэмээх гуравдугаар сарын 21-нд тэмдэглэдэг заншилтай. Зарим улс үндэстэн шинэ жилээ зун тэмдэглэдэг. Эрт балар цагт Ойр Дорнодын зарим улс үндэстний заншлаар шинэ жил нь хавар эхэлдэг байсан, харин одоо намар эхэлдэг болжээ.

	Хуучин цагт манай Орос оронд ч шинэ жил хавар - марта хэмээх гуравдугаар сард юм уу эсхүл апрель хэмээх дөрөвдүгээр сард эхэлдэг байсан бөгөөд, тэр үед Сарны хуанли хэрэглэж байсан болохоор, шинэ жил чухам аль сард эхлэхийг жил бүхэн бодож тодорхойлдог байжээ. Харин хожим нь шинэ жилийн эхний өдрийг намарт - сентябрь хэмээх есдүгээр сард шилжүүлж байсан ч удаатай. Харин Петр 1 хаан хуучныхыг цөмийг нь өөрчилж, шинэ жилийн баярыг 1700 оны январь, хэмээх нэгдүгээр сарын 1-нд шилжүүлснээс хойш одоо хүртэл тэр хэвээрээ үлджээ.

	Хуанлид ямарваа өөрчлөлт оруулах нь их төвөгтэй, хүн бүхний сэтгэл санааг түгшүүлж, дургүйг нь хүргэдэг. Уламжлал дагахдаа их алдартай Англи улс дөнгөж 1752 онд шинэ жилээ марта хэмээх гуравдугаар сарын 25-наас январь хэмээх нэгдүгээр сарын 1-нд сая шилжүүлсэн юм. Ийм шинэчлэлтийн урьд жил нь тун богинохон, дөнгөж есөн сартай жил байжээ. Харин энэ өөрчлөлтийг санаачилж хийсэн лорд Честерфилд хааны ордны шадар хатагтай нарыг 3 сараар өтлүүллээ гэж тэд дургүйцэж байжээ. Тэр ноёнтон гудамжаар явааг ажилчид олж харах болгондоо «Бидний 3 сарыг буцааж өг!» гэж хашхирцгаадаг байжээ. Нэг жилээс хасагдсан тэр гурван сарын дотор ажил хийж олсон цалин хөлсийг нь луйвардаж авсан юм шиг ажилчдад санагддаг учраас л тэгж бухимдаж байжээ.

	Хуанли өөрчлөхөд хүн ер нь дургүй, цаг мөчөө тодорхой нэгэн тооллоор тоолж дассан болохоор, түүнийгээ өөрчлөхийг хүн хүсдэггүй юм.

	Петр I хааны хийсэн өөрчлөлтөд Оросын ард түмэн, боярчууд дуртай байгаагүй биз ээ. Петр I хаан зөвхөн Шинэ жилийн сар, өдрийг өөрчлөөд зогсоогүй, харин шинэ жилийн баяр болдог өдрийг нь өөрчилж, тэр цагаас хойш юм бүхнийг шинэ маяг загвараар гүйцэтгэж бай гэж тушаажээ. Гэр орондоо мөнх ногоон мод чимж, галын наадам хийж, бие биедээ заавал шинэ жилийн мэндчилгээ дэвшүүлж, бас шинэ жилийн багт наадам хийж, янз бүрийн хувцас, баг өмсөн бие биеийнхээрээ хэсэж, янгуу наадам тоглож бай гэж тушаасан ажээ. Петр I хаан бусдад үлгэр жишээ болохын тулд өөрөө ч гэсэн багт наадмын хувцас өмсөж, баг зүүдэг байсан нь өөр ёс горимд дассан боярчуудын дургүйг бүр их хүргэдэг байжээ! Гэвч Петр I хаан хуучин хэв заншлыг төдий л хайхардаггүй байсан, тэгээд бас эзэн хаантай маргаж болдоггүй болохоор боярчууд тэр шинэ ёс дэглэмийг аргагүй зөвшөөрдөг байжээ!

	Эрт дээр үед Орос оронд ч тусдаа ёс дэглэмтэй байсан юм. Эртний Орос улсын тэр ёс заншил нь дэлхийн улс үндэстэн бүхний ёс заншлын адилаар байгалийн хувиралт, оросын эртний үлгэрийн нэг баатар Берендей хааныг улсын үлгэрийн, ой шугуйн лусын домогтой холбоотой байсан юм. Нар зуны зүг рүү эргэж, өвөл хүйтний туйлд хүрдэг декабрь хэмээх арван хоёрдугаар сарын сүүлчээр өвлийн баяр цэнгэл болдог байсан! Хуучин цагт славянчууд өвлийн баяр цэнгэлийг коляда гэж нэрлэдэг байсан бөгөөд колядовать (коляда үйлдэнэ) гэсэн нь Нарны бурханд өргөл барьц барьж тахина гэсэн үг байжээ. Колядын үеэр ширээн дээрээ анжисны бариул тавьдаг байсан нь талх тариагаа хулгана, сохор номиноос хамгаалсан бэлэг дэмбэрэл байжээ. Энэ баярын үеэр улсууд гадаа, гудамжинд гарч, дуу дуулж, нийтийн өргөл барьцад хөрөнгө мөнгө цуглуулдаг байжээ. Орос оронд язычество хэмээх шашин шүтлэгийн оронд христосын шашин гарч ирэнгүүт коляда хэмээх тахилга яг Христос бурхны төрсөн өдөрт таарч, колядын үед дуулдаг байсан дуу тэр хэвээрээ үлджээ. Харин энэ баяр цэнгэлд хуучин, шинэ заншил, хуучин, шинэ шашин шүтлэгт хачин маягтай хосолжээ.

	 

	Христос бурхан мэндлэхийн өмнө

	Түргэн урсгалт голын тэртээ

	Коляда баяр цэнгэл төрсөн 

	Тэр нутаг газарт гал асаж, 

	Агуу их дөл бадарсан, 

	Галын эргэн тойронд

	Царс модон вандан сандал тавьсан байна.

	Тэр вандан сандал дээр

	Сайн эр, сайхан хүүхнүүд сууцгаана

	Вандан сандал дээр суусан тэд

	Колядынхаа дууг дуулцгаана.

	Тэдний гол дунд нэгэн өвгөн сууж, .......... хутгаа билүүдэж харагдана 

	Том тогооны дэргэд нэг ямаа уяатай байна

	Уяатай тэр ямааг бурханд барих гэж байна 

	 

	гэж дуулдаг байжээ.

	Энд гарч байгаа ямаагаар нарны бурхан тахидаг, өвгөн гэсэн нь тайлгач, илбэч хүн бөгөөд, Нарны бурхныг гардаж тахидаг хүн байжээ. Гэвч, Христосын шашин дэлгэрснээс хойш, тэгж ямаагаар бурхан тахиж байгаагүй, харин өвлийн баяр цэнгэлийн дуунд коляда баярын дууны үг хэвээрээ үлджээ!

	Шинэ жил болоход сүлд модоо чимэглэж, өнгийн гэрэл асаадаг заншил ч бас бүр эрт дээр үеэс, Баруун Европын бөөгийн шашны баяраас гаралтай ажээ! Баруун Европынхны энэ баяр цэнгэл ч бас байгалийн хувиралттай холбоотой, бид бүхэнд амьд явах боломж олгодог агуу их бурхан-Нарыг хүмүүс баяр хөөр болон угтаж, мөнх ногоон гацуур юм уу нарс модоо чимж, эргэн тойронд нь түүдгэн гал асааж, галаа тойрон бүжиглэж, дуу дуулж, цэнгэн нааддаг байжээ.

	Бөөгийн хэмээх шашин шүтлэг Христосын шажнаар солигдсоны дараа өвлийн баярыг рождество гэж нэрлэдэг болжээ. «Рождество» гэсэн нь домогт Иисус Христосын төрсөн өдөр гэсэн үг юм. Домогт өгүүлдгээр бол, Вифлееме хотод Иосиф гэдэг нэг мужаан, түүний гэргий Мария хоёрын дундаас ер бусын нэг хүү төржээ. Тийм хүү төрөхийг мэргэч, төлгөч нар урьдаас мэдэж байсан болохоор түүнийг олж ирэхээр морджээ. Тэр эрэлд нь Вифлеемийн од тус болж, мэргэчдийн өмнө гялалзан нүүсээр, Христос төрсөн байшингийн яг дээр нь очоод, зогсчихжээ. Мэргэчид тэр байшинд орж Христост алт мөнгө барьж үнэртэн сан тавьж, нутагтаа залж иржээ. 

	Улс үндэстэн бүхэн шинэ жилийг өөрийнхөө заншлаар тэмдэглэдэг юм. Жишээ нь: Англи, Герман хоёр улсад Шинэ жилийн баярыг тэмдэглэхдээ Христосын төрсөн өдрөөр тохиолдуулан тэмдэглэх дуртай байдаг. Америкийн Нэгдсэн Улсад шинэ жилээр, америкийн ерөнхийлөгч суудаг Цагаан Ордны өмнөх зүлгэн дээр асар том гацуур-сүлд мод чимж засаад, ерөнхийлөгч өөрөө тэр модны дэргэд ирж шинэ жилийн баяр ёслолыг нээдэг заншилтай. Тэр үеэр Санта Клаус гэж нэрлэдэг өвлийн өвгөн газар сайгүй, далайн хөлөг онгоцон дээр хүртэл бий болдог. Тэр ч байтугай цахилгаан шат дотор тааралдаж мэднэ. Тэд хүүхдүүдэд баярын мэнд хүргэж явдаг.

	Шинэ жилийн баяр манай зөвлөлт улсад ямар их өргөн, хөгжил цэнгэлтэй болдог гэж санана! Хот суурин газрын хамгийн сайхан танхимыг хүүхдүүддээ зориулан суллаж, сүлд мод босгож, хачин гоё чимэглэдэг. Шинэ жилээр Кремлийн тансаг сайхан танхимд ч сүлд мод чимж хүүхдүүдийг оруулж цэнгүүлдэг. Тэр үеэр шилмүүсний үнэр танхим дүүрэн ханхалж, янз бүрийн баг, хачин чамин хувцас өмссөн үлгэрийн баатрууд энд тэндгүй дайралдаж, сэтгэл нь ханасан хүүхдүүдийн дуу цангинан сонсогддог.

	Шинэ жилийн баярыг зөвлөлт орны умард хэсэг, Сибирьд, Комийн Бүгд Найрамдах Улсад тун сайхан ёсолж өнгөрүүлдэг. Тэр нутаг бол онгон байгаль, Берендеевийн лусын Гүрэнд бүр ойрхон л доо. Бяцхан боловч, тохитой Сыктывкара хотод шинэ жилийн баяр мөн ч сайхан болдог. Тэнд шинэ жилийн баярыг ил газарт хийдэг. Янз бүрийн тоглоомоор чимсэн сүлд мод, цасаар хийсэн үлгэрийн баатрууд, тахианы хөлөн дээр барьсан байшин, мөсөн уул тэнд цөм бий. Өвлийн амралтаар тундрээс зочид тасардаггүй. Тэд хонх зүүсэн цаа гөрөөс чаргандаа хөллөж, өөрсдөө хачин гоё урлаж хийсэн арьсан хувцас өмссөн байдаг юм.

	Шинэ жил болоход хүүхэд багачууд хэчнээн их баярладаг, дуу хуур, хөгжим бүжиг нь ямар сонин сайхан гэж санана!

	Умард нутгийн бид шинэ жилээ яг ид өвөл, гадаа шуурга шуурч, тасхийм хүйтэн байхад тэмдэглэдэгт хачирхах юм огтхон ч байхгүй.

	Шинэ жилийг улс үндэстэн бүхэн өөрийнхөө хэв заншлаар тэмдэглэдэг. Голланд улсад шинэ жил болоход, усан буудалд зогсож байгаа, хөлөг онгоцнууд цөм яндангаа дуугаргаж ёсолдог. Шинэ жилийг манай дэлхий даяар тэмдэглэдэг юм!

	Япон улсад шинэ жилийг шөнө дунд биш, харин шинэ оны эхний өдрийн өглөө, нар мандах үеэр тэмдэглэдэг! Куба улсад гацуур мод байхгүй учраас шинэ жил болохоор хашаа доторх жижигхэн далдуу модыг чимэглэсэн байдаг. Халуун бүсийн Гвиней улсад шинэ жилийн багт наадамд гоё нөмрөг, хударгатай заан авчирч тоглуулдаг!

	Оросын заншлаар бол шинэ жилийн баяр наадамд умард нутгийн ойн ан амьтан, орос ардын үлгэрийн олон баатар чоно, үнэг, баавгай заавал байдаг. Нов ногоон гацуур мод босгож чимсэн, шинэхэн шилмүүсний үнэр дүүрэн нь ч мэдээж ээ!

	Шинэ жилийн үдэш харанхуй бүрэнхий болонгуут сүлд модны хөх, ногоон, улаан гэрэл айл бүхэнд асдаг аа. Бид дулаахан сайхан байшиндаа баясан цэнгэж байх үеэр хүүхдэд өгөх бэлгээ, том богцонд хийж үүрсэн өвлийн өвгөн айл өрхөөр зочилж, өвлийн шөнийн баяр дээр баяр нэмдэг ээ! Гадаа гарахад хүйтэн цэнгэг агаар дүүрэн, цасан ширхэг агаарт будран гялтганах нь үзэсгэлэнтэй!

	Намайг бага байхад шинэ жилийн баяр ийм байдаг байсан. Байгалийн их баяр, эртний Берендеевийн хаант улсын гайхамшигт баяр-Шинэ жилийн баяр одоо тийм хэвээрээ байгаа!

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

